
        
            
                
            
        

    
	X. САМПИЛДЭНДЭВ

	 

	МОНГОЛЧУУДЫН ХУРИМЛАХ ЁС

	Шинжлэх Ухааны Академи, Хэл Зохиолын Хүрээлэн Улаанбаатар хотноо 1997 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

УДИРТГАЛ

	Хуримлах ёслол нь үндсэндээ гэрлэлтийг ардын ёс суртахуун, зан заншил, гоо сайхны сэтгэлгээ, эдийн засаг, хууль эрхийн харилцааны үүднээс хүндэтгэн баталж амьдралаа холбож буй хос хоёрын ирээдүйн сайн сайхныг бэлгэдэн бат бэх сайхан гэр бүл болохын итгэл найдварыг хамт олных нь зүгээс хүлээлгэн буйн учир утгатай. Монголчуудын уламжлалт хуримын ёслол нь бэр гуйх баталгаа хийх, сүй хүргэх, хуримын бэлтгэл, их хурим, хуримын дараах ёслол гэсэн хэд хэдэн хэсгээс бүрдэл болдог бөгөөд хэсэг бүр нь зан заншил, ёс суртахуун, гоо сайхны хүмүүжлийн учир холбогдол бүхий билээ. Эдгээр нь эдийн засгийн харилцаа, ёс суртахууны хэм хэмжээ, шүтлэг, ид шидийн ойлголт, гоо сайхны хандлага зэрэг олон өнгө аясыг илэрхийлсэн байдаг. Ялангуяа хуримын аман зохиолд шүтлэг тарнийн шинжтэй зөн бэлгэдэл, тоглоом наадмын аястай гоо сайхны учир холбогдол бүхий зүйлс элбэг.

	Хүүгийнхээ эхнэр болгохоор сонгосон бүсгүйнх рүү зуучийн хоёр хүнийг цагаан морь унуулан илгээж энэ ёслол эхэлнэ. Зууч зорьсон айлдаа очоод эцэгт нь хадаг барьж:

	 

	Буга намнаач манайд байна

	Булга зүүгээч танайд байна

	Холыг ойртуулдаг морин эрдэнээр

	Хоёр ургийг ойртуулдаг хүүхэн эрдэнийг гуйж ирлээ

	 

	гэх мэтийн далд ёгт утгат уран шүлэг хэлдэг. Бэр гуйх ёслолын үед бэр хүргэний талынхны хэлэлцэх харилцаа шүлэгт нийтлэг ажиглагдаж буй нэг зүйл бол бэр хүргэнийг эрэгтэй эмэгтэйчүүдийн ажил хөдөлмөрийн холбогдолтой янз бүрийн зүйлсээр төлөөлүүлэн худ ураг бололцохын учрыг ёгт далд утгатай шүлгээр илэрхийлдэг ажээ. Зуучийн хүнээр дамжуулан хэлэлцүүлдэг бэр гуйх үгийг эртний монголчуудын дунд байсан элчийн үг, аман захианы нэг хэлбэр гэж болох мэт. Эртний монголчуудын дунд байсан элчийн үгийн тухайд Рашид-Ад-Дин «Тэр цагт тэд ойлгоход бэрх толгой холбосон үг, оньсого мэтээр ярилцах заншилтай бөлгөө. Элчээр хэлүүлсэн үг чухам тиймэрхүү зүйл байв1» гэж тэмдэглэсэн билээ. Эцэг эх нь охиноо өгөх эсэхийн хариуг тэр дор нь хэлэлгүй ах дүүстэй нь зөвлөлдөн шийднэ гэж зуучийг буцаадаг байна. Ингээд хэд хоносны дараа хүүгийн эцэг дагуулын тусгай хүний хамт бэлэг сэлттэй ирж шийд сонсон хадаг барьдаг ба үүнийг шийд авах гэж нэрлэдэг. Бэр гуйх ёслолыг ийнхүү дотор нь ам турших, шийд сонсох гэсэн хоёр хэсэгт хувааж болох юм. Шийд сонссоны дараа ч гэсэн хүргэн талаас хэд хэдэн удаа хүн ирж урьд хэлэлцсэндээ баталгаа хийдэг нь үр хүүхдийнхээ ирээдүй хойч, гэр бүлийнх нь амьдралыг бат бэх байлгах талаар санаа тавьж, хянуур хандаж байсны гэрч гэлтэй. Жишээ нь, Захчин ястны худ ураг бололцоход баталгаа хадаг гэж өгдөг бөгөөд эцэг нь сөнчийн хамт очиж:

	 

	Хүнтэй газар хүн гэрч

	Хүнгүй газар мод гэрч билээ

	Үгээр хэлэлцэн тохиролцсоноо

	Үүгээр нэмж баталъя

	 

	гэж хэлээд аваачсан архиа аягалан хадгийн хамт өгдөг байна.

	Олонх тохиолдолд баталгаа хийх сүүлийн очилтод хүргэн талаас өгөх сүй бэлгийн хэмжээ, хурим хийх өдрийг хэлэлцэн тохирдог.

	Хуримын өмнө хүргэн нь өөрийн эхнэр болох эмэгтэйн ойрын төрлүүдэд бэлэг барьж тэр бэлэг нь охиноо өгснийх нь хариу сүй бэлэгт тооцогдож байв2. Сүй бэлэг өгөх нь ахуй үйлдвэрлэлийн баялгийн өсөлтөөс шалтгаалан гарч хожим зан үйлийн шинжтэй болсон ёслол юм. Овгийн байгууллагын үед хөдөлмөрийн чадвар бүхий гишүүнийг нь авч буйн хувьд овогтоо хийвэл зохих хөдөлмөрийг нөхөн төлсөн шинж чанартай байв. Хэрэв сүй бэлэг төлөөгүй бол гарсан хүүхэд эхийн талын овогт хамаарагддаг байсан нь сүй бэлэг зөвхөн эхийн төдийгүй хожим төрөх хүүхдийн нь ч овогтоо хийвэл зохих хөдөлмөрийн бүтээгдэхүүний урьдчилгаа төлөөлөл болдог хууль зүйн учир холбогдолтой болохыг харуулж байна. Харин хожим хувийн өмч үүссэн үеэс ноёд баядын сүй бэлэг нь бэрийг хөрөнгөөр арилжиж буй мэт худалдаа наймааны шинжтэй болсон тал бий. Иймээс ч худ ураг бололцох гэсэн утгыг илэрхийлж байсан худалдах гэдэг үг арилжаа наймааны утгатай болсон бололтой. Харин жирийн хөдөлмөрчин ардын дунд бол сүй бэлгийн их багыг хоёр талын эцэг эх хөрөнгө чинээнийхээ байдалд тохируулан хоорондоо ярилцаж шийддэг байв. Үндсэндээ сүй бэлэг бол «ураг барилдахыг харилцан зөвшөөрөлцсөний эд мөрийн баримт, бэр буулгах болзооны эрхийн баталгаа мэт зүйл... бөгөөд сүй, богт, бэрх хариу, эхийн сүүн хариулах гэж таван зүйлийг гүйцээснийг сүй бэлэгт тооцож байжээ3. Сүй бэлэгт авсан зүйлс нь их төлөв хуримд бэлтгэн бэрд хувцас, гоёл төхөөрөхөд зориулагддаг ажээ. Сүй бэлэгт эд агуурс, бүс бараа оролцох боловч гол зүйл нь (бодод шилжүүлснээр 5, 7, 9... 81 гэх мэт) сондгой тоотой мал байх бөгөөд хүзүүнээс нь хадаг зүүсэн цагаан морийг бэлгийн тэргүүн болгон үүнийг магнай морь гэж нэрлэдгээс үзвэл сүй бэлэгт морь тэргүүлэх үүрэгтэй ажээ. Халх ястанд сүй бэлгийн ерөөлийг магнай морь эсвэл сүй морины ерөөл гэж нэрлэх нь бий. Буриадад амин морин гэж нэг морийг сүй бэлгийн дотор заавал оролцуулдаг ажээ. Иймд сүй бэлгийн гол зүйл нь морь байсан гэж үзэж болно. Сүй бэлэгт тэмээ, ямаа зэрэг малыг оролцуулдаггүй нь монголчууд морь хонийг халуун хошуут мал тэмээ, ямааг хүйтэн хошуут гэж үздэгтэй холбоотой бололтой. Түүнчлэн сүй бэлэгт «эвийг нийлүүлдэг цавуу, сэвийг дарах хуурай» зэрэг ёгт бэлгэдлийн чанартай зүйлс заавал оролцдог. Энэ нь хоёр талын ургийн холбоог улам бат бэх болгохыг бэлгэдсэн шинжтэй юм. Дөрвөд, баяд, өөлд ястанд сүй хүргэхийг «Зүс хадаг хүргэх» гэдэг өвөрмөц ёстой хамтруулан гүйцэтгэдэг байв. Энэ ёслолын үед худын талаас сүй бэлэгт өгөх мал, бусад эд юмсыг өгөхөөс гадна жижиг цавуу наасан хадгийг амттан чихэр дагалдуулан бэрийн эцэгт барьж тусгай ерөөл хэлж «Зүс хадгийн морин» гэж нэгэн морийг бэлэглэн өгдөг. Энэ нь хоёр талын ургийн хэрэг юм. Сүй бэлгийн ерөөл нь түүнийг бүрдүүлэгч зүйлсийг холбоог зөн бэлгэдлийн утга бүхий эд юмсаар баталж буй урнаар тоочин танилцуулсан магтаалын аястай. Сүй бэлэг өгөх үед ерөөл тавихаас гадна харилцан шүлэг хэлэх ёс байдаг. Өөр өөрсдийн талыг төлөөлөн гарах уран үгтний хэлэлцэх эдгээр харилцаа шүлэг нь эхлэл, өрнөл, төгсгөл гэж хувааж болохуйц мэнд амар эрэх, учир зорилгоо ярилцах, цэц булаалдах зориулалттай зохиомжийн ижил хэсгүүдтэй, хэлбэрийн хувьд төстэй юм. Тухайлбал, бэрийн тал угтан очиж:

	 

	Архад хар саадгийг арандаа агсаад

	Арга бэлгэ бүрдэгсэн хүрэн эрээн нумыг

	Хормогчиндоо дүрж явахыг үзвэл

	Анчин гөрөөчин бололтой шиг

	Анчин гөрөөчин бол

	Уул хадаар явалтай билээ

	 

	гэх мэт асуухад хүргэн талынхан:

	 

	Өргөө гэсэн өнөөдрийн өдрийг

	Өлзийтэй сайн өдөр гэж

	Хүргэн түүнийг бараалхуулж

	Хүүхэн түүнээ богтлон авахын тухайд

	Худ ургийн хэргээр бараалхаж ирлээ

	 

	хэмээн хариулж мэнд солилцдог байна. Сүй бэлэг хэлэлцэх үгэнд хүргэн тал өөрсдийн авчирсан бэлгийг тоочин магтахад бэрийн тал голж сонжсон утгатай шүлэг хэлдэг. Тухайлбал сүй бэлгийн магнай морийг:

	 

	Муу хүн унадаггүй

	Муруй шонгоос уядаггүй

	Цөөн адуунд тогтдоггүй

	Цөөрөм уснаас уудаггүй

	 

	гэх мэтээр магтахад нь хариуд нь:

	 

	Уул харах нүдгүй

	Лууль хазах шүдгүй

	Барьж мордох дэлгүй

	Батгана үргээх сүүлгүй

	 

	хэмээн голж мохоодог ажээ.

	Сүй бэлгийн магнай морины сайн шинжийг тоочин хүргэн талын хэлэх үг магтаалын шинжтэй бол түүнийг голж бэрийн талын хэлэх үг хараалын аястай юм. Ерөнхийдөө сүй бэлэг бол гэр бүл болох явдлыг эд аж ахуйн талаар баталж буй хууль эрхийн учир холбогдолтой. Хэрэв сүй бэлэг төлөөгүй бол төрсөн хүүхэд хууль ёсны бус бөгөөд зөвхөн эхэд хамаарна гэж үздэг байв4. Сүй бэлэг нь эхэн үедээ овгийн байгууллын үед бэлэг шинжтэй байснаа сүүлдээ феодалын харилцаа хүчтэй хөгжих үед худалдаа наймааны чанартай болсон байна. Сүй бэлгийн хариуд бэрийн талаас инж нэртэй бэлэг төхөөрөн өгдөг. Тухайлбал: Охиныхоо үс, гэзэгний чимэг, зүүлт, өвөл зуны дээл, ор дэрний хэрэглэл, авдар сав болон эмээл хазаартай морь, хэдэн толгой мал зэргийг инжинд оролцуулдаг байжээ. Буриадад үүнийг эхнэрийн бүрэн өмч гэж тооцон нөхөр нь түүнийг дур мэдэн зарж үрж болдоггүй байв5.

	Охины инжинд орох бэлэг сэлтийг зөвхөн түүний эцэг эх хоёр бэлтгэх бус эхийн талын төрлийн хүмүүс хувь өгч байсан нь эхийн эрхт ёсны үеийн хэв заншлын ул мөр байж болох юм6. Иймд инж гэдэг нь анх харьд өгсөн бүсгүйд овгоосоо таслан өгсөн хувийг хэлдэг байв. Хурим найрыг ихэвчлэн цагаан идээ элбэг зуны болон намрын сард хийдэг байв. Хурим болохоос нэг сарын өмнөөс эхлэн бэр болох бүсгүйг зохих дагалдах хүмүүсийн хамт ах дүү төрөл төрөгсдийнд нь айлчлуулж найр хийдэг бөгөөд тэр бүсгүйг зочлон дайлж бэлэг сэлт өгдөг.

	Ингэж бэр болох бүсгүй төрөл садныдаа зочлон айлчлахыг баядад «цэгээ уух», буриадад «басган зайх», халхад «цай уух» гэх мэтээр харилцан адилгүй нэрлэдэг байна. Энэ ёслолын утга ижил боловч нутаг нутагт өвөрмөц ялгаа бий. Буриадад бэр болох бүсгүй төрөл садныдаа хонох үед шөнийн наадам хэмээх залуусын цэнгээнийг зохиодог. Их шөнийн наадамд түүдэг гал тойрон бүжиглэж дуулцгаах, бэлзэг нуун тоглож харилцан дуулалцах зэрэг цэнгэл наадам болдог байна. Тэгвэл өөлдөд ёслолын өмнө «сэвгэр буулгах» хэмээх зан үйл гүйцэтгэдэг. Сэвгэр буулгах ёслол дээр бүсгүйн бүсийг нь тайлж түүнд цагаан цэнхэр өнгийн нүүсүү дээл өмсгөх ба энэ нь үүр цайх үед тэнгэр цагаан цэнхэр өнгөтэй байдгийг санагдуулан үүр цайхад өдөр болох цаг дөхдөгийн адил хурим болох хугацаа ойртсоныг бэлгэдэж буй учиртай ажээ. Энэ ёслолд бүсгүйн аав ээж төрөл төрөгсөд ирж оролцох бөгөөд харин хүргэн талаас хүн ирэх ёсгүй. Энэ найрын маргаашаас эхлэн ах дүү нагац нар нь морь хөтлөн ирж бүсгүйг аваачин зочилдог. Хурим болохоос урьд залуу хосын гэрийг урьдчилан бэлтгэн барьж гэр бүрлэгийн найрыг хүргэн тал хийдэг. Тэгэхдээ уламжлалт заншлын дагуу бэрийн тал гэрийн бүслүүр, өрх, дотоод тавилгыг өгч бусдыг хүргэний тал дангаар бэлтгэдэг ажээ. Зарим нутагт ийнхүү барьсан гэрээ хурим болохын урьдхан нүүлгэн авчирч бэрийн эцэг эхийн ойролцоо барьдаг ба үүнийг К. В. Вяткина эхийн эрхт ёсны үед хүргэн хүү эхнэрийн талд ирдэг байсны үлдэц заншил гэж үзсэн билээ. Их хуримыг бэрийн гэрт болох ёслол, бэр буулгах ёслол гэж хоёр хувааж болох юм.

	Бэрийг аваачихаар ирэх хүмүүсийн тоонд хүргэн хүү оролцох ба тэгэхдээ нум саадаг агсан (хожим үед буу үүрч) явдаг байв. Ингэхдээ чанасан бүтэн хонины зум (мах), сүүний архи, бяслаг болон бусад бэлэг (торго, хадаг) сэлттэй ирнэ. Ингээд хадмын гадаа ирмэгц гэрийн зүүн хана руу нум сумаар харвах дүр үзүүлэн ёслол үйлдэнэ. Тэднийг ирэх үед заншил ёсоор бэр өөрийн гэрт байхгүй айл саахалтдаа буюу ах дүүгийндээ нуугдсан байдаг. Гэрт орж ирмэгц тэднийг зочилсны дараа сөн нийлүүлэх ёс гүйцэтгэх үед хадам эцэг нь хүргэндээ сум бэлэглэн ерөөл хэлдэг ба ерөөлийн үг нь нум сумны магтаал ерөөлийн нийтлэг шинжийг хадгалсан байдаг. Сөн нийлүүлэх нь хоёр талын бэлтгэсэн айраг архи идээ зэргийг нэгтгэх ёслол бөгөөд утга санаа нь бэр хүргэн талынхан ургийн холбоо тогтоож буйг бэлгэддэг. Энэ үед хүргэн хүүд цамц (хантааз) өмсгөж бүс бүслүүлэх ёслол болно. Үүний агуулга бол хүргэн хүүхний гэрт өөрийн хүн болж буйг илтгэсэн хэрэг ажээ. (Цэрэнханд, 1981, х. 43). Энэ үед хүргэний хүч чадлыг тэнсэн сорьсон шинжтэй ёслол болдог нь шаант чөмөг мултлуулах юм уу, хүзүү мушгиулах сорилт юм. Тусгайлан бэлтгэсэн багалзууртай хүзүү, хонт шаант, өвчүү, гургалдайн хамт чанаж өмнө нь тавихад махнаас хөндөн зочдод хувь хүртээгээд хүргэн хүзүү шаант чөмгийн шагайг эрхий хуруугаар мулт дарах буюу хүзүүг мушгин үеэр нь салгадаг. Үүнийг зүлд мултлах гэж нэрлэх нь бий бөгөөд энэ нь уг заншил ангийн олз хуваах эртний ёслолтой гарал үүслийн холбоотойг харуулж байна. Хуримын ерөөлд «Бачуу газраар явсан барын хүзүү хуга мушгидаг» хэмээн хүргэнийг магтсан хэсэг байдаг нь энэ ёслолын тусгал юм. Харин боржигин халхад хүргэн хүү хадмынхаас мордохын өмнө тоононы баруун унинд улаан утсаар холбон уяж унжуулсан зүрх үнхэлцэг хоёрыг хазан хоймроор тойрон чагтаганы үзүүрт унинд хавчуулсан шагайтай шаантын шагайг мултлан гараад морддог байна7. Түүнчлэн «шаантаа мулталж шаргыгаа уяж эхнэр авсан" гэсэн мэргэн үг байдаг нь хуримын ёслолын шаант мултлан сорилт давж, шарга мориор сүй хүргэн эхнэр авсан гэсэн утгыг илэрхийлж байна. Хуримын дараа гурав хоногийн турш бэр хүргэн хүзүүний мах идэх ёс байдаг бөгөөд энэ нь хүзүүний ясыг салгахад маш хэцүү тул тэр гэр бүлийн бат бэх холбоог бэлгэддэг байна. Хүргэн хүүгээр хүзүү буюу шаант чөмөг мултлуулан сориод цугласан хүмүүст архи айргийн гурав гурван дугараа барьсны дараа гаднаас бэрийг оруулж хүргэн хүүгийн дэргэд суулгана. Энэ үед охиныг авч явах дагаж үйлчлэх бэргэд шинэ гэрийн (хүргэний тал руу) зүг хөдлөх цаг болсныг сануулан шинэ гэрт тавих бэрийн инж бараа сэлтийг ачаалж ачааны түрүүч хөдөлж эхэлнэ. Учир нь бэрийг шинэ гэрт очиход тэр гэрт зориулсан эд юмс байр байрандаа засагдсан байх ёстой. Бэрийн эцэг эх охиноо мордуулахдаа инж болгож гэрийн зүүн талд тавих ор, ор дэрний хэрэглэл, авдар дүүрэн эд бараа, сав суулга, эргэнэг, тогоо шанага тавихад зориулгатай эргүүлэг ширдэг дэвсгэр зэргийг бэлтгэнэ. Үүнээс гадна охиндоо эмээл, хазаар, ташуур, жилийн дөрвөн улиралд зохицсон гурван жил өмсөх дээл хувцас хунар, гоёл чимэглэлийн зүйл өгнө. Хүргэний тал гэр, гэрийн баруун талын төхөөрөмжийг бэлтгэдэг. Ахмад үеийнхэн «Гурван хүү гэрлүүлсэн айл баяжиж, гурван хүүхэн мордуулсан айл хоосордог» гэж ярилцдагаас үзвэл хүргэн хүү талаас бэлтгэсэн сүйн хэмжээ хүүхний талын бэлтгэн төхөөрч байсан инжний хэмжээг хэзээ ч гүйцэж байгаагүйтэй холбоотой бололтой (Цэрэнханд, 1981, х. 45). Үүр цайх үед бэрийг төрхмийнх нь гэрээс тусгай товлосон ивээл жилтэй хүн авч гарна. Энэ үед бэр үеийн бүсгүйчүүлийн хамт байх ба бэрийг авч гарах гэхэд тэд явуулахгүй гэж бэр явах дургүй байдал гарган бүснээсээ барилцан зогсох үед хүчээр авч гарсан дүр үзүүлнэ. Ийнхүү бэрийг авч гараад нүүрийг нь улаан өнгийн даавуугаар бүтээн морин дээрээ сундлан эцэг эхийнх нь гэрийг гурав тойроод хүргэн хүү болон дагалт хүмүүс үдэгсдийн хамт явсаар эцгийн гэрийн гадаа нар дөнгөж гарч байх үед хүргэн ирдэг заншил түгээмэл юм. Бэрийг анх гэрээсээ явах үед эцэг нь буян хишиг дуудан хурайлан үлдэх ба эх нь хадмынд нь хүргэн өгч гурав хонодог. Тэгэхдээ бэрийг аваачихаар сондгой тоотой хүмүүс очдог бол тэгш тоотой болон буцах учиртай. Энэ нь хос хоёрын амьдралын дутуу бүхэн гүйцэн тэгширч буйн учир утгатай. Бэр буулган ирэх замд худ худгүйн талынхан хоорондоо морины хурд үзэн уралдан наадах ёс түгээмэл. Үүнийг тухайн үед гүйцэтгэх зан үйлийн нэрээр чөмөг уралдуулах, таваг уралдуулах, нар булаалдах гэж янз бүрээр нэрлэдэг байна. Хүргэний гэрт дөхөж очмогц тэднийг тавагтай идээ барьсан морьтой хүн угтаж мэндлээд залуу гэр бүлд энх жаргалыг бэлгэдэн хоёр газар түүдэг гал ноцооно. Гэрлэгсэд хоёр галын хоорондуур гарна (Эртний ариутгах заншил). Энэ нь тэд амьдралынхаа урт замд тохиолдож болох бүх бэрхшээлийг давлаа гэсэн шиг утгатай юм8. Бэрийг ирмэгц шинэ гэрийн урд цагаан эсгий дэвсэн баруун үзүүрт нь будаагаар нар, зүүн үзүүрт нь сарыг дүрслэн хүргэнийг нарны дүрсэн дээр бэрийг сарны дүрсэн дээр тус тус суулган шаант чөмгийн бүдүүн үзүүрийг хүргэнд, нарийныг бэрд атгуулан хоёулыг ургах нарны зүг хандуулан

	 

	Шар наранд мөргөмүү

	Шаант чөмөг атгамуу

	 

	гэж хэлэн гурван удаа тонгос хийлгэн наранд мөргүүлдэг. Энэ нь наранд шүтэх эртний хүмүүсийн шүтлэгтэй холбогдон үүссэн зан үйл гэж болно. «Эртний хүмүүс нарыг илч дулаан, гэрэл гэгээний эзэнд тооцон ангийн олз, ургац, гэрт тохиолдсон аз завшаан зэргийг түүнээс шалтгаалж байна гэж үзэж байв. Иймд мөргөл, өргөл, тахилга үйлдэн хайр хишгийг нь гуйх зорилгоор нар сарыг тахих тусгай ёслол үйлддэг байсан9 билээ. Ер нь хуримлах ёслолд бэр хүргэнд хор хөнөөл хүргэж болзошгүй далдын хүчнээс хамгаалах, сайн сайхныг хүсэн аз жаргалтай гэр бүл болохыг бэлгэдсэн утга бүхий зан үйлийн зориулалттай үйл хөдлөл нэн элбэг билээ.

	Бэрийг хадмындаа орох үед болдог нэг сонин заншил бол баганаар үүд даран саатуулж үүдэн дарлагын үг харилцан хэлэлцэх ёс юм. Энэ шүлгээр харилцан мэнд амраа мэдэлцсэний дараа:

	 

	Хөлгүй их мөрөн далайд ч бол

	Гүүр салыг тавиад гардаг байтал

	Хүч бүгдийн орж гардаг үүдийг

	Хөөтэй хусан баганаар

	Хөшин дараад байдаг

	Аль газрын ёсон бэ?

	Арван хорын үндсийг таслагч

	Анжаа мэргэн Гэсэр хаан ч

	Уран гоо нэрт хатнаа

	Урьж залж буулгахдаа

	Асар их зандан гэрийн үүдийг

	Ацтай шүрэн баганаар

	Арлан дарж байсан

	 

	гэх зэргээр харилцан мэтгэлцэж шүлэглэдэг байна.

	Хуримлах ёслолын үед бэр, хүргэн талынхны чадал хүч, авхаалж самбааг сорьсон зан үйлийн чанартай тоглоом наадмын зүйл олон байдгийн нэг нь ухааны хурц, үгийн цэцнийг тэнцэн сорьж цэц булаалдсан үүдэн дарлагын үг юм. Бэрийг хадмын гэрт оруулах гэхэд баганаар үүд дарж саатуулан хэлэлцэх үүдэн дарлагын уг нь уран үг, хурдан сэтгэх чадварын өрсөлдөөн болдог учир түүний гол хэсгийг оньсого тааврын чанартай зүйл эзэлдэг. Мөн харилцан цэц булаалдахдаа сургаал, зүйр цэцэн үгийн маягтай үгсийг ч хэлэлцэх нь бий. Тухайлбал,

	 

	Эртний түүхээс эргэн санаж

	Эрхэм ургийн нөхдөөс

	Энэ хэдэн зүйлийг асууя

	Анх тэргүүн галбыг

	Аль төр эзэлсэн

	Алтан сүмбэр уул

	Аль талд нь тогтсон...

	 

	гэх мэтээр асуухад

	 

	Эзэлсэн тарийг асуухдаа та нар

	Энэ галбаас осолдов уу? 

	Эрдэнэ сүмбэр уулыг асуухдаа

	Энэ нутаг чинь давчдав уу?

	 

	гэх мэтээр мохоон хариулж шүлэглэдэг. Энэ нь хуримын харилцаа шүлэг гарал үүслийн хувьд аман зохиолын төрөл зүйлийн ялгаа зааглагдан салж чадаагүй байсан үетэй холбогдолтойг харуулж байна. Хуримын харилцаа дуу ч гэсэн ийм шинжтэй бөгөөд түүний онцлог бол тухайн зан үйлийн учир холбогдлыг тодотгох, бүжгийн үйл хөдлөлийн айзам хэмнэлийг тохируулах, янз бүрийн тоглоом наадмын хэрэглүүр болох хуримд оролцогсдын сэтгэлийн догдлолыг илэрхийлэх зориулалттай байдаг бөгөөд харин үйл явдлын шугам харилцан үйлчлэх уран сайхны дүр үгүй билээ.

	Аливаа зан үйлийн ёслол, тоглоом наадмын зүйлс нь театрчилсан тоглолтын үр хөврөлийг агуулж байдаг төдийгүй дангаараа бие даан ардын жүжиг наадмын зүйлсэд тооцогдохуйц харилцаа шүлэг, дуугаар элбэг. Ялангуяа хуримын ёслолд энэ шинж бүр ч тод харагддаг. Хоёр тал гэр бүл болох явдлыг бүрэн зөвшөөрч тохиролцсон атал төрхмийн гэрээс бэрийг оруулахын өмнө мөн цааргалж буй янзтайгаар баганаар үүд даран саатуулж цэц булаалдах, бэр мөргүүлэх, ёслолууд болон бэр, хүргэн талынхны өрсөлдөөний шинжтэй янз бүрийн тоглоом наадам зэрэг нь чухамдаа нэгэн зүйл театрчилсан тоглолт шиг санагддаг. Түүнчлэн бэр хүргэн талынхны хооронд хэлэлцдэг бэр гуйх үг, сүй бэлэг хэлэлцэх үг, үүдэнд дарлагын үг зэрэг харилцаа шүлэг, буриадын хуримлах ёсонд илүүтэй байдаг харилцаа дууны янз бүрийн хэлбэрүүд нь дангаараа бие даан ардын драм, жүжиг наадамд тооцогддог билээ. Үүдэн дарлагын үг хэлэлцсэний дараа худ худгуйн талаас нэг нэг эмэгтэй шинэ бэрийг дагуулан гэрт оруулж (тэднийг бэргэд гэж нэрлэдэг) үсийг нь хагалан самнаж чимэг зүүлт зүүн,ийн эхнэр хувцас өмсүүлж дуусмагц хадам эх нь бэрд аягатай сүү өгч амсуулсны дараа гал, бурхан, хадам эцэг эх, нохой, айргийн хөхүүрт мөргүүлэх ёслол үйлддэг ба тус бүрд нь мөргөх ёслолын үг хэлдэг байна. Эдгээрээс хамгийн хүндэтгэлтэй нарийн төвөгтэй нь галд мөргүүлэх ёслол юм. Тэгэхдээ дагалт хоёр бэргэн бэрийг хөтөлж хадам эцгийнд нь оруулж гал голомтын зүүн урд талд цагаан эсгий дээр сөхрүүлэн суулгадаг. Энэ үед бэрийн хоёр гарт цагаан даавуун уут углаж таван өнгийн торгоны өөдөс, өөх, шар тос галд өргүүлж тулганы урд тотгонд гурван удаа мөргүүлдэг. Тулга бол өрх гэрийн гал голомт бөгөөд түүний гурван хөл нь гэрийн эзэн, эзэгтэй, бэр гурвыг төлөөлдөг гэж үздэг заншилтай. Ингээд хадам эцэг нь баруун тал, хадам эх нь зүүн тал, бэр урд талд буй байдлаар тулга тулдаг ёс дэлгэрсэн байна. Иймд бэр хадмын гал голомтод мөргөхдөө тулганы урд хөлд мөргөдөг ёстой ажээ. Энэ заншил нь овгийн байгууллын үеийн эцгийн эрхт ёсны их гэрийн үеэс гэрлэсэн хүү эцэг эхтэйгээ нэг дор амьдардаг хэв заншлын шинжтэй үүсэж хожим уламжлагдсан гэж С. Бадамхатан үзсэн байна. Бэр мөргөх үед хэлдэг уран холбоо үг нь чухамдаа галын магтаал, тахилгын үгийн чанартай бөгөөд эртний хүмүүсийн галын шүтлэгтэй холбогдон үүсжээ. Феодализмын үед эл үгэнд шарын шашны нөлөө орж тусгай уншлага залбирлын шинжтэй болсон тал бий. Гэвч уран дүрслэлийн аргын талаар тухайн үеийн онолын сэтгэлгээний онцлогийг тусгасан нь сонирхолтой. Ийм нэг үгэнд

	 

	Хэлийн дор зохистой энэ сайхан амттаныг 

	галын тэнгэр чамд өргөн мөргөнө

	Биен дор зохистой энэ сайхан хив торгыг 

	галын тэнгэр чамд өргөн мөргөнө

	Чихэн дор зохистой энэ сайхан сүлд дууг 

	галын тэнгэр чамд өргөн мөргөнө

	Хамрын дор зохистой энэ сайхан үнэрт хүжийг 

	галын тэнгэр чамд өргөн мөргөнө

	Нүдэн дор зохистой энэ сайхан торгыг 

	галын тэнгэр чамд өргөн мөргөнө

	Энэрэл сайт энэ хүүхнийг

	Эцэг эхээс нь өөр газар түшүүлж

	Эр нөхрийн сүр сүлдэн дор багтаан

	Эгүүрдийн амьдралыг өгөн соёрх10 

	 

	хэмээн таван мэдрэхүйн тухай дорно дахины сэтгэлгээнд тулгаварлуулан галд өргөсөн зүйлийг магтаад хадмын ам бүлд бэрийг багтаан өршөөл үзүүлэхийг гуйсан байдаг. Энэ нь хадам эцгийн гал голомтыг хүндэтгэн түүнээс хайр ивээлийг нь гуйж буйн учир утгатай. Энэ ёслол нь монголчууд дэлхийн бусад үндэстнүүдийн нэг адил галыг эрт дээр үеэс хутагт ариун чанартай зүйл гэж хүндэтгэн түүнд гэрийн гал голомтын эзэн онгон сахиус оршдог гэж итгэн шүтэн биширч тахиж ирсэнтэй холбоотой юм. Мөргөх ёслолын үед бэр хадам эцэгтээ цамц, хадам эхдээ өмд зэрэг зүйлээр бэлэг өгдөг ба тэд хариуд нь ерөөл бэлгийн үг хэлнэ. Энэ бэлэг нь бэрийн юм оёх ур чадварыг тэнсэн сорьсон шинжтэй. Монголын нууц товчоонд энэ бэлэг «шитхүл» гэсэн нэрээр тэмдэглэгдсэн байна. Мөргөх ёслол дууссанаар бэр хадмын гэр бүлийн бүрэн эрхт гишүүн болдог. Энэ ёслол нь эртний үүсэлтэй бөгөөд овгийн байгууллын үеийн ойлголт ёсоор харь овгийн хүнийг өөрийн овогтоо элсүүлэн авч буйн учир утгыг илэрхийлж байна. Овгийн үндсэн шинж бол «гал голомт нэгтэй, энэ нь уул овгийн оршин байгаагийн бэлгэ тэмдэг болдог. Овгийнхоо хүрээнд харилцан дотносох бусдыг хүнийсэх ба бусад хүнийг овогтоо оруулахыг аль болохоор дургүйцэн эсэргүүцдэг. Хэрэв хүчин сулрах буюу ургаас гадуур гэрлэх ёсны улмаас өөр хүнийг багтаан авахул тусгай ёс заншил гүйцэтгэдэг нэгдсэн онгон шүтээнтэй» зэрэг болно11. Тэгвэл бэр мөргөх ёслол нь үүний улирч хувирсан хэлбэр гэж болно. Хуримын үед болдог өөр нэгэн сонин зан үйл нь бэрээр хадмын талынхны нэр цээрлүүлэх ёслол юм. Зарим хуримд бэр зөвхөн хадам эцэг эх төдийгүй бусад төрөл садны хүмүүстэй ч золгон мөргөдөг бөгөөд тэгэхдээ нэрийг нь хойшид ямар үгээр цээрлэн дуудах тухайгаа хэлдэг. Ер нь хадам эцэг эх болон өөрөөсөө ахмад бусад төрлийн хүмүүсийн нэрийг бэр хэлж болдоггүй ямар нэг өөр үгээр цээрлэн дууддаг заншил нийт монгол хэлтэнд түгээмэл юм. Энэ заншлын ул мөр халимаг бүсгүйчүүдийн хэлэнд үлдсэнийг монголч эрдэмтэн Пентти Аалто судалсан билээ. «Халимаг бүсгүйчүүд эх хүний нэр, ялангуяа нөхрийнхөө төрөл садан эмэгтэйчүүдийн нэрийг цээрлэдэг бөгөөд... үйл үгээр тойруулан битүү өгүүлсэн байдаг. Ингэж эмэгтэйчүүдийн нэр цээрлэн хэлэлцэхийг халимгаар Berlxe, Berms'xe гэдэг. Бас xad Omlxe гэж нэрлэх дуудах хэрэглэх зэргийг хориултай гэж заахдаа цээр цээрлэх гэдэг тусгай үг байдаг байна12. Иймд бэр, хадам гэдэг үг энэ заншилтай холбогдон үүссэн бололтой. Хадмынхны нэрийг ийнхүү цээрлэх заншлыг тусган зохиогдсон үлгэр ч байдаг. Уг үлгэрт Цэцэн бэр үзсэн зүйлээ ярихдаа «Урсгалын эхэнд ургаагийн хажууд, майлмайн дардмайг улимай ирээд шамшиж орхиж, та дэлдгэрээ унаад сэргэрээ үүрээд явах юм биш үү хэмээн ус, мод, хонь, хуц, чоно, илжиг, нум гэх мэт нэртэй хадмуудынхаа нэрийг хэлээгүй13 цээрлэн сорилт давсан тухай гардаг. Энэ нь нэг талаас эцгийн эрхт ёсны үед эцгийн нэр хүнд эрс дээшилж нэрийг нь хэлж болдоггүй заншил гарч байсны тусгал гэж болох юм. Мөн нэр цээрлэх явдал нь «Хөгжлийн нэлээд доод шатанд ямар нэг юмны нэр биет зүйлтэйгээ шууд холбоотой гэж ухаараад хэрвээ нэрийг нь хэлбэл тухайн биет зүйлийг хөндөж хүрч байгаа мэтээр ухаад нэрийг цээрлэдэг14 байсантай холбоотой юм.

	Бэр гуйх, сүй хүргэх, гэр мялаах зэрэгт ихэвчлэн нэг ерөөл тавьдаг бол хуримын үед хэд хэдэн ерөөл хэлдэг нь түүний цар хэмжээ, зан үйлийн баялаг байдлаас шалтгаалж байгаа юм. Хуримын ерөөл нь гэр бүл бололцох явдлын нийгмийн учир холбогдлыг тодчилон тодорхойлсон буюу эсвэл бэрд аж байдал, ёс суртахууны зүйлийг сургамжилсан, бэрийн эхийн ачийг магтсан, хурим найрын дэг ёсны талаар зочдод учирласан зэрэг утга агуулгатай, ерөнхийдөө сургаалын шүлгийн аястай. Хуримын ерөөлд магтаал болон сургаалын шүлгийн зэрэг олон өнгө аяс харагдаж буй нь төрөл зүйлийн хоорондын харилцан нөлөөллөөр тайлбарлагдахын зэрэгцээ гарал үүслийн хувьд эртний аман зохиолын нийлэг шинжтэй байх үед хамааралтайн гэрч юм.

	Хуримын ерөөл нь гэр бүл бололцох ёсны учрыг тодчилон тайлбарласан байдаг бөгөөд тухайн ёслолтой утга агуулгаараа нягт холбоотой. Хурим нь бэрийн гэрт болох үдлэгийн ёслол, хүргэн талд болох бэр буулгах ёслол, гурван хоногийн дараах эргэлтийн найр гэсэн хэсгүүдэд хуваагддаг бөгөөд тэдгээрт тус бүрд нь ерөөл хэлдэг төдийгүй зарим үед бэр, хоёр хадмын тал тус бүрд хандан ерөөх явдал ч тохиолддог байна. Эдгээрт цөмд нь гэр бүл бололцох нь хүн нийгмийн ёс болохыг тодруулан сургамжилсан утгатай. Тэгэхдээ хэнд хандан ерөөж буйгаас шалтгаалан өвөрмөц байдлаар илэрхийлдэг. Тухайлбал бэрийг хадмынх руу нь явуулахын урьд гэрт нь болдог найр бол үндсэндээ охиноо үдэх зориулалттай бөгөөд иймд түүнд хандан ерөөл тавихдаа:

	 

	Ганга мөрөн далайн урсгал хэдий ширүүн боловч 

	Газрынхаа намыг даган урсдаг жамтай

	Ган төмөр хэдийгээр хатуу боловч

	Галын илчин дор нугаран уярдаг жамтай15

	 

	хэмээн байгаль ертөнц, хүний нийгэмд болж буй үзэгдэл бүхэн цөм бодит хууль журамд захирагддаг болохыг сургамжлаад улмаар «алтан гургалдай шувууны дэгдээхэй, өд жигүүрээ гүйцэхийн цагт алсын ууланд нисэн оддог»-ийг сануулан «өлгийтэй нялхаас нь өр зүрхнээсээ хайрлаж өсгөсөн боловч өөр хүний үр болгон (хадамд) өгдөг» нь бас л түүний нэг адил хүн нийтийн тогтсон ёс журам болохыг учирлан урнаар тайлбарладаг. Харин бэрийг хадмын талд нь хүргэн ирсний дараа шинэ гэрт болдог хуримлах ёслолын үед:

	 

	Уулзаагүй байтал ураг садан болно гэдэг

	Урьдын тавьсан ерөөл

	Унаагүй байтал усан тэлмэн жороо болно гэдэг

	Тэнгэрээс иштэй унаа

	Дөрвөлжин цагаан уул бэрх боловч

	Дөт нэгэн замтай гэдэг

	Дөчин түмэн олон боловч

	Дөрвөн эцэг эхээс үүсдэг гэдэг

	Огторгуйн цагаан үүлэн хий агаарт хөвөлзөвч

	Усан нэгэн холбоотой

	Орчлонгийн амьтан олон боловч

	Ураг нэгэн холбоотой

	 

	гэх мэтээр залуу хосын амьдралыг төдийгүй хоёр айлыг ургийн холбоогоор холбон нэгтгэж «өрх өсгөн сум сунгаж» гэр бүл бололцож буйн учрыг хэлсэн байдаг. Хуримлах ёслолын нийт ерөөлүүд нь дүрслэх арга барил, утга агуулгын хувьд олон өнгө аястай бөгөөд сүй бэлэг болон гэрийн ерөөлүүд нь магтаалын шинжтэй бол хуримын ерөөлүүд нь сургаалын шүлэг, зүйр цэцэн үгийн байдалтай. Хуримлах ёслолын үед хэлдэг ерөөл бэлгийн үгийн сонин хэлбэр нь «эхийн цагаан сүүний харамжийн үг» юм. Бэрийг хадмын талд эх нь хүргэн ирж хуримд оролцдог бөгөөд хуримын төгсгөл хэрд «эхийн цагаан сүүний харамжийн үг» хэлж эхэд бэлэг өгнө. Энэ үг нь ирээдүй хойчийн сайн сайхныг ерөөн бэлгэдэлгүй харин үр хүүхдээ өсгөсөн эхийн ачлал хайр халамж зүтгэлийг уран үгээр магтан хэлсэн байдаг. Тухайлбал:

	 

	За үлэмж энэрэхүйн буян хотол төгсгөсөн

	Үнэхээр дагинасын язгууртай

	Ээж таны ач үрдэгээн

	Ачилсан тус нь юу билээ гэвэл

	... Хаврынх нь хавсарга салхинд

	Хажуу нөмөр дэгээн авч

	Хатуу ширүүн үгийг

	Хэлж сургасан

	Ачит ээж нь ээ!

	Зуных нь нар салхинд

	Суга сүүдэр дэгээн авч

	Ангаж цангахын нь цагт

	Ариун сүүгээрээ ундаалсан

	Ачит ээж нь ээ!

	 

	гэх мэтээр нялх бага байхаас нь хайрлан арчилж өсгөж хүний зэрэгтэй болгосон, ачлал энэрлийг дурдан магтаад:

	 

	Хан гарди шувууны зулзага ч бол

	Хар зандан модны орой дээр

	Үүрийн дунд сууж өсгөсөн боловч

	Хан огторгуй дор

	Халин дэвэн нисдэг жамтай

	Хан харцын маань

	Хайртай янаг үр гэж

	Өвөр дээрээ авч өсгөсөн ч

	Харь холд өгдөг ёстой

	 

	хэмээн «охин үр өөрийн гэрийн үүдэнд өтлөх ёсон үгүй» харин «хайрт охин сайхан үр боловч харь газар өгдөг заяатай»-н учрыг эхэд хандан учирласан байдаг. «Эхийн цагаан сүүний харамжийн үгийн» төгсгөлд үрээ өсгөсөн эхийн ачлал хайрын хариу болгож өгч буй бэлгийн тухай,

	 

	Анх төрсөн өдрөөс нь

	Асарч хайрлаж өсгөсөн

	Ачит эхийн хайрыг

	Өчүүхэн тусгахын төдий

	Барьж байгаа бэлэг бол

	Аливаа буян бүрдэгсэн

	Ариун цагаан хадаг

	Амтат идээний шим бүрдэгсэн

	Рашаант тунгалаг сархад, боов жимс

	Халуун хошуутай

	Халзан цагаан хонь нэг

	Эдгээр зүйлийг

	Эх танд өргөн дэвшүүлж барья16 

	 

	хэмээн бэлэгт орсон зүйлийг тоочин өгүүлдэг. Энэ дурдаж буй зүйл бол эхийн сүүн хариулах» нэрээр сүй бэлгийн дотор оролцдог тухай өмнө дурдсан билээ. Овгийн байгууллын үед «дайн тулаанд ороход эхийн цагаан сүү-хөхний даллага авах ёслол хийдэг17» байснаас үзэхэд хуримын ёслолд «эхийн цагаан сүүний харамжийн үг» хэлж эхэд бэлэг өгдөг заншил нь эхийн эрхт ёсны үеэс уламжлалтай байж болох юм. Эхийн цагаан сүүний харамжийн үг хэлсний дараа бэрийн талын ерөөлч хүргэн тал болон бэрд хандаж сургаал захиасны зориулалттай ерөөл хэлдэг. Тухайлбал, Дарьгангын хуримлах ёсны босго дэлбэлэх үгэнд:

	 

	Хулсан мод өндөр боловч

	Усны чийгээр ургадаг

	Хурдан сайн хүлэг ч

	Унаган насандаа уралддаггүй шүү

	Үйл сураагүй үр юм шүү

	Үс нь гүйцээгүй хүүхэд юм шүү

	Үүнийгээ хайрлан дасгаж авахыг

	Хадам ургийн газар

	Хамт бүгдэд нь захиарай

	 

	гэсэн хэмээн энхрий охиноо халамжлан байхыг хадам нарт нь захисан байдаг бол үзэмчин ястны хуримд айлын бэр болж буй охиндоо хандан захиас үг нэртэй тусгай ерөөл хэлж:

	 

	Цээжний уураа хүрвэй ч

	Аман дотроо хадгалж яв

	Чээлдэг (цээрлэдэг) дээдсийн алдрыг

	Ээжийн хэлснээр чээлж яв

	Үнс хогоо хаялгүй

	Өдөртөө битгий өнжиж бай

	Өвөг дээдсийг хүндэлж

	Өргөн буяныг олж бай18 

	 

	гэх мэтээр ёс суртахуун аж төрөх ёсны талаар сургамжилсан байдаг. Энэ нь хурим найрын жаргаах дууны зарим хувилбарын адил сургаалт уянгын шинжтэй. Хуримын дуунд хүний эхнэр, айлын бэр болж буй залуу бүсгүйн сэтгэлийн догдлолыг илэрхийлэх, түүнд эцэг эх, эр нөхрөө хэрхэн хүндлэх, төлөв төвшин, ажилч хичээнгүй байх зэрэг ёс суртахуун аж байдлын үйлсийг захин сургамжилсан байдаг. Иймд найр хурим жаргаах дууны нэлээд нь сургаалт уянгын шинжтэй бөгөөд буриад хуримд төрсөн гэрээс нь охиноо үдэхдээ дуулдаг «Ууцны дуунд» энэ байдал бүр ч тод харагддаг. Монгол олон ястны дунд түгээмэл дэлгэрсэн «Нарийн шарга» дуунаас хурим найрын дууны бүхий л онцлогийг ажиглаж болно. ЗХУ-ын ШУА-ийн Дорно дахины хүрээлэнгийн Ленинградын салбарын гар бичмэлийн фондод буй Е-165 гэсэн дугаартай 52 дуу бүхий (1911 онд олдсон) бичмэлд буй хувилбарт:

	 

	Алиа шарга чинь омголон

	Амыг нь татаж мордоорой

	Аав ээжийнхээ зарлигийг

	Хүлээн хүндэлж суугаарай

	Эрх шарга чинь омголон

	Эмээлийг нь чангатгаж мордоорой

	Эгч дүү нар олон бий

	Эвийг дагаж яваарай

	 

	хэмээн өгүүлээд улмаар:

	 

	Торго магнаг хувцсаа

	Тоостол үгүй өмсөөрэй

	Товчлон хэлсэн үгийг минь

	Дотроо бодож суугаарай

	Хоргой торгон хувцсаа

	Хол явахдаа өмсөөрэй

	Ховлох улс олон бий

	Хоёртой бодож суугаарай

	 

	гэх мэтээр харийн газар хадмындаа очоод биеэ хэрхэн авч явбал зохихыг сургамжилжээ. Ийнхүү эл дуунд үрдээ аж байдал, ёс суртахууны зүйлийг сургамжилсны зэрэгцээ:

	 

	Амраг бага чамайг

	Алчуур хавтага хоёрыг

	Арайхан бага мордуулбай

	Аяар болгож барья

	Эрх бага чамайгаа

	Эгнэгтийн хол мордуулбай

	Элдвийн олон эрдэнэсийг

	Үдлэг болгож барья

	 

	гэж эцэг эхийн үймэрсэн сэтгэлийн догдлолыг илэрхийлжээ. Эл дуу охиноо хүнтэй суулган хол газар үдэн хуримлаж буй эцэг эхийнх нь сэтгэлийн догдлол, хямрал, сургамж зэрэг бүхий л талыг тусгасныхаа нэг адил хурим найр жаргаах дууны утга агуулга хэлбэр зохиомжийн бүхий л шинжийг хадгалсан гэж болно. Өөрөөр хэлбэл найр жаргаах дууны бүхий л үүргийг дангаар гүйцэтгэж чадахуйц ажээ. Иймд охиндоо сургаал захиас хэлж хол газар хадмынх нь талд үдэж буй утгатай дээрх бадгуудын зэрэгцээгээр:

	 

	Хуур лимбээр найралбай

	Хуримын жаргал хөгживэй

	Хурагдсан олон та нартайгаа

	Хугацааны аяыг барьяа 

	Орой бүрий болбой 

	Айраг сархад хурщ бий 

	Олноор найрласан та нартаа

	Найрын үдлэг мэдүүлье

	 

	гэж буй нь найр өндөрлөх болсныг мэдээлэх үүрэгтэй дууны шинжийг мөн төлөөлж байна.

	Их хуримын орой хөшиг татах ёслол болдог ба хуримын гийчид тарж явцгаасны дараа бэр хүргэн талаас томилогдсон хоёр бэргэн орны урдуур эсгий хөшиг татан бэр хүргэнийг цуг унтуулах ёслол хийдэг байна. Бэрийн зөвхөн эх нь хүрэлцэн ирж хуримд оролцдог ба харин эцэг нь 3 хоногийн дараа эргэлт нэрээр ирж хөшиг тайлах найрт оролцдог. Ийм учраас «ээж хүргэлтэд, аав эргэлтэд» гэсэн зүйр үг гарчээ. Нийт монголд эх нь охиноо хадмынд нь хүргэх ёс түгээмэл юм. Хурим дуусаж бэрийг хүргэж ирэгсэд буцах үед тэдэнд бэлэг өгөөд хүргэн талын хэн нэг хүн гэрийн баганаас шагай буюу эсвэл үнсний адасга холбон зүүж түүгээр дохин орсон бороо арилж ирсэн гийчид буцдаг хэмээн хэлж хөөх дүр үзүүлнэ. Ийнхүү зочид буцахад харин бэрийн эх үлддэг байна. Багана үнсний адасга зэрэг нь гэрийн гал голомтын төлөөлөл болдог бололтой. Хурим дууссаны дараа нэг хоноод эх нь охиноо орхин явахдаа шинэ гэрийнх нь орны урд түүний хормойг нь дэвсүүлэн сөхрүүлэн суулгаад хормойн нэг үзүүрийг чулуугаар, нөгөөг сүхээр (эсвэл цагаан, хар чулуугаар) дарж «бэр очсон газраа, чулуу шидсэн газраа» гэж хэлээд тардаг ажээ. Энэ бол «энэ айл чулуу, ган мэт бат бэх байг. Охин минь энэ гэрт хүндтэй үнэнч сайн эхнэр болог» гэсэн утгатай юм19». Хар цагаан чулуу нь эртний бөө мөргөлийн ойлголтын дагуу хар цагаан зүгийн тэнгэрт охиныхоо хувь заяаг даатгаж буйг бэлгэдэж байж болох юм.

	Монголчуудын хуримлах ёсны ерөнхий тоймоос харахад түүнийг бүрдүүлэгч зан үйл дэг ёс нь маш эртний түүхэн уламжлалтай гэрлэлтийн анхны хэлбэрүүдтэй гарал үүслийн холбоотой байх нь ч цөөнгүй. Эхийн эрхт ёсноос эцгийн эрхт ёсонд шилжих үеийн гэрлэлтийн хэлбэрүүдээс үүдсэн зарим заншил монголчуудын уламжлалт хуримын гол цөм болсон хэсгүүдийг үүсгэн бүрэлдүүлсэн гэж болно. Элгэн төрлийн цус холилдох явдал улам бүр хязгаарлагдсаар хоёр өөр овгийн гишүүдийн хооронд гэрлэх (экзагом) ёс үүссэн боловч эхний шатанд аль тохиолдсон харь овогтой худ ураг болж байсангүй тодорхой нэг хэлэлцээрт овог, бүр тодруулбал эх нь хүүдээ эхнэр сонгохдоо өөрийн төрсөн ахын охинтой гэрлүүлэхийг эрхэмлэдэг байв. Ийнхүү өөр овгоос боловч ураг төрлийн систем дотроо тодорхой нэг хэлэлцээрт овгийн буюу нагац ахынхаа охинтой гэрлэх хэлбэр нэлээд хугацаанд байжээ. Ийнхүү тогтсон уламжлалыг даган тодорхой хэлэлцээрт овгуудын хооронд нагац зээгийн уламжлалыг даган тодорхой хэлэлцээрт овгуудын хооронд нагац зээгийн холбоог түшиглэн гэр бүл бололцох явдалд саад учруулдаг хүчин зүйлс эрт үед цөөнгүй байснаас хамгийн гол нь хүн амын өсөлтийн тогтворгүй буюу жигд бус байдал юм. Тухайлбал гэрлэлтийн холбоо бүхий овгуудын эрэгтэй эмэгтэйчүүдийн тоо тэнцүү биш байх явдал цөөнгүй тохиолдож байсны зэрэгцээ янз бүрийн нөхцөл шалтгаанаас болоод бүхэл бүтэн овог сөнөх, сүйдэх явдал ч гарч байв. Ийм учраас харь овгийн хүнтэй гэрлэх явдалд арга буюу хүргэсэн юм. Урьдаас тогтсон уламжлалыг дагаж тодорхой хэлэлцээрт овгоос нагац талаа түшиц гэр бүл болоход (фратрия буюу) ургийн холбоот овгууд нь «Нэгэн ижил, шүтээн гал голомтод хамаарч, овгийн тамга нь ижил байх нь олонтоо байсан учир бэр гуйх, баталгаа хийх, хүүхний төлбөр болгон сүй бэлэг өгөх, бүр цаашилбал харь овгийн хүнийг овогтоо элсүүлж мөргөлийн ёс гүйцэтгэх зэрэг нь шаардлагагүй20 байсан бол харь овгоос гэрлэх болсон үед энэ бүхэн зайлшгүй хэрэгтэй болжээ. Нөгөөтээгүүр тэр үеийн хүмүүсийн ойлголт ёсоор бол шүтлэг, гал голомт ураг төрлийн системийн хувьд өөр харь овгийн хүнтэй гэрлэнэ гэдэг өвөг дээдсийн уламжлалыг зөрчин онгон шүтээнээ доромжилсон маш их нүгэлтэй үйлс болох байв. Иймд хүчинд автсан буюу хулгайлуулж буй маягаар хүүхнээ өгөх, худын тал ч гэсэн бэрийг ирэхэд гэрт оруулалгүй, баганаар үүд дарж саатуулах, бэр гуйх болон гэр бүл болох тухайд ёгт далд үгээр ярилцах зэрэг хуримлах ёслолын зарим зүйлс үүссэн юм. Энэ нь харь овгийн хүнтэй сайн дураар гэрлэлээ гэж онгон шүтээнээ хилэгнэхээс болгоомжлон түүнийг хуурч, төөрөлдүүлж буйн зориулалттай. Ийнхүү хуримлах ёслолын үндсэн хэсгүүд харь овгоос гэрлэх ёс үүсэн бэхжих явцад үүсэн бүрэлдэж улмаар дараагийн түүхэн үе шат бүрийн нөхцөл байдалд зохицон боловсрон хөгжсөн юм. Хуримын үед баруун талыг эрэгтэйд, зүүнийг эмэгтэйд оноох заншил, хүргэнээр шаант чөмөг зэргийг мултлуулан хүчийг нь турших ёс, залуу хосыг бат бэх гэр бүл болохын бэлгэдэл болгон хуримын дараа гурав хоног хүзүүний мах идүүлэх заншил зэрэг нь гарал үүслийн хувьд эхийн эрхт ёс, овгийн байгууллын үетэй холбогдох боловч дараагийн үеүдэд шинэ агуулгаар баяжин хувьссан билээ.

	Монголчуудын хуримлах ёсны нэлээд зүйлс түүхэн үе бүхний нөхцөл байдал, нийгмийн харилцаа, ард олны үзэл бодол аж төрлийн онцлогийг тусган хувьссаар ирсэн юм.

	Феодализмын үед шарын шашин хүчтэй дэлгэрснээс бэр хүргэний жил мэнгэ таарах эсэх, ямар өдөр хуримлах зэргийг ламаар мэргэлүүлэх, бэрийн ерөөлийг ламаар уншуулах зэрэг шашны нөлөө хуримын ёсонд нэвтэрсэн байна. Гэвч энэ байдал монгол үндэсний уламжлалт хуримын ёсны үндсэн шинж мөн чанар ялангуяа ардын үзэл санаа, хүсэл эрмэлзэл, оюун билгийн толь болсон хуримын аман яруу найргийн шинж төлөвийг бүрмөсөн өөрчилж чадаагүй юм. Мөн тэмдэглэлтэй нэг зүйл бол феодалын нийгмийн үе дэх хуримын ёсонд ардчилсан үзэл санааны илэрхийлэл болсон дэвшилт зүйлс улам бүр бэхжин дээшилсэн юм. Тухайлбал феодал ноёдын хуримлах ёсонд эмэгтэй хүнийг дорд үзсэний илэрхийлэл болсон зүйлс элбэг байдгаас гадна сүй бэлэг нь бэрийг эд хөрөнгөөр худалдан авч буйн шинжийг бүр ч их харуулдаг байна. Тэгвэл жирийн харц ардын хуримлах ёсонд ийм зүйлс үлэмж бага байдгаар барахгүй инж сүй нь жирийн бэлэг өгч авалцах утгаар байдаг.

	Сүй бэлэг хүргэх ёс нь эд хөрөнгийн зүйл ихээхэн шаардсан чирэгдэл ихтэй байсан учраас XIX зууны үеэс харц ардын дунд «хүүхэн босгож» гэрлэх хэлбэр нэлээд түгээмэл болсон юм. Мөн хуучин уламжлалт гэрлэлт нь амьдралаа холбож буй залуусын хайр сэтгэлийг огт харгалзалгүй зөвхөн эцэг эх нь шийддэг байсан явдал үүнд нөлөөлсөн юм. Хүүхэн босгон гэрлэхэд хос залуус хоорондоо хайр сэтгэлийн үндсэн дээр тохиролцон болзсон цагтаа шөнө дүлээр эрэгтэй нь хэсэг нөхдийн хамт юм уу эсвэл ганцаар хөтөлгөө морьтой ирж хүүхнээ оргуулан аваачдаг. Тэгэхдээ хүүхний эцгийн гэрийн тотгоноос хадаг зүүж орхидог бөгөөд энэ нь охиныг нь оргуулан аваачсаны тэмдэг болдог ажээ21. Ингээд гурав хоноод хүүгийн эцэг бэр гуйх маягаар ирж сарын дараагаар хоёр талаас нийлэн хуримлаж гэрлэлтийг хууль ёсны болгодог байна. Энэ нь хос залуусын хоорондын хайр сэтгэлд үндэслэсний зэрэгцээ сүй бэлэг төлөх эд хөрөнгийн бэрхшээлт байдлаас чөлөөлдөг учраас харц ардын дунд их дэлгэрсэн юм. Энэ бол үйлдвэрлэх хүчний хэрэгцээгээр эмэгтэйчүүдийг хулгайлдаг овгийн байгууллын үеийн хэлбэрийн үлдэц биш, харин хувийн өмчийн бүхнийг шийдвэрлэх эрх мэдлийг зөрчин гарч ирсэн цаг үедээ дэвшилттэй зүйл байв.

	Ардын хувьсгал ялсан үеэс нийгмийн ахуйд гарсан шинэ зүйлс, хүмүүсийн ухамсрын өсөлтийн дагуу шашин шүтлэгийн нөлөө бүхий элдэв хоцрогдлын зүйлс хуримын ёсноос аяндаа гээгдсэн төдийгүй нийгмийн шинэ харьцааны тусгал болсон дэвшилтэт шинэ шинэ хэлбэрээр монгол хуримын ёслол баяжиж ирсэн билээ. Ардын засгийн газраас 1925 оны 10-р сард гаргасан «эмэгтэйчүүдийг богтлох явдлыг зогсоох тухай» тогтоол нь гэрлэлтийн ёслол дахь феодализмын үлдэгдлийг даван туулах үндсэн нөхцөлийг бүрдүүлж өгсөн юм. Тэрчлэн 1926 онд баталсан иргэний хуулиуд гэр бүлийн харилцааны галаар тусгай заалт оруулан сүй богт тавьж гэрлэхийг хориглосны дээр 1929 онд түүнийг улам шинэчлэн гэр бүлийг бүртгэж байхыг хуульчлан заажээ. Хуучин цагт хань ижлээ зөвхөн эцэг эхийн тааллаар сонгож өөрсдөө ямар ч мэдэлгүй байсан бол одоо хүмүүс өөрсдийн дур хүсэл, хайр сэтгэлийн үндсэн дээр гэрлэх болсон байна. Мөн ард түмний аж байдал ухамсрын өсөлттэй холбогдон сүй бэлгийн арилжаа наймааны шинж бүрмөсөн алга болсон төдийгүй түүний бүрэлдэхүүн ч өөрчлөгдөн соёл ахуйн бэлэг дурсгалын чанартай зүйлээр бүрдэл болдог болжээ. Мөн хуучин хуримд байсан бэр мөргөх ёслолын агуулга хэлбэр үндсээрээ өөрчлөгдөн хадам эцэг эхтэйгээ мэндчилэн тэднээс сургаал халамжийн үгийг нь сонсохын учир утгатай болжээ. Хуримлах ёслолд зөвхөн хоёр талын хамаатан садан оролцох бус хамт ажилладаг хүмүүс найз нөхөд нь хамаарагдах болсон төдийгүй сүүлийн үед ажил сурлагаараа тэргүүний зарим залуусын хуримыг нэгдэл, үйлдвэр, сургууль зэрэг албан газраас нь ёслон тэмдэглэж байгаа нь хуримын ёслолын нийгмийн шинж, хүмүүжүүлэх нөлөөг улам дээшлүүлж буй зүйл юм. Сүүлийн үед улс түмний найрамдал нөхөрлөл шинжлэх ухаан техникийн хувьсгал, хэвлэл мэдээллийн их хөгжилтэй уялдан аль ч улс үндэстний иргэний баяр ёслолд дэлхий нийтийн чанартай дэвшилтэт зан заншил, хэв маяг нэвтэрч буй нь монгол үндэсний хуримлах ёслол дээр ч ажиглагдаж байна.

	Орчин үеийн гэр бүл болох ёслол нь гэр бүл бүртгэх ёслол, хурим гэсэн үндсэн хоёр хэсгээс бүрдэл болж байна. Гэр бүл бүртгэх ёслол төр улсын байгууллагад болдог бол хурим гэр ахуйн хүрээнд болдог. Гэр бүл бүртгэх ёслол нь залуу хосын гэрлэлтийг төр улсын зүгээс хууль ёсны болгон баталж буй бол хурим нь эцэг эх, ах дүүс, найз нөхдийн зүгээс гэрлэлтийг хүлээн зөвшөөрч бат сайхан гэр бүл болохыг хүсэн ерөөж буйн зориулалттай юм. Гэр бүл бүртгэх ёслол нь гэрлэлтийн нийгмийн учир холбогдлыг улам ихэсгэж буй билээ.

	Урд өмнө монголын үндэстэн ястнуудын хуримлах ёсны талаар ШУА-аас эрхлэн гаргадаг цуврал сэтгүүлүүдэд нийтэлж байсан боловч тусгай эмхэтгэсэн нь үгүй билээ. Энэхүү эмхэтгэлд бид аль болох хэвлэгдэж байгаагүй материалаас оруулсан бөгөөд ардын зан заншил, утга, соёлыг судлагч, сонирхогч олонд хэрэг болох буй заа хэмээн итгэнэ.

	 

	X. Сампилдэндэв


 

	ТӨВ ХАЛХЫН ХУРИМЛАХ ЁС

	Ам турших

	 

	Эмээл хазаар бүрэн тэгш, зүс нийлсэн тарган сайн цагаан буюу саарал морьдтой гоёмсог сайн хувцас өмссөн төлөв томоотой хоёр гурвын зэрэг хүмүүс охиныд орж ирээд мэнд амрыг асуулцаж цаг улирлын байдал, тэр үеийн нийтийн сонирхолтой зүйл, газар ногооны шим гарц, малын тарга хүч зэргийг цөм бэлгэтэй сайхан үгээр ярилцаж байгаад, хүү талаас ирэгсдийн ахлагч нэгэн хүн тодоор ингэж хэлнэ.

	— За... гуайн хүү ... энэ жил хорин нас хүрчээ. Тиймийн тул ... гуай танайхаас

	 

	Эрж олддоггүй эрдэнэ

	Сурч олддоггүй сувд

	 

	танайд бий гэж, болдог сайн зурхайчаар зуруулан, сайн ламаар шалгуулан, жил мэнгийг тохируулан, ивээл жилийг нийлүүлэн энэ төрдөө тустай, эгэл олондоо өлзийтэй, эрхэм энхрий хоёр үр хүүхдээ нийлүүлж, худ ургийн хос холбоо байгуулахыг хүсэж гуйхаар энд бараалхан ирсэн билээ. Гуйж хүссэн ёсоор энхрий хайртай үр болох арван найман настай хүүхэн хонгор ...-ээ бэр болгон хайрлана уу гэж хэлнэ.

	Хүүхэн талын гэрийн эзэн:

	— Эрхэм та бүхний хүсэж ирсэн эрж олддоггүй эрдэнэ, сураглаж олддоггүй сувдыг энэ хэр хэлэх зүйлгүй, эрхэм нөхөд манай илүү гэрт морилж амарна уу гэнэ.

	 

	 

	Сүй тавих

	Хүүхэн талын гэрийн эзэн, гэрийнхэнтэй зөвлөлдөн хэлэлцэж, хүүхнээ өгөхөөр зөвшөөрөн тогтсон бол анх ирэгч хүү талын хүмүүсийг урин оруулж ёслон зочлоод өгөхөөр зөвшөөрөн тогтсоныг хэлэхэд, мөнхүү хүмүүсийн ахлагч өврөөсөө хадаг гарган үнэртэй хүж, гэрэлт зулыг бурханд өргөөд, бэлгэтэй үг хэлнэ.

	 

	 

	Ерөөлийн үг

	Улиралт орчлонгийн газар дэлхий униартан байх

	Холбоот уул усны байгаль учрал шиг

	Ерөөлт ... таны болоод ... гуай бидний

	Урьдын сайхан ерөөлийн хүчээр

	Худ ураг элгэн бололцдог чинь

	Эртнээс нааш зохиосон

	Ес журмыг дагуулсан болох учир

	Эрж хүссэн эрдэнэ

	 

	хүмүүсээс:

	 

	Өргөн үүдийг чинь нээж

	Хоёр этгээдийг худ ураг болгон нийлүүлсэн

	Хоёр үрийн минь язгуурын заяа буян дэлгэрч 

	Өнөд сайхан зохицох болтугай!

	 

	гэж ерөөж мэхэсхийн ёсолж сууна. Дараа нь хүү талын хүмүүсээс:

	 

	За эрхэм хүндэт ... гуай таны

	Өндөр босгыг чинь алхан бараалхаад

	Холыг ойртуулдаг морин эрдэнэ

	Сурч ирсэн сувдыг

	Авахыг зөвшөөрсөн тул 

	Алтан сүй бэлгийг амлуулахыг хүснэ

	гэхэд хүүхэн талаас:

	Алаг сайхан үрийгээ хайрлахгүй өгч

	Хаан төрийн ёсоор

	Худ ураг бололцож байгаа ... гуайнх

	Арван цагаан буян

	Алт мөнгө зэргийг

	Авдар сав дүүртэл өгөх биз!

	 

	Хүү тал:

	 

	Амраг хоёр үрээ

	Хослон нийлүүлж

	Худ ураг болох хэрэгт

	Эд мал мөнгө хөрөнгийг

	Эрхбиш хоёр талаас

	Найртай сайн сайхан

	Явж ирснээ бодож

	Зохистой тоогоор

	Айлдаж хайрлана уу гэнэ.

	 

	Хүүхэн тал:

	 

	Алаг сайхан үрээ

	Аль нэгэн хүнд өгөх байтугай

	Хайртай сайн эд малаа

	Үнэ цайнд хүргэхийг хичээдэг юм даа

	Хайртай цагаан ембүү төд

	Хавчиг залуу морь төд

	Сонгодог сайн атан тэмээ төд

	Шар үхэр

	Ирэг хонь илүү дутуугүй

	Төд төдийг өгвөл яах вэ дээ

	 

	Хүү тал:

	 

	Амлаж айлдсан тоог сонсов

	Хаан төрийн ёсоор

	Хайртай үр хүүхдээ

	Хамтруулан зохилдуулж

	Хадам хүргэн болгохын төлөөнөө

	Уулын чинээ дуудсан боловч

	Хонин чинээ татаж

	Бага болгох ёсоор

	Дахин хасахыг давтан гуйя

	 

	Хүүхэн тал:

	 

	Адгуус малаа худалдахад хүртэл

	Анхны хэлсэн үгэндээ хүргэхийг бодох байтал

	Амраг хайртай хонгор үрийгээ өгөхөд

	Амласан бэлэг үнэнээсээ

	Хэрхэвч таллаж хасмааргүй байна.

	Гэвч яах вэ

	Худ ураг бололцохын төлөө

	Хайртай цагаан ембүү төд

	Сонгодог сайн агт морь төд

	Залуу шүдний сайн атан тэмээ төд

	Иргэн хонь

	Шар үхэр тус бүр төд болгоё

	 

	Хүү тал:

	 

	Буян язгуур ихтэй

	Хонгор хоёр хүүхдээ

	Нийлүүлэх гэж зорьсон

	Энэ зүйл дээр

	Нарийлаад юу хийх вэ

	Хэлсэн ёсоор болтугай гэнэ.

	 

	Хүү тал лонхтой архи, хадгийн хамтаар барьж:

	 

	Өндөр их заяатай

	Өргөн их буянтай

	Хан тэнгэр язгууртай

	Хас эрдэнэ угсаатай

	Хайртай хоёр үр хүүхдийн

	Үйлс явдал нь үеийн үе

	Төрөл тутамд

	Түгээмэл сайхнаар

	Дэлгэрэн явах болтугай!

	 

	гэж архи хадгийг гардуулан өгч, зуны эхэн сарын шинийн наймны морин цагт охиныг нь авахаар хэлэлцэн тохиролцож буцна.

	 

	 

	Тахил тавих

	Дараа нь тогтоосон мөн өдөр хүүхнээ өгөгч айл, бурхан тахил зэргийг зохих хэмжээний хэрээр бэлтгэж, сан тавих лам, ураг төрлийн хүмүүс, ойр хавийн сайхан таних айл ардууд, ах дүү нар цугларан найр хурим хийнэ.

	Найр хийж байхад хүүхнийг буулган авахаар ирсэн хүргэн хүү нум саадаг агсаж, нэгэн хэсэг хүмүүс үүднээс цааш, үнснээс нааш ирж хөсөр сууна. Тийнхүү сууж байхад, хүүхэн талын гэрийн эзнээс тэр хэсэг хүмүүс юун улс вэ? Асууж мэдээд ир! гэж нэгэн хүнийг зориуд зарж явуулна. Тэр хүн уул хүмүүсийн дэргэд очиж:

	 

	Та нар чинь

	Арын олон ах дүү нар

	Төрлийн олон хүмүүс

	Төв сайхан

	Баясгалангийн найр хийж байхад

	Юунд ирээд байгаа улс вэ?

	Намайг марталгүй асуугаад 

	Дутагдуулалгүй мэдээд ир гэсэн юм

	 

	Хүү тал:

	 

	Дуу найрын төвшин дээр

	Дугараа хундаганы дүүрэн дээр

	Бараалхаж ирлээ

	 

	Хүүхэн талын хүн:

	 

	Дуу найр цэглээгүй

	Дугараа хундага чилээгүй байхад

	Дур зоригоор юунд ирсэн хүмүүс вэ?

	 

	Хүү тал:

	 

	Төрийн олон түмнээс 

	Түгээмэл сайхан найр цэнгэл хийж байхад

	Түүнд багтаж ядахаар 

	Бараалхаж ирээд байна.

	 

	Хүүхэн талын хүн:

	 

	Асар шаах гэсэн газар

	Майхан юунд шаав?

	Агт уях гэсэн газар

	Морио юунд уяв?

	 

	Хүү тал:

	 

	Асартай тэнцэх

	Майхантай болоод шаасан юм 

	Агттай тэнцэх 

	Морьтой болоод уясан юм

	 

	Хүүхэн талын хүн:

	 

	Та нарыг

	Ардаа нум саадаг агссаныг чинь үзвэл

	Анчин гөрөөчин бололтой 

	Тийм бол уул хадаар явалтай юм

	Аянчин жинчин бол

	Өргөн их замаар явалтай юм 

	Адуу малын эрэлчин бол

	Айл аймгаар буултай юм

	Идээ жимс

	Өмнөө тавьсныг чинь үзвэл 

	Айлчин гийчид бололтой 

	Гэтэл үүднээс цааш

	Үнснээс нааш буудаллан 

	Айлын гадна

	Ам цагаан эсгий дэвсэж суусан 

	Та нарын ахлагч тэргүүлэгч нарын

	Алдар нэр хэн хэн гэдэг 

	Оршин суудаг нутаг чинь хаана вэ?

	Алсын юманд зорив уу?

	Амин хувиараа яваа юу? гэж 

	Намайг найрын ахлагч нараас 

	Дутагдалгүй асуугаад 

	Марталгүй мэдээд ир гэсэн юм гэнэ.

	 

	Хүү тал:

	 

	Хан төрийн ёсоор

	Халх сэцэн хаан аймгийн

	Далай вангийн хошууны

	... гуйн хүү

	... -ыг гэрлэх гэж

	Ачтай лам

	Авралтай гурван эрдэнэ

	Асар мэргэн зурхайч нараас

	Асууж айлдсанд

	Учрал ивээл жил нь бүрдсэн

	Элгэн ургийн

	Үүрдийн хайртай

	Амраг авхайг

	Наран ургах зүгт

	Явж байтал

	Навч цэцэг дэлгэрсэн

	Тунгалаг сайхан усны хөвөөнд

	Үзэсгэлэнт сайхан дэнжийн дэргэд

	Өргөн их мал сүргээр баян

	Хүүхэд багачуудаар өнөр олон

	Хот айлуудын дотор

	Мөнгөн цагаан өргөөнд

	Түгээмэл олноороо

	Төв сайхан найр цэнгэлийг

	Хийж байх үед

	Тэр айлд

	Эрж олддоггүй эрдэнэ

	Сураглаж олддоггүй сувд шиг

	Заяаны чинь хань үр болох

	Гэргий чинь тэнд бий гэж

	Зааж өгсөн билээ

	 

	Тэр ёсоор үүрдийн үр үндсийг бататгах гэж эрхэм чинь ... гуай таны хайрт хүүхэн ...-ыг чинь бэр болгон авахаар бэлэг сүйгээ тогтоогоод, үүний урьд өдөр сараа болзоод, өнөөдөр гэсэн ёсоор энхрий бага хүргэн хүүг чинь хадам аав ээжийн алтан босгыг алхуулж, ахуй шүтээнд нь мөргүүлэн, ах дүү нарт нь танилцуулан бараалхуулахаар ирсэн билээ. Эл учрыг эрхэм танаас уламжлахын хамтад үүднээс эхлээд үнсээн хүртэл новшоо цуглуулдаг хэний зарцын муугаас болсон юм бэ? Бид л хамаг журмыг дагаж хатавчны хажууд харилан сууж байна гэхэд 

	Хүүхэн тал:

	 

	Эрхний бяцхан хүргэн хүүг ирсэнд баярлав

	Холоос ирсэн бие чинь зүдрэв үү?

	Холбож суусан хоёр хөл чинь чилэв үү?

	Худ ургийн газраас авчирсан

	Бэлэг сүй юу билээ?

	 

	Хүү тал:

	 

	Хүлцэх сэтгэл чинь зовниж

	Нүд хүрэхүйц газраас харуулдав уу?

	Харин худ ургийн газраас

	Хүргэж ирсэн бэлгүүд бол:

	Цагаан тэмээ

	Цалин мөнгөн буйлтай

	Бэлгийн хээр морь

	Бэх мөнгөн молцогтой

	Андуу төвөдийн оронд бүтээсэн

	Ариун үнэртэн хүж

	Ар монголд айраг гэж нэрийдсэн

	Асар тунгалаг сархад

	Хан хурмастын зоог болсон

	Халзан цагаан хонины зум

	Аав эжийд нь барих алт мөнгө

	Ах дүүд нь хүргэх

	Оюу номин, шүр сувд

	Хот мандлын шинжтэй

	Хорь арван ембүү хүртэл

	Есөн ес наян нэгэн бэлгийг

	Дутуугүй гүйцэд

	Дундгүй дүүрэн цөмийг авчирсан билээ

	 

	Хүүхэн тал:

	 

	Есөн ес наян нэгэн

	Бэлгийн тэргүүн болох

	Ган төмрөөр үйлдсэн шагай

	Галууны сүүгээр шахсан бяслаг байна уу?

	 

	Хүү тал:

	 

	Дутуугүй дүүрэн, дундгүй гүйцэд гэж

	Нэгэнт хэлсэн тул

	Дахин давтан юунд асуусан юм бэ?

	 

	Хүүхэн тал:

	 

	Чулуу цавчих илд байна уу?

	Чоно гүйцэх хурдан хүлэг байна уу? 

	Барс арслан барих баатар эр байна уу? 

	Сүүжээ даахгүй шар байна уу?

	Сүүлээ даахгүй хонь байна уу

	 

	Хүү тал:

	 

	Сүүжээ даахгүй шар

	Сүүлээ даахгүй хонь гэх

	Тийм муухай зовлонтой мал

	Манайд байхгүй!

	Харин танай энд байдаг юм уу? 

	 

	гэхэд Хүүхэн тал:

	 

	За тийм бол эрхмүүд минь морилцгоо!

	 

	гэхэд цөм орцгооно. Ороход гэрийн эзэн:

	— За! энэ ирсэн улсуудад том аягаар товолзуулан, бүдүүн аягаар булхалзуулан хүн тутамд айраг долоо, долоо, арз архи ес есийг барь гэнэ. Ийнхүү айраг архийг гүйцэтгэн барьсны дараа гэрийн эзэн нэгэн хүнийг тусгайлан томилж, уул бэлэг сүйн юмыг хүлээн авхуулна. Тэр хүн уул бэлгийн зүйлийг хүлээн аваад, нэг морийг голно.

	 

	Энэ чинь амраг ургийн холбоо байгуулах

	Алтан сүй бэлгийн зүйлд авах байтугай

	Амандаа хялгана даах шүдгүй

	Аяндаа алхах тэнхээгүй

	Хэрээ цохих зовлогогүй

	Хэншүү тавих биегүй

	Арьс ширэнд хучаастай

	Шөрмөсөн хэлхээ

	Судсан уяа болсон

	Энэ муу морийг чинь 

	Манайх хүлээж авахгүй

	Харин танай уясан морийг чинь авъя гэхэд

	 

	Хүү тал:

	 

	Манай энэ морь

	Унаж явахад урамтай

	Урагшаа алхахад дөхөмтэй 

	Давхихад давамгай.

	Барихад бахтай

	Найртай газар унадаг

	Наадамтай газар уядаг

	 

	ийм янз бүрийн явдал ихтэй сайн морийг та харин таньж авахгүй юм бол манайх дуртайяа буцааж авъя гэхэд хүүхэн тал:

	 

	Ээ мэдэхгүй

	Харахад харчгар

	Үзэхэд үрчгэр

	Амьтан байна

	Ийм их эрдэмтэй

	Амьтан юм уу?

	Манай энэ морь бол

	Дэлхий дэргэтэл хатирдаг

	Дэлээ сагсалзтал алхалдаг

	Айл үзээд тэмүүлдэг

	Адуу үзээд цовхчдог

	Чоно үзээд хөөдөг

	Ган дөрвөн туурайтай

	Гал бутартал гишгэлдэг

	Арван хоёр шүдэндээ

	Арвай эргэм цөгцтэй

	Тийм сайхан морийг

	Та чухам юуг нь хараад

	Ингэж байгаа юм бэ гэхэд

	 

	— Ээ тийм үү авъя гэж дотогш ороход найр эхэлж «Түмний эх», «Эртний сайхан» гэдэг уртын олон түрлэгтэй дуунуудыг дуулж, нийтээр түрнэ.

	Түүний дараа хүү талаас нэгэн хүн ерөөл хэлнэ. Түүнд хүүхний эцэг эх буюу ураг садан нараас хадаг архины хамтаар барин өгч ерөөхийг хүснэ.

	 

	 

	Ерөөлийн үг

	За! эцэг тэнгэр

	Эрхэм ноёд түшмэд

	Эгч дагина та нарын 

	Алтан сонорт хүргэж айлтгахын учир

	Уран Чингисийн зохиосон журмыг удирдлага болгож

	Улс төрийн байгуулсан ёс дэглэмийг дагаад

	Халгай ханыг авлахад

	Халтар халиун бугыг харваж алдахгүй.

	Эртэгчин шар нумыг баригч эр манайд

	Эрдэнийн зүйлийг сурахад

	Эрхтэн бие нь эрдэнийн махбодоор бүрдсэн

	Хаж торгыг зүүж алдахгүй

	Охин дагина танайд гэмээж нь үү

	Аврал соёрхох бурхан шүтээнд

	Арван зүгийн орд харшид гэрэл сацал болсон

	Алтан шар зулыг гэрэл болгон бадрааж

	Ариун бус дор анхилуулагч

	Шар улаан хүжийг үнэртэн болгон өргөөд

	Гялбалзагч огторгуйн цагаан үүл мэт

	Таргийг цохигчид амт болгон өргөөд

	Шашин гурван эрдэнэд өргөхөд яндар болсон

	Эзэн дээд ихэст барихад эрхэм бэлэг болсон

	Энгийн нөхөд эдлэхэд эдийн хаан болон заяасан

	Эрдэнэт цагаан хадаг

	Алтан арүрын шимээр

	Амт шимийг бүрдүүлсэн

	Архи нэртэй, ариун чанартай

	Сархад нэртэй сайхан бэлгэтэй

	Идээний дээж үүнийг

	Алтан өнгөтэй хундаганд бялхалзтал дүүргээд

	Алс холын газраас морилон ирсэн

	Ах эрхмүүд

	Та нартаа

	Айлтган барихын учир нь

	Хан сүмбэр уулын

	Оргил дээр өндөглөсөн

	Хан гарди шувууны зулзага

	Өд жигүүрээ гүйцэхийн цагт

	Доод тивээс дээд тивд гарахдаа

	Ганц өдөр гардаг гэдэг

	Тэр лугаа адил

	Өвөртөлж өсгөсөн

	Өөрийн чинь хайртай үр мөн боловч

	Ерөөлтэй заяатай газраа

	Хүрэхийн цаг болж

	Эртний эзэн богд Чингис хааны

	Үүсгэн зохиосон

	Хуучин журмыг дагаж

	Аль даа гэхийн айлтгалыг

	Аав эжийд нь айлтгаад

	Авдаа гэхийн соёрхлыг

	Амнаас чинь сонсоод

	Авч хүртэхийн түмэн өлзий

	Мянган хутаг дэлгэрсэн

	Маргаашийн сайн өдөр

	Аврал дээд бурхан шүтээн заяасан

	Аав эжий та нарт

	Бага дүүгээн бараалхуулж буй өнөөдөр

	Ялангуяа ариун ерөөлтэйгөөр

	Морилж суугаа

	Лам ноёд та бүхний

	Нас сүүдэр уртдаж

	Сүр жавхлан чинь дэлхий дахинаа дүүрээд

	Энэ сөгнөж байгаа сархдын бэлгээр 

	Машид бататгаад

	Гадаад их далайн ёроолд тунаж

	Ганга мөрөн далай шиг

	Эхнээсээ ундарч адгаасаа дэлгэрч

	Галбарбаасан мод мэт

	Ёроолоосоо үндэслэж

	Үзүүрээсээ навчилж

	Аав эжийн чинь хайрласан

	Яруу алдар цог заль

	Шинийн сарны гэрэл мэт

	Бадран дэлгэрээд

	Алтан бумбатай рашааныг

	Амандаа балгаад

	Алжаан чилэхийн зовлонгүй

	Айх эмээхийн гэмтэлгүй

	Алгасан сандрахын хямралгүй

	Ачит шар замбалын

	Тэгш гуа чандмань эрдэнийг

	Гартаа тогтоосон мэт

	Тэр их жаргалыг эдэлж

	Ариун сайхан буяны хүчээр учирсан

	Магад тэнгэрийн жаргалаар нийлсэн

	Манлайн цог жавхлант

	Маш үзэсгэлэн төгссөн

	Манай хоёр хүүхдийн

	Зол нь зохиж, заяа нь нийлж

	Үрэл шиг үржиж

	Арван буянаа эдлээд

	Аль ч юмаараа мөхдөлгүй

	Хэв хэвээр

	Тэнгэрийн жаргалыг эдэлж

	Манай төр мэт бөх

	Төр шашин хоёрын дунд

	Түмэн өлзий

	Мянган хутгийг дэлгэрүүлж

	Төгс их жаргаланг

	Эдэлж байхын

	Сайн бэлгийг

	Нэгэн амаар

	Түмэн сонорт дэвшүүлэн айлтгая!

	 

	гэж ерөөхөд «Тэр ерөөл бат орших болтугай!» гэж бүгдээр өгүүлцгээж архи айраг ууцгаана.

	Ийнхүү хэсэг найрлаж байгаад хадам эцгээс хүргэн хүүд нэгэн сум авч өгөхдөө ерөөлчид «ерөөл тавьж хайрла!» гэж хадаг айраг барина. Ерөөлч, хадаг айргийг хүлээж аваад сумын тухай ерөөхдөө:

	 

	За, ариун их сум саадгийг агсаж

	Ширүүн салхийг хөдөлгөн ирсэн

	Эрхэм хүргэн хүү чамдаа

	Элбэрэлт аав ээжээс чинь

	Хайрлаж байгаа энэ сум бол

	Эрт урьд цагаас

	Эзэн богд Чингис хаанд

	Зэвсэг болсон

	Эрхэм гурван эрдэнэд

	Жансаг болсон

	Оюун цагаан сум гэдэг

	Агар зандан модны

	Анхан түрүүний мөчир

	Тунгалаг агаарт халин дэвэн нисэгч

	Хачир тас шувууны

	Захын отгон сөд

	Тахимд ургасан шандас

	Тархинд ургасан эвэр

	Их далайд шумбан наадагч

	Алтан хав загасны ходоодоор

	Боловсруулж хийсэн цавуу

	Балбын дархан балбаж хийсэн

	Бас нэг дархан давтаж хийсэн

	Уран дархан ухаачлан хийсэн зэв

	Харийн дайсныг

	Халтиралгүй няцаагч

	Баатар сайн эрийн

	Багаж зэвсэг болсон сум үүгээр

	Бодь гөрөөсийг намнаж

	Бодитой мэргэн цолыг олоод

	Харийн дайсны өмнөөс мордож

	Харилтгүй дараад

	Хандгай бугыг намнаж 

	Хамаг олондоо гайхагдаж

	Алдартай мэргэн харваач нарын

	Тэргүүн манлай болж

	Эрийн чинь сайн

	Эрхийн чинь

	Эрчимтэйд хамаг олон баярлаж

	Эрхэм хайртай хүргэн хүү чамдаа

	Эгүүрд хадгалан явахын

	Эрхэм дурсгал болгож.

	Хайрт хадам аав эжийн чинь

	Хайрлан соёрхож буй цэгц

	Хурдан цагаан сум билээ

	Бэлэглэсэн ерөөлөөр

	Санасан зүйлс чинь ёсчлон бүтэх болтугай!

	 

	гэж сумын ерөөлийг ерөөж төгсөхөд «тэр ерөөл бат сайхан орших болтугай!» гэж бүгдээрээ нэгэн зэрэг түрэн хэлж уухайлна.

	 

	Тэвш тавих

	Хадам аав, хүргэн хүүд шагайт махыг авч өгнө. Хүргэн хүү шагайтыг аваад ганц шагайг мулт дарж аваад тусгай хадагт ороон өвөртөө хийнэ. Бас нэг улаан шүрийг бүсэнд нь хавчуулж өгнө. Мордуулах гэж байгаа охиндоо эх нь сүү хийж уулгана. Тахилын лам сонгон тогтоосон цаг болж байна гэж хэлнэ. Манайх хүнээ аваачъя гээд хүүхний толгойг улаан юмаар бүрхэн авч гарах гэхэд тэнд байсан эр эм, хөгшин залуу хүмүүс хүүхнийг булаацалдан таталцах маяг байдал гаргаж, хүү талын хүмүүс дийлж хүүхнийг авч одно. Хүүхний ураг төрлийн болон танил талын хүмүүс олноороо үдэж, хүргэн хүүгийн гэрт хүргэлцэж өгнө. Хүргэний гэрт очиход хүч чадал бүхий хэд хэдэн эрчүүд орох гэрийн үүдийг ацтай баганаар дарж хориглон саатуулна.

	Хүүхэн тал:

	— Арван ханатай алаг цоохор сүүн цагаан өргөөний дотроос гарч, үүдний өмнө зогссон арслан мэт сүр жавхлан мандсан баатар цог жавхлан төгөлдөр эрхэм та нөхдийн алдар нэр хэн хэн гэдэг бэ?

	— Мянган тоот мал сүрэг чинь тэгш сайхнаар өсч, дэлгэрч нэмэгдэж байна уу?

	Хүү тал:

	— Миний нэр ... гэдэг.

	 

	Зуун хүнийг хойноо дагуулж

	Зум шүүсийг өмнөө барьж

	Маяг сүр нь бадарсан

	Манхан цагаан цэцэг мэт

	Мяралзагч цог зол ихтэй

	Манлай түрүүнд зогсож байгаа та нар болон

	Айсан мэт алхаж ядан

	Ичсэн мэт ирж ядан

	Хүн хүний царай харж

	Хүлэг морины тоосонд дарагдаж

	Улс улсын царай харж

	Унага дааганы тоосонд дарагдаж

	Эргэн эргэн харсаар ирсэн

	Эрхэм хүндэт та нөхдийн

	Нутаг ус чинь хаана вэ

	Тунгалаг сайхан биеийн чинь

	Цогц махбод чинь

	Мэнд сайн байна уу?

	Хүлэг олон сүргүүд чинь

	Гарз гайгүй мэнд үү?

	 

	 

	Хүүхэн тал:

	 

	Нутагладаг нутаг минь

	Удамт монголын уужим хангай

	Ус ногоо дэлгэрсэн

	Өнгө бүрийн цэцэг ургасан

	Бат шинж нь бүрдсэн

	Баян төгс гэдэг хангай нь

	Баруун өмнө Дэлгэрэх гэдэг усанд

	Олноо алдаршсан цол минь Чулуун гэдэг

	Аав ээжийн өгсөн нэр нь 

	Манай сүрэг мал минь

	Гаслант ган зуд

	Гамшигт өвчин тахалгүй

	Өргөн уужим хангайн баялаг ногоон шимээр

	Гарз хохиролгүй онд сайн байна

	 

	Хүү тал:

	 

	Хаан Чингисийн ёс бол

	Халиун морины зүс танигдахгүй газраас

	Хатиртай мориноос бууж

	Халиу нударганы омгийг дарж

	Харилцан бараалхаж ирдэг байтал

	Хаалга хатавчинд шууд тулж ирдэг чинь

	Хаанах газрын ёс вэ

	 

	Хүүхэн тал:

	 

	Чингис хайны Бөртгөлжин гуа хатныг

	Богтолж буулгахад

	Боож саатуулалгүй оруулж байсан тул

	Бодтой гэрийн үүдийг

	Богино баганаар дардаг чинь

	Аль газрын ёс вэ?

	 

	Хүү тал:

	 

	Эзэн Чингис хааны

	Эрхэм Бөртгөлжин цэцэн гуа хатныг

	Анх богтлон буулгах цагт

	Асар их хотын үүдийг

	Алтай дайчин түшмэл гарч

	Алтан уньтай шүрэн баганаар

	Дарж байсан гэдэг.

	Түүний зан журмыг дагаж

	Монгол гэрийн үүдийг

	Модон баганаар дарж байна

	 

	Хүүхэн тал:

	 

	Хамаг олны гарсаар орсоор байдаг

	Ханатай гэрийн үүдийг

	Хамаагүй дараад байдаг чинь

	Хаанах газрын ёс вэ?

	 

	Хүү тал:

	 

	Жиног залибын эхэнд

	Жанрайсэгийн хувилгаан

	... ... ...

	Гуа сайхан хатан бөрөлжийг

	Анх хатан болгон богтлохдоо

	Арван найман түшмэлээс

	Шилэн гэрийн үүдийг

	Ширмэн баганаар дарсан гэдэг

	Түүний журмыг дагаж

	Дараад байна

	 

	Хүүхэн тал:

	 

	Эвлэлдэн хэлэлцэж авсан

	Энхрий бага үрийг чинь

	Эрхгүй, харанхуй шөнөөр мордуулаад

	Элэг зүрхийг нь догдлуулаад

	Аав ээжийн чинь гал бурханд мөргүүлэхээр

	Аваад ирэхэд

	Элдэв үгээр эсэргүүцэж

	Ээрч хориод байдаг чинь

	Аль газрын ёс вэ?

	 

	Хүү тал:

	 

	Ханатай гэрийн үүд

	Хаалгыг дарна гэдэг

	Хаан Чингисийн ёс юм

	Хаадын ёс журмыг дагаж

	Хаалга үүдээн дараад байна

	 

	Хүүхэн тал:

	 

	Хайрт бага үрийг чинь

	Харанхуй шөнөөр мордуулаад

	Харах нүүрийг нь халхлан

	Хамаг биеийг нь догдлуулаад

	Хар үсийг нь хагалж

	Хажтай дээлийг нь өмсгөөд

	Хадам аав эжийн

	Гал бурханд мөргүүлэх гэж

	Харин аваад ирэхэд

	Хаалга үүдээ дараад

	Хавьтуулахгүй байх чинь

	Хаа газрын ёс вэ?

	 

	Хүү тал:

	 

	Уньтай гэрийн үүдийг

	Урт модоор дарна гэдэг

	Уран Манзушир хааны зохиосон

	Урьдын тогтоосон журам юм

	 

	Хүүхэн тал:

	 

	Авъя гэж айлтгаад

	Өгье гэж өршөөгөөд

	Өдөр сарын болзоо тогтоон

	Ивээл учрал бүрдсэн

	Энэ өдөр ингэж аваад ирэхэд

	Амьтан бүгдийн орсоор гарсаар байсан

	Гэрийн үүд хаалгыг

	Ацтай модоор дараад байдаг чинь

	Аль газрын ёс вэ

	 

	Хүү тал:

	 

	Чи бидний журам биш,

	Чингис хааны үеийн журам юм

	Тэр ёсыг дагаж ингэж дарж байна

	 

	Хүүхэн тал:

	 

	Мэргэд лам нарт айлтгаад

	Мэнгэ жилийг нь тохируулаад

	Ихэс лам нарт айлтгаад

	Ивээл жилийг нь тааруулаад

	Аав ээжийнх нь гал бурханд мөргүүлэхээр ирэхэд

	Элдэв үгээр ээрч хориод байдаг чинь

	Аль газрын жам ёс вэ

	 

	Хүү тал:

	 

	Босго үүдийг дарна гэдэг чинь

	Богд Чингисийн ёс юм

	Болдоггүй юмыг үлдээсэн биш

	Буруу юмыг үйлдсэн бус

	Богдын ёсыг дагаж

	Ингэж дарж байна

	 

	Хүүхэн тал:

	 

	Өчнөөн төчнөөн явдал гаргаж

	Үүрдийн хүн болгосон үрийг чинь

	Үүрийн шөнөөр мордуулаад

	Үс гэзгийг нь хагалаад

	Үүдэнд чинь ирэхэд

	Үй түмэн үгээр

	Үглэж хориод байхад чинь

	Үр болсон бэрийг чинь

	Хаагуур нь оруулах юм бэ?

	 

	Хүү тал:

	 

	Хаалга үүдээн дарсан нь

	Хаан Чингисийн ёс юм

	Хариас ирсэн та нарт 

	Хаадын ёсыг дагаж

	Хаалга үүдээн дарж байна

	 

	Хүүхэн тал:

	 

	Ёроолгүй мөрөн далайд хүртэл

	Онгоц салыг тавиад гардаг байтал

	Үргэлж олны орсоор гарсаар ирсэн

	Үүд хаалгыг хөөтэй хусан баганаар дараад

	Оруулахгүй байдаг чинь ямар ёс вэ?

	 

	Хүү тал:

	 

	Богд эзний зохиосон зохиол нь бол

	Бор морины зүс

	Бодтой танигдахгүй газраас

	Булган нударганы омгийг дарж

	Бууж бараалхаж ирдэг ёстой байтал

	Босго хатавчнаа шууд тулж ирдэг чинь

	Аль газрын ёс вэ?

	 

	Хүүхэн тал:

	 

	Хөлгүй мөрөн далайд ч бол

	Хөөрөг салыг тавиад гардаг байтал

	Хүн бүгдийн орж гарсаар байдаг

	Үүд хаалгыг хөөтэй модоор

	Хөшиж дараад байдаг чинь

	Аль газрын ёс вэ?

	 

	Хүү тал:

	 

	Цэнхэр хөх ногоо ч бол

	Чийгээ дагаж ургадаг юм

	Чи хэдий мэргэн ч бол

	Чингис хааны журмыг дагадаг юм

	Тэгээд дарж байна

	 

	Хүүхэн тал:

	 

	Хаан Чингисийн ёс гэж

	Хариуцан хөөгөөд байхад чинь

	Хариас ирсэн бид нар

	Хайртай үрийг чинь

	Хаагуур оруулах юм бэ?

	 

	Хүү тал:

	 

	Ургах ногоо ч бол

	Ус чийгээ дагаж ургадаг юм

	Улс хэдий мэргэн ч бол

	Урьдын журмыг дагадаг юм

	Энэ учраас дарж байна

	 

	Хүүхэн тал:

	 

	Угсаатай халх монголын заншил гэж

	Удам дурсаж учиртай хариуцаад байхад чинь

	Ураг элгэн болсон

	Хөөрхий үрийг чинь

	Хаагуур оруулах юм бэ?

	Хоёр талын холбоог байгуулж

	Хонгор хоёр үрээ

	Хослон нийлүүлэх гэхэд

	Хооронд нь холбоо үгээр мөргөлдүүлэн

	Мөргөх цагийг хожимдуулж байна уу?

	Үг горьдож үүдээ дарав уу?

	Мөнгөө өгчхөөд

	Мөн гэж танихгүй байна уу?

	Хадгаа тавьчхаад

	Хадмаа гэж танихгүй юу

	Малаа өгөөд

	Манай гэр гэж таньсангүй юу

	Мөргөх цаг нь хожимдлоо

	Хадаг горьдож байгаа бол

	Арван алд хадгаар

	Гэрийг чинь орооно

	Мөнгө горилж байгаа бол

	Таван зуун лангийн ембүү

	Тэргэнд чинь хаялаа

	Хариугаа бушуу хэл

	 

	Хүү тал:

	 

	Огторгуйн чимэг юу вэ?

	Орчлонгийн оосор юу вэ?

	Сүмбэр уулын бүслүүр юу вэ?

	Сүмбэр уул юун дээр тогтсон бэ?

	Сүн далай хаанаас оргилсон бэ?

	Энэ хэдийг тайлаад орцгоо

	Эс чадвал даруй буцацгаа

	 

	Хүүхэн тал:

	 

	Чамайг хүлээвэл цаг хожимдлоо

	Намайг зарвал нар шингэлээ

	Алцайж зогссон биеүдээ

	Аварга заан гэж санав уу

	Ардаа дарсан ацтай модоо

	Аварга могой шиг санасан уу

	Үүнийг ав түүнийг цааш гэж

	 

	барьсан баганыг шууд мулт татан авч, хүч түрэн орцгооно.

	 

	Бэр мөргүүлэх

	Найрын ёслолыг харилцан гүйцэтгэсний дараагаар, шинэ бэрийг гал бурхан, хадмуудад мөргүүлэх бэлтгэлийг хийж, бэрийн хоёр гарт цагаан даавуу хүүдий хийж, хоёр талд нь хоёр бэргэн сөгдүүлэн суулгаж, хажуу талаас нэгэн хүн босоод гал бурханд мөргүүлэхийн тоогоор:

	 

	Агар зандан ширээтэй

	Эрхэм бадам тахилтай

	Санжаагүсэн дэвсгэртэй

	Сайн цагийн мянган бурхан хүрээлсэн

	Арван зүгийн гурван цагийн

	Бурхан бодисад оршсон

	Хадам аав ээжийн бурхан шүтээнд нь

	Бэр хичээнгүйлэн мөргөв

	 

	гэхэд бэрийн толгойг түшиж гурав дохиулан мөргөн ёслуулна. Сангийн ламаас «Өлзий хутаг бат орших болтугай!» хэмээн өгүүлнэ. Дараа нь:

	 

	Хан аавын сахин бадруулсан

	Хатан ээжийн үлээн хөгжүүлсэн

	Мяндсан зөөлөн дөлгөөтэй

	Мянган зулын гэрэлтэй

	Шаргал ямаан хүлэгтэй

	Хаш эрдэнэ суурьтай

	Шар тосон зоогтой

	Галын хаан мяранз бурханд

	Өнгөтнийг өмсгөж

	Амтатыг амсуулж

	Өөх тосыг өргөж

	Хадам аав ижийн галд бэр мөргөв

	 

	гэж өгүүлэн, мөн бэрийн толгойг галын зүг дохиулан гурван удаа мөргөн ёслуулна. Түүний дараа «хадам аавд бэр мөргөв» гэхэд аав нь:

	 

	Нар шиг мандаж

	Навч шиг дэлгэрэх болтугай

	 

	гэж ерөөнө. «Хадам эжийд бэр мөргөв» гэж гурван удаа толгой дохин ёслон мөргөхөд ижий нь:

	 

	Санасан үйлс чинь бүтэж

	Аз хийморь чинь арван зүгтээ

	Цацран дэлгэрч явах болтугай!

	 

	гэж ерөөнө. «Сангийн ламд бэр мөргөв» гэж гурван удаа толгой дохин ёслон мөргөхөд лам:

	 

	Найман Намсрай шиг баян

	Найдан жүдэг шиг өнөр

	Сайн сайхан яваарай 

	 

	гэж ерөөнө.

	Түүний дараа:

	 

	Бараа малаа хамгаалдаг

	Барс арслан шинжтэй

	Хадам эцгийн хойлог нэртэй

	Хар халтар нохойд

	 

	«бэр мөргөв» гэж нохойд гурван удаа толгой дохин мөргөн ёсолно. Дараа нь:

	 

	Зааны ширэн хөхүүртэй

	Зандан модон бүлүүртэй

	Хадам аавын айргийн хөхүүрт

	 

	«бэр мөргөв» гэж бас гурван удаа толгой дохин мөргөн ёсолно. Ийнхүү тус тусын ёслон мөргөсний дараа уг найр хуримын явдал үргэлжлэн хөгжиж, уул гэрийн эзэн буюу, найрын ахлагчаас ерөөлч хүнийг ерөөл хэлж өгнө үү гэж хадаг архины хамтаар барина. Ерөөлийн үг:

	 

	— За удамтай Монголын

	Урьд цагийн заншиж ирсэн учир бол

	Бөртэ чоно гэгч

	Монгол газар морилж ирээд

	Над нэртэй улсад

	Байгаль мөрний эхэнд

	Бүс нутгийг тогтоогоод

	Харьяат Монгол аймаг улс гэж нэрийдэж

	Хаан болон өргөгдсөнөөс нааш

	Хүчийг нэгтгэж

	Богд Чингис тайж хаан гэж

	Өргөмжлөгдөж мандаад

	Хүчит олон улсыг

	Эрхэндээ байлдан оруулж аваад

	Юань улсын их төрийг

	Тулгар тогтоож үр үндсийг бататган

	Язгуур угсааг дэлгэрүүлэн

	Овог ёсыг ялгаж

	Хөвчин төрийн хэлхээ

	Хүний иш ураг барилдахын

	Нарийн ёс журмыг хүртэл байгуулж

	Худ ураг бололцох ёсны дотор

	Хан гарди шувуу

	Хадан дээр өндөглөсөн боловч

	Жигүүр сөдөөн гүйцэхийн цагт

	Хөх огторгуйн агаарт

	Халин нисэхтэй адил

	Хүн болж төрсөн

	Хан харчуул

	Аав ээж ач үрийгээ боловч

	Алтан сайхан алган дээрээ

	Бөмбөрүүлэн өсгөж хүн болгоод

	Язгуур үндсэн холбоог

	... ... ... ... гуай хоёр

	Худ ургийн хос холбоо байгуулж

	Хуримлаж цэнгэхийн журам ёслолыг гүйцээгээд

	Энхрий бяцхан хоёр үрийнхээ

	 

	Угсаа сурвалжийг дагаж

	Удам язгуурыг

	Улам дэлгэрүүлэх гэж

	Шинэ өргөө, гэр хөрөнгийг байгуулж

	Өрхөлсөн хоёр хүүхэд

	... ... ... нарын маань

	Шинэ барьсан өргөө гэрийг

	Шинжлэн харвал

	Бодитой хангайн

	Бургас модыг буулгаж

	Нам газар тавиад

	Нарийн бүдүүнийг үзэж

	Өндөр богиныг тохируулан

	Өө сэвийг дарж

	Өлзий утсаар хээлээд

	Үе хэмжээг нь тохируулаад

	Найман шулуун даагатай

	Нарийн сар мэт хүрээтэй

	Навчин сайхан хуруутай

	Тооно болгож хийгээд

	Нарсан модыг шулж хийсэн

	Урт сайхан унь

	Эвгүй модыг эвдэж хийсэн

	Урт сайхан хана

	Хавгүй модыг харуулдаж хийсэн

	Хаалга хатавч хоёр

	Далбаа цагаан дээвэртэй

	Талбиу сайхан бүрээстэй

	Ширмэл ширмэн үүдтэй

	Урлаг үзэсгэлэн хаяавчтай

	Мушгимал сайхан бүслүүртэй

	Урт сайхан туургатай

	Мөнгөн цагаан өргөөгөө

	Мөшгөөр эмжээр гарган

	Мөрөн голын хойд хөвөөнд

	Мөнх сайхан хангай хайрхны

	Энгэр дээр байгуулж зассан

	... ... гуайн хүү ... ...-ны

	Арван цагаан буян

	Арван зүгтээ цацран дэлгэрч

	Зүг бүрээсээ

	Зүсэм бүрийн адууг цуглуулаад ирэхэд

	Энэ жилийн унага нь

	Элбэг сүүгээ хөхөөд

	Уржнан жилийн унага нь

	Улам торнин бойжоод

	Тоглон тонгочиж байхад

	Тоос огторгуйд хадаж

	Өндөр хурц сүр нь дэлхийг бүрхэж

	Урт сайхан зэлүүдийг

	Угсраа угсраагаар нь татаж

	Уран зангилаат муна гадсаар нь

	Шааж бэхлээд зоож тогтоогоод

	Баруун хойд талаас нь

	Барс цоохор адуугаа

	Багширтал цуглуулаад ирэхийг нь үзэхэд

	Хөөхөд ороо

	Хөтлөхөд жороо

	Унахад уянгатай

	Хун цэнгийн дуу нийлж

	Хурдан хөлгүүдийн тоос нь огторгуйд хадаж

	Дөрвөлжин ташаа нь бөмбөлзөж

	Дөрвөн сагаг нь яралзаж

	Хар бараан адуун сүрэг чинь

	Хангай, говь хөндийг дүүртэл бүрхэж

	Дардан говийн ухаан хонгор зүстэй

	Унгасан зөөлөн үстэй

	Үржилтэй тэмээн сүрэг чинь

	Дуран хар нүдтэй

	Шилэх ат шинэ өсвөрийн ботго тором ингэнүүд чинь

	Буурал хангай говийг дүүрээд

	Үелж шаасан зэл нь тугалаар дүүрч

	Үүдний гол нь үхэр сарлагаараа дүүрээд

	Зүг бүрээс цугларуулаад ирсэн

	Сүр жавхлан төгөлдөр

	Сүүл саваг ихтэй

	Хар бараан сарлаг хайнагууд чинь

	Сүмбэрлэсэн их хангайг бүрхэж

	Хойд талын хонхор хотгор тал нь

	Хонин олон сүргээр дүүрээд

	Хосолж байгуулсан хоёр гурван өргөөгөө

	Торгоор дүүргэж

	Будаа мэт олон

	Будаг мэт сайхан цагаан өнгөтэй

	Мал сүргүүдтэй болж

	Буян ихтэй ...-ны хишиг буян нь

	Өдөр жил ирэх дутам

	Өнөр баянаар цэнгэн жаргаж явахын

	Бат сайхан ерөөлийг

	Найрын олон ахлагч тэргүүлэгч

	Цугларсан та бүхэнд

	Нэгэн амаар түмэн сонорт дэвшүүлэн барьж

	Мөргөн айлтгая

	 

	гэж ерөөл дуусгахад «Тэр ерөөл бат сайхан орших болтугай!» хэмээн бүгдээр нэгэн зэрэг түрж, ерөөлийн дугараа айраг архийг их л хөгжилтэйгөөр ууцгааж найрлана. Найр хурим улам их хөгжиж дуу хөгжим, ерөөл магтаал бэлгэтэй үгс ээлжлэн хэлэхийн завсар найрын ахлагч буюу гэрийн эзнээс хүрэлцэж ирсэн олон нийтэд архи айраг барьж өгөхдөө ерөөх үг нь:

	 

	Хөх мөнгөн тэнгэрийн агаараас

	Хөвөөлөн гарсан хурын уснаас залгамжилсан

	Идээний маань шим

	Айраг нэртэй ариун чанартай

	Сархад нэртэй

	Сайхан бэлгэтэй

	Идээний дээжийг

	Эзэн Чингис богд хаандаа

	Нанчид болгон өргөөд

	Чин сүмбэр ууландаа

	Цацал болгон цацаад

	Энэ бэлгийн эрхмээр

	Урт насны шидийг

	Аюуш бурхан өршөөгөөд

	Удаан их жаргалыг

	Бясман тэнгэр тэтгээд

	Элгээр энх мэнд

	Төрлөөр төгс мэнд

	Онд гарзгүй

	Орчлонд барцадгүй

	Олон онд амар жаргалыг эдэлж

	Сайн сайхан байхын ашдын сайн ерөөлийг

	Нэгэн амаар түмэн сонорт дэвшүүлэн айлтгая 

	 

	хэмээн ерөөсний дараа «Тэр ерөөл бат сайхан орших болтугай!» гэж бүгдээр нэгэн зэргээр түрж өгүүлнэ.

	Хурим үргэлжилсээр орой болохын хэрд уул найрын ахлах тэргүүлэгчээс ерөөлч нэгэн хүнд хадаг архины хамтаар барьж «найр хурим өндөрлөн тарахын тухай» ерөөлийг тавьж хайрла гэж хүснэ.

	 

	Хариу хурим

	Ерөөн хэлэх үг нь:

	 

	Эртний сайхан ерөөлөөр

	Элгэн худ болно гэж морилон ирсэн

	Ах эрхмүүд тандаа

	Бэлэглэн барьж байгаа, бэлгийн маань тэргүүн нь

	Эрхэм гурван эрдэнэд өргөхөд яндар болсон

	Эзэн ихэс танд барихад бэлэг болсон

	Энгийн нөхдөд эдлэхэд эдийн хаан болон заяасан

	Эрдэнэт ариун цагаан хадаг

	Алтан Ар-үрийн шимээр

	Амт шимийг нь бүрдүүлсэн

	Архи нэртэй

	Ариун чанартай

	Сархад нэртэй

	Сайхан бэлгэтэй идээ үүнийг

	Алтан өнгөтэй хундаганы дотор бялхалзтал тогтоогоод 

	Алсалсан хол газраас морилж ирсэн

	Ах эрхмүүд тандаа

	Айлтган барихын учир бол

	Орсон хур бороо арилдаг

	Эхэлсэн хурим найр тардаг гэж

	Өвгөд хуучид айлддаг билээ

	Хувьтай амраг сайхан үрийг хүргэж ирээд

	Хутга тавилгүй хурим

	Хундага тавилгүй найр хийхэд

	Холын газраас

	Хуран чуулж ирсэн та нарын минь

	Хулан чихтэй мэт хүлэг нь

	Хөл нь амарч

	Хөлс нь хатжээ

	Амраг сайхан үрээн хүргэж ирээд

	Архи сархдыг ихээхэн зооглоод

	Алиа наадангуй хийгээд суухад

	Ханилах хүн мунддаггүй байхад

	Ажил явдал тань осолдлоо

	Аж төрөл чинь хожидлоо гэж хэлдэг хүн

	Тун олддоггүй билээ.

	Хайртай амраг үрээ хүргэж ирээд

	Халгиж бялхсан найрт чинь бид нар багтаад

	Харин баахан байзнасхийгээд

	Мордох гэж байгааг

	Баганын ацаар хөөгдвөл

	Бахтай болдоггүй

	Бачтай болдог

	Бараглас хийгээд мордвол хүндтэй гэх боловч

	Ариун ерөөлтэйгөөр морилж суугаа

	Ах эрхмүүд таныгаа мордоод

	Явчхаасай гэсэндээ биш

	Морилуулаад сууя гэвч

	Монголчуудын журам юм

	Хариад явчхаасай гэсэндээ биш

	Ханилан суух сан даа гэсэн

	Халхчуудын дүрэм байна

	Дөрөө дөрөөлөхийн чинь тэнд

	Дөрвөн хүнээр аяарлуулаад

	Мордоод явахын чинь тэнд 

	Морьтой хүнээр үдүүлээд

	Морилж харьсан хойно санаа амар

	Санасан үйлс номын ёсоор

	Сэтгэлчлэн бүтэхийн

	Сайн сайхан ерөөл дэвшүүлэн айлтгая аа

	 

	гэж ерөөсний дараа бүгд нэгэн зэргээр түрнэ.

	Ингээд бэрийг хүргэж ирсэн хадмын талын хүнээс ерөөн хэлэх ерөөлийн үг нь:

	 

	Эрхэм ноёд түшмэд

	Ах авгай нар танаа

	Айлтгахын учир бол

	Орсон хур бороо арилдаг

	Эхэлсэн найр хурим тардаг гэж

	Хуучдаас сонссон боловч

	Хутаг ерөөлийн хүчээр

	Учирсан хувьтай амраг үрээ авчраад

	Хоёр гурван хоногоор эс найрлавч

	Хол газраас зориглон хүргэж ирсэн

	Хөөрхий бяцхан үр дүүгээ

	Хөөгдсөн төдийгөөр орхиод явж болшгүй байна

	Алсалсан хол газраас

	Алжаан чилсээр авчирсан

	Амраг бяцхан үр дүүгээсээ

	Айлдсаныг сонсоод

	Орхин мордъё гэвч

	Арай л түвдэж чадашгүй байна

	Алба ажлын талыг бодвол

	Арав таван хоног ч бол бараа болж

	Авчирсан үр дүүгээ

	Аав эжийд нь танигдуулаад

	Эндэх худын чинь явдлыг нэгмөсөн

	Гүйцэтгээд явъя даа

	Арга хуурмагийн үгээр хөөгөөд байвал

	Анд худын чинь журамд харштай болж магадгүй

	Адаглаваас хаяа тэлэхийнхээ найрт эс бараа болбол

	Алагтай болох биз ээ

	Учир иймд

	Урьдын буянаар

	Ураг элгэн болсон та нартаа

	Уг санасан зоригоо илэрхийлэн

	Хундагыг барьсан нь нэгэнт тогтоосон ёс мөний тул

	Энэ бэлгийн хүчээр

	Энд тэндийн ялгаваргүй

	Эмгэг өвчний зовлонгүй,

	Элэгдэж хуучрахын эвдрэлгүй

	Эцсийн чинь найрт

	Өдий төдий хурсан бүхнээр

	Энх мөнхөөр жаргаад

	Энхрий тансаг сайхан үгсээр

	Хүүрнэн жаргахын

	Энэ хэдэн ерөөлийг

	Эндээс дэвшүүлэн мөргөж айлтгая

	 

	гэж ерөөсний дараа цугларсан бүх найрчин «тэр бэлгээр болтугай» гэж бүгдээр өгүүлж түрнэ.

	Энэ өдрийн ерөөл ба ёслолын найр хурим үүгээр төгсөнө. Үүний дараа гурав хоноод эргэлтийн найр хурим ба ёслол, ерөөл үргэлжлэн явагдана.

	 

	Эргэлтийн найр

	Ийнхүү хөвүүнийг гэрлэн эхнэр авч гурав хоносны дараа хүүхний эцэг, эх, ураг төрөл, ах дүү, сайн танилууд ба мөн хүүгийн талын эцэг эх болон ах дүү ураг садан, танил нөхөд, хөрш зэрэг халуун дотнын хүмүүс тэр айлд өглөө эрт цугларч, эргэлтийн найр эхэлнэ.

	Найрыг эхэлж архи айраг, цай хоол үргэлжлэн байгаад хүү талаас хадаг ба архийг нөгөө хүүхний талд барьж «ерөөл тавьж хайрла» гэхэд түүний эцэг буюу ах нар эсвэл ерөөлч нэгэн хүнээс ерөөн хэлэх үг:

	 

	Өндөр төрийг түшиж төрсөн

	Өөрийн бид нарт эрхэлж өссөн

	Өргөн олонд эелдэг гэж алдаршсан

	Энэ бүхий өрхөлсөн элбэрэлт хоёр хүүхдээ

	Эцэг эх ах дүү бид бүгдээрээ

	Эргэж ирсний баярын хундагыг

	Барьж хэлэх үг нь бол

	Үр хүүхдүүд минь

	Өнө жаргаж

	Өнөдөө жаргаж

	Найрлаж жаргаж

	Насалж жаргаж

	Дэлгэрч жаргаж

	Дэвшиж жаргаж

	Хүмүүжиж жаргаж

	Хүндлэгдэж жаргаж

	Бадарч жаргаж

	Баяжиж жаргаж

	Удаан жаргаж

	Улам жаргаж

	Мандан жаргаж

	Машид жаргаж байхын

	Сайн сайхан баярын ерөөлийг

	Айлтгаж дэвшүүлэн баръя

	 

	гэсний дараа цугларсан бүгдээрээ «тэр ерөөл бэлгэ бат сайхан орших болтугай» гэж өгүүлээд архи айргаа сөгнөнө. Орой болтол үргэлжилнэ.

	 

	Мөр бүтээх

	Хүүхний эцэг найраас тарж явахдаа зүүж явсан хэтний цахиураас хэд хэдэн жижиг хэсгүүдийг авч хүүхний хормойг дэлгэн дээр нь тавьж хэлэх ерөөлийн үг:

	 

	Зэ эрт тэргүүлшгүй цагийн

	Сайхан ерөөлийн хүчээр

	Энэ ертөнцөд төрөөд

	Энх учрал бүрдээд

	Эрдэнэт хүний биеийг олоод

	Эх дэлхийг тэтгэсэн

	Эсрүүн тэнгэр мэт

	Эцэг эх чинь

	Энхрий нялх биеийг чинь

	Эелдэг зөөлөн өлгийгөөр

	Эмхлэн хучиж

	Эгдүүцэхийн жихүүн хүйтэнд

	Элгэний элчээр дарж

	Энэ өчүүхэн нялх биеийг чинь

	Өргөн тэтгэж өсгөснөөс дараалан

	Өнөр олон ах дүү нарт чинь

	Амсахын түрүүн цай идээ, архи сархад

	Алчуур хавтага тэргүүтнийг бариад

	Алтан гургалдай шувууны зулзага

	Анх нэгэн үүртээ авч

	Ашид жигүүр гүйцэхийн цагт

	Ар өврийн шугуйд ангилан донгодоод

	Ариун сайхан чихэрлэгийн цэцэг

	Анх ургах цагтаа

	Нэгэн сурвалжит байдаг боловч

	Амьдран дэлгэрэхдээ

	Арван салаа мөчиртэй ч болдог

	Аливаа хүн үр хүүхдэдээ

	Адилхан хайртай боловч

	Язгуурын хүнд ёсыг

	Дагуулдаг жамтай тул

	Тэр ёсыг дагуулан чамайгаа

	Хүний газар өгч буй...

	 

	гэх зэргээр ерөөдөг байна.

	 

	Цогбадрахын Наваандоо бээр 1934 онд Шинжлэх Ухааны хүрээлэнгийн утга зохиолын тасагт ажиллаж байхдаа төв халхын хуримлах ёсны талаар бичиж цуглуулсан нь эдүгээ Хэл зохиолын хүрээлэнгийн архивд хадгалагдан байна.

	 


ДОРНОД ХАЛХЫН ХУРИМЛАХ ЕС

	 

	Эхлээд ивээл жил, таарах сайн өдөр сараа (гэрлэх гэж буй хоёр хүүхдийн) үзүүлнэ. Энэ нь нэг жилийн өмнө ч байж болно. Үүнд хүүгийн эцэг эх очихгүй бие хүн явуулна. Тэр хүн архи дарс, идээ сэлт бэлтгэн явж охиныг нь гуйх айлын бурханд нь хадаг тавина. Энэ өдөр охиныг авч өгөлцөх тухай ам тохироод лам зурхайчид үзүүлж өдрийнх нь өлзийтэй, сарынх нь сайныг тохиолдуулж охиныг авах болзоот сайн өдөрт 3, 5, 9 тооны хүн явж буцахдаа охиноо аваад тоо тэгшрээд ирэх учиртай юм. Охин авах гийчид хонины шүүс, лонх архи идээ боовтой очно. Идээгээ гадна тавиад дээр нь нум саадгаа дэрлүүлэн тавьж байх үест охины талаас хүн гарч ирж хэрэг зориг хэнд, ямар тухай явааг шалгаан асуусан үг шүлэглэн хэлнэ. Үүнийг тахилын үг гэж нэрлэдэг.

	 

	Тахилын үг

	Охины тал:

	 

	Үндсэнүү заягаатай

	Баатар түмэн цэрэг

	Мянган жавхлан цацрагсан

	Мануу дэгээд ноёд түшмэд

	Өчүүхэн мануу биесүүдийг

	Үүд хаалганы гаднаас

	Зорин илгээсний учир бол

	Агдар22 хол газраас морилон ирсэн

	Ахмад түшмэдээс

	Айлтгаж асуугаад

	Лавлаж дуулаад ир гэсэн учир болбол:

	Аль хаадаас үүсэж гарсан

	Ямар омог язгууртай

	Ноёд түшмэд вэ?

	Агуулан суугаа нутаг чинь хаагуур вэ?

	Аль хэн гэгч нэртэй хошуу вэ?

	Ахалж яваа түшмэлийн чинь

	Алдар нэр хэн гэдэг вэ?

	Алс хол газраас

	Зорьж ирсэн зориг чинь хаана вэ?

	Айлын гадна суусан учир чинь юу вэ?

	Архад хар саадгийг арандаан агсаад

	Арга билиг бүрдэгсэн

	Хүрэн эрээн нумыг

	Хормогчиндогоон дүрж явахыг чинь үзээд

	Анчин гөрөөчин бололтой чиг

	Анчин гөрөөчин болбол

	Буу замгаа барьж явалтай билээ

	Алж бэлтгэсэн иргэн хонины шүүс

	Амтат идээний шим бүрдэгсэн

	Рашаан тунгалаг сархдыг нь

	Элдэв дээдийн саванд нь

	Хийж өрөөд байхыг чинь үзвэл

	Айлчин гийчин бололтой шиг

	Айлчин гийчин болбол

	Айлдаа ороод суултай билээ

	Айсан улс шиг алхаж ядаад

	Ичсэн улс шиг ирж ядаад

	Хүн хүний царайг харж

	Хүлэг морины тоосонд дарагдаж

	Улс улсын царайг харж

	Унага дааганы тоосонд дарагдаж

	Үүднээс баруун урагш

	Үнснээс наахна

	Үхэр хонины баасан дотор

	Дөрвөлжинхөн тавьсан дэвсгэр дээр

	Төвлүүхэн суусан учир юу вэ гэж

	Асуугаад ир гэсэн билээ

	 

	Хүү тал:

	 

	Хан Хэнтий уулын

	Халх цэцэн хан аймаг

	Хатгин, Төв засгийн хошуу

	Хамаг югүзэр ламын шавь

	Агуулан суугаа нутаг болбол

	Өвс ногоо нь ургагсан

	Өнгийн цэцэг дэлгэрсэн

	Өлзийт учрал бүрдэгсэн

	Амгалан хотол төгсгөсөн

	Аливаа өлзий бүрдэгсэн

	Авралтай мэргэд нь сайшаагдсан

	Аймаг хошуугүй аддаршигсан

	Алдартай ... ... ... байна.

	Ахалж яваа түшмэлийн

	Алдар нэр нь болбол ... гэдэг

	Айлтгаж байгаа миний нэр

	Аянжийн хүү Буяндэлгэр гэдэг байна

	Алс хол газраас ирсэн зориг минь бол

	Мэргэд лам нарт айлтгаад

	Мэнгэ жилийг нь нийлүүлж

	Ээж аавд нь айлтгаад

	Ивээл жилийг нь нийлүүлээд

	Хунил зурхайд үзүүлээд

	Хувьтай өдрийг нь сонгоод

	Энэ л өдрийг эрхлээд

	Ээж аавд нь айлтгагсан

	Өгье гэж тогтоогсон

	Өлзийтэй сайн өдөр гэж

	Өнөөдөр биш урьд хэдэн удаа

	Учрыг айлтгасан билээ

	Одоо хүргэн түүнийг бараалхуулж

	Хүүхэн түүнийг богтолж авахын тухайд

	Ураг төрлийн эрхээр бараалхаж ирсэн 

	Үүднээс чинь цаагуур суудаг чинь

	Урьдын тогтоосон дүрэм хө

	Үнс хогоо ойрхон хаядаг чинь

	Ахмадынх нь сургамжийн муугийнх

	Танай зарцын ажилгүй муугийнх гэж айлтгаж байна

	 

	гэж хэлээд орно. Энэ хоёр хүн ороод буцаж нэг гарч ирээд хэлэлцэнэ. 

	Охины тал:

	 

	Эрхэм олон гийчид ээ!

	Энхрий бяцхан хүүгээ дагуулаад

	Бараалхан ирсэнд маш их баясаж гэнэ ээ!

	Алсаас ирсэн биеүд чинь зүдэрч байна.

	Ачиж суусан хоёр хөл чинь чилж байна

	Холоос ирсэн биеүд чинь зүдэрч байна

	Холбож суусан хоёр хөл чинь чилж байна

	Хубилай цэцэн хааны үед

	Хорьж асууж байсан удаатай

	Гэгээн Хубилай цэцэн хааны үед

	Хэлэлцэж асуугаад

	Гэртээ оруулж байсан

	Удаа журмыг дагуулж

	Асууж байгаа нь энэ ээ!

	За энхрий бяцхан хүргэн хүүгийн

	Авч ирсэн бэлэг юу билээ гэж

	Асууж ир гэсэн билээ.

	 

	Хүү тал:

	 

	За!

	Цагаан морь булган молцогтой

	Цагаан тэмээ мөнгөн буйлтай

	Тасаршгүй алд мяндсан бурантагтай

	Хонгор23 туулдаг

	Хурдан сайн морь

	Чулуу цавчдаг

	Хурц сайн илд

	Сор нь гүйцсэн булга

	Соёо нь гүйцсэн буурь

	Аав эжийд чинь барих

	Амьд чандмань эрдэнэ

	Ах дүү нарт чинь барих

	Алтан мөнгөн хундага

	Авгай хүүхдэд нь барих

	Алт мөнгө шүр сувд

	Оюу номин биндэрьяа

	Ийм зүйлийг авч ирсээн.

	За тэгээд

	Андуу төвөдийн оронд хийсэн

	Аригуун цагаан хадаг

	Уран төвөдийн оронд хийсэн

	Улаан шар хүж

	Энх төрд чимэг болсон

	Иргэн хонины шүүс

	Хот мандлын шинжтэй

	Хорь арван цайны хамт

	Шахаж хийсэн бяслаг гэнэ

	Салаалж хийсэн ээзгий гэнэ

	Барьж тавьсан хурууд гэнэ

	Базаж тавьсан ааруул гэнэ

	Эдгээр зүйлүүдийг цөм

	Дундгүй дүүрэн

	Дутуугүй гүйцэд

	Авч ирсэн гэж

	Айлтгаж байна аа!

	 

	Хүүгийн тал: 

	За!

	 

	Тэгээд буцаад бас нэг орно. Орж гарсаар гурав асуудаг ёстой.

	Охины тал: 

	 

	За!

	Агар зандан мод тарих гэж байгаа газар

	Асар майхнаа юунд шаав?

	Арслан заан сойх гэж байгаа газар

	Агт морио юунд сойв?

	Асуугаад ир гэсээн

	 

	Хүүгийн тал:

	 

	Нарны туяа туссан газар гэж

	Майхнаа шаасан юм

	Навч цэцэг нь дэлгэрсэн газар гэж

	Морио сойсон юм

	Явдлын хүнд өлзийтэй газар гэж

	Манай түшмэл хэлэхэд

	Олноороо зөвлөөд суусан нутаг юм гэж байна

	 

	Охины тал:

	 

	Анх түрүүн галбыг

	Аль бурхан сахиж вэ?

	Алтан сүмбэр уул нь

	Алин дээр тогтож вэ?

	Аугаа их далай

	Алиныг тойрон урсаж вэ?

	Алтан саньж мод

	Алин дээр нь ургаж вэ?

	Асуусан дөрвөн ёсыг

	Алдал үгүй таниад

	Асын24 худад морилж орцгоо гэж байна

	 

	Хүүгийн тал:

	 

	Анх түрүүн галбыг

	Хоргоомжиг25 бурхан сахив гэдэг

	Алтан сүмбэр уул

	Сүн далай дээр тогтов гэдэг

	Аугаа их далай

	Сүмбэр уулыг эргэн тойрон урсав гэдэг

	Алтан саньж мод

	Маанан26 хун далай дээр

	Намьяа чуулнан нь дэлгэрч

	Түмэн шоголтой буман бичигтэй

	Алтан саньж түүн дээр нь ургав гэдэг

	Асуусан дөрвөн ёсыг чинь

	Алдал үгүй тайлсан нэг нь

	Асын худад бараалхах боллоо

	Бос, наад юмнуудаа авцгаа 

	 

	гээд л гэрт орно. Ингээд гэрт орсны дараа хонины шүүсээ бурханд нь идээ хадгийн хамт тавина. Мөн лонхтой архи, хадгаа хүүхний талынханд барьж бэлгэтэй сайхнаар нутаг ус, малын тарга, тавтай сайн байгааг мэдэлцсэний дараа хүргэнийг гадаа гаргаж тэнгэр бурханд мөргүүлээд орж ирэх үед хүргэнд сум өгч ерөөл тавина. Сумыг өгөхдөө онийг нь дээш нь харуулж толгойг нь жаахан уруудуулж барьсхийгээд ерөөл хэлж өгнө. Уг ерөөл нь:

	 

	Сумны ерөөл

	За 

	Эрхэм гурван эрдэнэ дор жинсэг болсон

	Эзэн Манзушир хаан дор зэр зэвсэг болсон

	Эр хүмүүн дор хийморь цог заль болсон

	Ээж аавын чинь эрхэмлэсэн хүргэн хүү

	Эндээс хайрлан хүртээн өгсөн

	Эрдэнийн цагаан сумны

	Мөс нь болбол

	Халин дэвж нисдэг

	Хан гарди шувууны

	Хамгийн захын сод байна

	Эв нь болбол

	Балбын дархан

	Балбаж хийсэн

	Баатар дархан

	Урлаж хийсэн

	Эргүүлж эвтэй

	Эгүүлж хэвтэй

	Үржил сүрэг нь бүрдэгсэн

	Баян хүний хот мэт

	Баатар хүний зүрх мэт

	Бат цагаан ган төмөр байна

	За энэ сумын эзэн нь болбол

	Дайн дээр байвал

	Дайныг дарж

	Дархан баатар цолыг олж

	Даллага дээр байвал

	Далай мэт буян чуулганыг хурааж

	Богд эзний урдаас агсан мордвол

	Бор гөрөөсийг намнаж

	Боов мөнгө

	Бараа торгоор шагнуулдаг

	Хан эзний өмнөөс агсан мордвол

	Хан уулын бэлээс агсан мордвол

	Хар гөрөөс, хандгай буга

	Халиу булга, хамаг гөрөөсийг намнаж

	Хамаг зүйл алт мөнгөөр шагнуулдаг

	Өгсөн ноёдын чинь өлзий буян нь оршиж

	Авсан чиний минь амь нас нь батаж!

	Бага чамайг бариг гэж

	Баатар чамайг итгэг гэж

	Харваачин чамайг бариг гэж

	Хавтай чамайг итгэг гэж

	Хадам аав ээжийн чинь

	Хайрлаж хүртээж өгсөн

	Эрдэнийн оюун цагаан сум

	Сайн ч сум байна

	Сайхан ч сум байна

	Сайд мэргэд болгоож гүйцсэн бол

	Саадгийнхаа нэг үзүүрт

	Саарал үгүй сайн уячих аа!

	 

	гэж хэлээд хүргэн хүүд сумаа өгнө. Ерөөл бат орших болтугай! гэж бэлгэтэй сайхан үг хэлээд, бурханд тавих хонины махны толгой, өндөр, шаант, уураг сүүлийг нь өргөж бусдыг нь зочин гийчид болон охины тал өөрсдөө зоог барихаар зүүн тийш өлгүүр лүү хандуулна.

	Маргааш өглөө үүрээр охин мордоно. Охиныг хүргэж явахад ирсэн тахилгын хүмүүс явахаас гадна охины талаас ээж нь бас бус эмэгтэйчүүд явж болно. Гэхдээ эрд очоогүй эмэгтэй явдаггүй ёстой. Охин хадам аавынд ирэхэд зүгтэй чигтэй очно. Тэр сайн зүгт нь «чадагч» нэртэй юм зүүсэн мод байна. Энд пялтай идээ домботой цай зэхэж тавьсан байна. Охины талаас хоёр морьтой хүн түрүүлж очоод цайнаас багахан аягалаад уулгүй цацаж, идээг амсалгүй асгана. Энэ нь хуримын бузрыг гаргаж байгаа учиртай гэнэ ээ.

	Бэр тэргүүтэй ирж яваа улс, хүргэний гэрийн зүүн хойно шаасан майханд бууцгаана. Чингээд шинэ гэрт орцгоож шинэ гэр мялаах найр болно.

	Гэр мялаахад өндөр модны үзүүрт дөрвөн өндөр, шаант, уураг сүүл шорлон барьж зогсоод мялааж буй эд агуурсанд шортой махаа мялаах бүрий хүргэн хэлдэг байна.

	 

	Гэр мялаалгын үг

	За! Бадрангуйн тэнгэр нараар цогцолсон

	Бат цагаан өргөөнд чину

	Бага их олноороо цугларч

	Баярлан мялаахын бэлгэ ээ!

	Хурмаст тэнгэрээс зохиосон

	Хус модоор харуулдаж хийсэн

	Хорол эрдэнэ тооныг мялаа!

	Уран дагинас урлан хийсэн

	Уран Манзуширын ухаанаар

	Урлан байгуулсан

	Алтан чагтагыг мялаа!

	Ойн модны дундаас

	Оолиор авагсан

	Баян модны дундаас

	Багажаар авагсан

	Бадам лянхуа цэцэг

	Арван зүгтээ дэлгэрсэн

	Алтан сүмбэ мэт унийг мялаа!

	Буянт голын эхэнд ургасан

	Бургасан модоор

	Буяны хүрээ мэт байгуулсан

	Өлзий утасны шинж бүрдсэн

	Бадамлан ханыг мялаа!

	Зандан модоор зааж хийсэн

	Хусан модоор харуулдаж хийсэн боловч

	Богд дээдсийг бөхийлгөн чадагч

	Бошго хаалгыг мялаа!

	Зуун хонины унгасаар

	Мяндаслаж хийсэн

	Цаана наана

	Цаваг дээвэр 

	Туурганы ар өвөр

	Туж хадсан

	Арван хоёр оосор

	Өрх, өргөн үүд хүртэл мялаа!

	Сайн цагийн бурхнаар хүрээлсэн

	Саруул далай эрдэм чадал гүйцсэн

	Найман тахил мэт дэлгэрсэн

	Бурхан ширээ авдрыг мялаа!

	Их төрөө ишлэн байгуулсан

	Ээж аав нь засаж айлдсан

	Орон ширээ дэрийг мялаа!

	Идээний зүйл эд таваараар дүүрсэн

	Эргүүлэг, эргэнэг хүртэл мялаа!

	Жинжүү хотод шинжлэн хийсэн

	Шингэн дуутай шимийн идээний

	Бэлгэн толилуулагч

	Хамгийг ханган чадагч

	Тогоог мялаа!

	Ганжуу хотод гангаар хийсэн

	Дөрвөн тотготой дөрвөн хасагтай

	Галын дөлийг бадруулан хураагч

	Тулга таныг мялаа!

	Ширээс нь гүйцсэн ширдэг

	Шинхилж хийсэн овлог

	Овлог тавлаг хүртэл мялаа!

	Гал шилээх хайч

	Газар хэвтэх малтуур

	Хуу, домбо, хувин суньжаа

	Эдгээр бүгдийг цөм мялаа!

	За! Оолиор цавчиж хийсэн өргөө чинь

	Очир мэт их хот болох болтугай!

	Орчин цагаан гэр дэгээн суух эзэн чину

	Осолдолгүй жаргалангаар

	Жарган суух атугай

	Эгшгээр эгшиглэн хийсэн өргөө чинь

	Эрдэнэсийн их хот мандал болтугай

	Эдийн цагаан гэр дэгээн суух эзэн чину

	Энх амгалан их жаргалангаар жаргатугай!

	 

	Энэ гэр мялаалгын дараа охин хүү хоёрын талаас нэг нэг хүн гарч гэрсэнгийнх нь доогуур хөндийлсөн өвчүү бариад зогсож байхад хоёр талаас хэт барьсан хоёр хүн хүрч ирээд хэтээ зэрэг цохиход өвчүү барьсан хоёр хүн өвчүүгээ солих янзтай болсноо хэн завдаатай нь булааж авна. Үүний дараа нөгөө хэт цохисон хоёр хүн галгүй байсан гэрийг галлана. Ингээд шинэ гэрт хүргэж ирсэн хүмүүсийг «найр барина» хэмээж цөмийг урьж оруулна. Найрт ирсэн хүн бүрд архи хадагтай барьж, ах дүү төрөл саданд (охины) «таван идээ» гэсэн нэртэй идээ барина. Энэ идээнд таван хавсай, нэг еэвэн, чихэр тэргүүтэн орсон байна.

	Ах дүү бус хүмүүст гурван зүйл орсон, «гурван идээ» нэртэй идээ өгдөг байна.

	Энэ найрыг хүүгийн тал тэргүүлэн алив зүйлийг хариуцан явуулна. Энэ найрт хадаг дээр тавьсан аягатай архи, хоёр ч удаа дугараа эргэж найр шувтрах тийш хандахад «Молорын үг» гэсэн хөөгүүлийн үгийг хэлнэ.

	 

	Хөөгүүлийн үг

	За! Анд амраг ураг таныгаа

	Өндөр уулыг хөтөл гаргаж

	Өргөн далайг олом гаргаж

	Ойн хар мод сүндэрлэн харагдавч

	Үндсэн холбоотой

	Огторгуйн цагаан үүл

	Хөлмөглөн харагдавч

	Манан холбоотой

	Орчлон хорвоо дор төрсөн

	Бид бүгд ч бол

	Ураг элэгний холбоотой гэдэг

	Энхрий бяцхан үрийгээ

	Энгэр жалга бариулж

	Хөөрхий бяцхан үрийгээ

	Хөвч талыг бариулж

	Хүрээлэн хороолон

	Хүргэж морилж ирсэн

	Хүндэт олон ноёд түшмэд

	Лам хар болон

	Авгай нар хүүхэд тандаан

	Айлтган мэдүүлэх 

	Амны бэлэг билээ.

	Хуран цугларсан

	Хурлын олон ч бол

	Хувь хувийнхаа өргөө ордондоо

	Морилон харьдаг билээ.

	Хуйлран цугларсан олон шувууд ч бол

	Мөн хүйтэн сэрүүн цас бороо унахуй дор

	Гадаад далай нутаг дагаан

	Ганганаж оддог жамтай билээ

	Ураг элгэн та нартайгаа

	Удаан суугаад найрлахад

	Улам сайхан боловч

	Урьдын эзэн богд Чингис хааны зохиосон ёсыг

	Эрхбиш дагадаг жамтай гэнэ ээ.

	Морилоод ирсэн та нарыгаа

	Мордоосой, мордоосой гэсэндээ

	Айлтгаж байгаа юм биш

	Хайрлан суугаад найрлаасай гэхэд

	Хан хатдын журмыг дагуулан

	Харина уу даа гэж айлтгаж байна аа

	Өнж дөө, өнж дөө гэвч

	Өөр өөрийн чинь явдлыг бодно оо

	Хоно доо, хоно доо гэвч

	Хойдох хойдхын чинь явдлыг бодно оо

	Үнэгэн чих хоёр гэдэг

	Үдийн хундага гурав гэдэг

	Морин чих хоёр гэдэг

	Мордохын хундага гурав гэдэг

	 

	Молорын үг барьсны дараа охины талын хуримын ерөөлч (хэлмэрч) бэр болон хуримынханд хандан аяганд сүү хийж бариад «Эхийн цагаан сүүний харамж» хэлнэ.

	 

	Эхийн цагаан сүүний харамжийн үг

	Орсон бороо арилдаг

	Одоо буцах нь болов уу

	Алсын хол газраас морилж ирсэн

	Ах нар та нар минь

	Асар майхнаа буулгаж

	Атан тэмээгээ ачиж

	Агт морио эмээллэж

	Аялан ирсэн замаараа

	Амархан сайн морилж

	Тус тусынхаа өргөө ордондоо

	Буцаж харилтай байна аа

	Мордохын молор барих нь энэ ээ!

	За! Үлэмж энэрэхүйн буян хотол төгсгөсөн

	Үнэхээр дагинасын язгууртай

	Ээж таны үр ач дагаан

	Ачилсан тус нь юу билээ гэвэл

	Арван сар ариун цагаан

	Хэвлийдээ өргөн тээж

	Аюул зовохын аюулаар зовж

	Аврагч гурван эрдэнийг тахимжлан шүтэж

	Ариун тамжидын27 усаар угааж

	Ачир хурганы арьсан дээр хучиж аваад

	Алган дээрээ арвай буувай гэж өсгөсөн

	Ачит ээж нь ээ!

	Хаврын нь хавсарга салхинд

	Хажуу нөмөр дэгээн авч

	Хатуу ширүүн үгийг

	Хэлж сургасан

	Ачит ээж нь ээ!

	Зуных нь нар салхинд

	Суга сүүдэр дэгээн авч

	Ангаж цангахынх нь цагт

	Ариун сүүгээрээ ундаалсан

	Ачит ээж нь ээ!

	Намрынх нь нар салхинд

	Наана цаанаа авч

	Нарийн бүдүүн үгийг

	Хэлж сургасан

	Ачит ээж нь ээ!

	Өвлийнх нь хүйтэнд

	Өвөрлөж унтаад

	Өлсөж үлэж байхад нь

	Өндийж босож хөхүүлсэн

	Ачит ээж нь ээ!

	Өвдөглөн мөлхөж байхад нь

	Өнгөтэй хувцсыг өмсгөөд

	Босож гишгээд явахад нь

	Бойвго гутлыг өмсгөөд

	Алхаж гишгээд явахад нь

	Асран хайрлаж өсгөөд

	Тэгш дөрвөн насных нь ойд

	Төрсөн жилийнх нь ивээл

	Төө хар үсийг нь аваад

	Төгрөг хоёр эврийг нь татаж

	Түүнээс нь хойш

	Төрийн гэзэг болгож

	Сагсалзаж байхад нь

	Сайхан гэж

	Салмайнх нь үсийг тавьж

	Сарваж дэрвэхэд нь сайн гэж

	Шанааных нь үсийг тавьж

	Эрх бага үр гэж

	Ээмэг сүйхээр чимээд

	Эдүгээ төрийн журмыг дагаж

	Энд хүргэж ирээд

	Адил өөргүй үр гэж

	Амттаныг амсуулж

	Өөрийн өөргүй үр гэж

	Өнгөтнийг өмсүүлж

	Хангарди шувууны зулзага ч бол

	Хар зандан модны орой дээр

	Үүрийн дунд сууж өсгөсөн боловч

	Хан огторгуй дор

	Халин дэвэн нисдэг жамтай

	Хан, харцын маань

	Хайртай янаг үр гэж

	Өвөр дээрээ авч өсгөсөн боловч

	Харь холд өгдөг ёстой

	Анх төрсөн өдрөөс нь

	Асарч хайрлаж өсгөсөн

	Ачит эхийн хайрыг

	Өчүүхэн тусгахын төдий

	Барьж байгаа энэ бол

	Аливаа буян бүрдсэн

	Ариун цагаан хадаг

	Амтат идээний шим бүрдсэн

	Рашаан тунгалаг сархад

	Боов, жимс, халуун хошуутай

	Халзан цагаан хонь нэг

	Эдгээр зүйлийг

	Эх танд өргөн дэвшүүлж барья аа!

	 

	Эхийн цагаан сүүний харамжийн үг хэлж бэлэг барьсны дараа хүү талаас охины жил мэнгэнд харшгүй, эрэгтэй эмэгтэй хамаагүй хоёр хүн гарч охины үсийг хагалж хавчаар тэргүүтнийг зүүлгээд аавын галд мөргүүлэх болно.

	Галд мөргүүлэх гэтэл багана барьсан хүн үүд дарж зогсоод, охиныг хорих утгатай үг хэлнэ. Ингэхэд охины талын хэлмэрч орохыг шаардсан үг хэлнэ. Энэ харилцаж хэлэх шүлгийг «Үүдэн дарлагын үг» гэдэг.

	 

	Үүдэн дарлагын үг

	Охины тал:

	 

	Асралт гэрийнхээ үүдэнд

	Аслан28 хүрч ирээд

	Ацтай цагаан баганыг

	Арандаан бариад зогссон

	Асар мэргэн түшмэл таны

	Амь бие чинь амар уу?

	Адгуус мал чинь мэнд үү?

	 

	Хүү тал:

	 

	Асар баахан хурмастаас хургүй

	Агаар тэнгэрээс салхигүй

	Амь бие чинь зүдрэл үгүй

	Агт морь чинь гойдол үгүй

	Асын худын үүдэнд

	Амархан сайн явж ирэв үү?

	 

	Охины тал:

	 

	Сайн явж ирлээ

	Ариун буян ерөөлийн

	Хүчнээр барилдсан

	Ач үр хүүхдийн чинь

	Аймаг болон бүхий-бэр

	Хүрээлэн хороолон дагаж

	Өргөн их эгүүдийг нээж

	Өндөр их худын газраас

	Даньж29 шүтээнд нь мөргүүлээд

	Дагаж ирсэн аав ээжид нь бараалхуулж

	Мөргүүлчихье гэхэд

	Ацтай хус баганыг

	Арандаа бариад

	Асар олон үгийг хэлдэг чинь

	Аль хаадын үед

	Асууж гарсан жам бэ?

	Хэн хаадын үед

	Хэлэлцэж гарсан жам бэ?

	 

	Хүүгийн тал:

	 

	Эрхэмсэг ураг тандаа

	Эртний журмыг санал болгон айлтгая

	Эрт урьд цагт

	Хөдөлшгүй хөх монгол

	Хүндэт журмыг тогтоож

	Шилжишгүй чин бат улс

	Шинэ журмыг тогтоосон

	Шинэ бэргэдийн ёс нь бол

	Халиун морины зүсэн

	Танигдах үл танигдах газраас

	Хар тэрэгнээс бууж

	Халиун нударганыхаа омгийг дарж

	Хариулах бэлгийн ёсыг барьтал

	Харилт үгүй хаалгачид тулж ирдэг чинь

	Хаанах газрын ёс вэ?

	 

	Охины тал:

	 

	Мэнгэ хөлийг нь нийлүүлж

	Мэргэд цэцдэд нь айлтгаж

	Эрдэмтэн мэргэдэд нь үзүүлж,

	Эцэг эхийн зөвшөөрсөн санааг дагуулж

	Цаг ивээл жилийг нь нийлүүлж

	Цаглашгүй бурхан шүтээнд нь мөргүүлэх гэхлээр

	Цагаан модон баганаар үүдээ дараад

	Салшгүй олон үгийг хэлдэг чинь

	Аль хаадын үед

	Асууж гарсан журам бэ?

	 

	Хүүгийн тал:

	 

	Есөн өнгийн солонго

	Татагсан мэт өнгөтэй

	Үелж зэргэлсэн олон ах нар түшмэд

	Авгай нар хүүхдээр хүрээлүүлж

	Хүргэж морилж ирсэн

	Эрхэм ургууд тандаа

	Эртний журмыг сануулан айлтгая

	Жагарварид хааныг

	Залуу дүртэй байхад

	Замбалжин хатныг

	Залж буулгахын үед

	Шинийн сар мэт

	Дэтвэгнэн гарч ирээд

	Ацтай цагаан баганыг

	Араараа дарж байсан

	Тэр журмыг дагуулан

	Монгол гэрийн үүдийг

	Модон баганаар дарж байна

	 

	Охины тал:

	 

	Жил цагийг нь тохиолдуулаад

	Жинхэнэ өдрийг эрхэмлээд

	Жигуулчлан учрагсан хоёр хүүхдүүдийн

	Жаргалт төрийн ёсыг гүйцэтгүүлье гэхлээр

	Эсрэг тэсрэг хэлэлцсээр байгаад

	Эхлэх цагийнх нь хэмжээ мөч

	Эндэж хожимдох юм биш үү? гэж

	Эрхэм урагт сануулъя!

	 

	Хүүгийн тал:

	 

	Хурмаст тэнгэрийн хөвүүн гэнэ

	Хувилгаан нэртэй хагаан гэнэ

	Хурын цагаан үүлнээс

	Хуйлран бууж ирэхдээ

	Монгол орныг эзэлмээр

	Мужийн орныг тэтгэмээр

	Морилон бууж ирэхдээ

	Шааз зурхайг татуулаад

	Сайн өдрийг үзүүлээд

	Түгээмэл хувцсыг өмссөн

	Түмэн нэртэй түшмэд нь

	Төмөр модон баганаараа

	Түрэн дараад зогссон

	Төрд тогтсон журам аа хө!

	 

	Охины тал:

	 

	Бээжин хотын хаалгаар ороход ч бол

	Бэрх төвөггүй орж гардаг байтал

	Бэрээчүүдийгээ бэргээд ирэх дээр

	Бэрхтэй олон үгийг хэлээд

	Оруулахгүй зогсоод байдаг чинь

	Хаанах газрын ёс вэ?

	 

	Хүүгийн тал:

	 

	Агаарт тэнгэрийн хөвүүн

	Асралт эзний хууль

	Андуурал үгүй татуулаад

	Ариун ерөөлүүдэд нь

	Амар бодлоон тогтоогоод

	Алтан сайхан худ нарыгаа

	Айсуй гэхийн бараагаар

	Агуужим хотын үүдийг

	Ацтай шүрэн баганаар

	Арлан дараад зогсдог

	Авга өвгийн үед

	Алдаршиж гарсан жам аа хө!

	 

	Охины тал:

	 

	Хуяхүүгийн хаалгаар ороход ч бол

	Хоёр гурван үгийг ярилгүй

	Орж гаргаад байдаг байтал

	Хувьтай сайхан ачир үрийг чинь

	Аав ээжид нь бараалхуулъя гэхлээр

	Хуучин хааны горим журмыг дурдаад

	Хувхай хусан модыг ардаа бариад

	Хорьж зогсоод байдаг чинь

	Хаанах газрын ёс вэ?

	 

	Хүүгийн тал:

	 

	Эцэг тэнгэрийн хөвүүн

	Эзэн богдын хунлийг

	Эндүүрэл үгүй татуулаад

	Эрхэм ерөөлөө тавьдаг чинь

	Энх л бодлоо тогтоогоод

	Энхрий анир үрийг чинь

	Эгээ ирэхийн бараагаар

	Үүд хаалгаа дардаг чинь

	Эзэн Чингисийн үеийн

	Үүсгэн тогтоож гаргасан

	Энх төрийн зашил аа хө!

	 

	Үүдэн дарлагын хэлмэрч нар энэ мэт хэлэлцэж байтал бэрийг галд мөргүүлэх цаг болдог. Охиныг гэрт оруулж зарим хэлэмгийхэн хоёр хүн таарсан бол үлдэж зогсоод үг хаялцаж байх ч удаа бий. Хүүгийн тал хүргэж ирсэн майхан бүрд нэг нэг хонины мах, идээ, лонх архиар бэлэг барих буюу зарим айл амьд хонь өгөх ч ёс байдаг байна. Бэрийг галд мөргүүлсний дараа «Хаяа тэлэх» ёслол болно. Энэ найрт шинэ айл гэрийг бэлгэшээн ерөөсөн ерөөл үг хэлдэг. Энэ үгийг мөн хуримын хэлмэрч хэлнэ.

	 

	Хаяа тэлэх үг

	За! Эрт урьд цагт

	Эзэн Чингисийн үеийг дурсаад

	Эдүгээ дээд журам ёсыг дагуулан

	Ханатай гэрийн хаяаг тэлж

	Уньтай гэрийг уужим болгох гэж

	Энхрий бяцхан хоёр үрдээ

	Эдүгээ дөрвөн эцэг эхийнх нь

	Шагнаж хайрла гэсэн

	Сайн бэлгэдлийн ёсоор

	Эзэн богдын үүсгэн зохиосон

	Эрдэнийн найман тахилаар үүсгэсэн

	Эгүүрдийн бэх бат сайхан өргөөг

	Эргэцүүлэн шинжиж үзвэл

	Нацагдоржийн өрхтэй

	Хас эрдэнийн хүрд мэт тоонотой

	Нарсан модыг цуулж хийсэн боловч

	Навч цэцэг дэлгэрсэн уньтай

	Бургасан модыг сүлжиж хийсэн боловч

	Буян чуулганыг хураасан ханатай

	Арын нарсан модыг авцалдуулан хийсэн боловч

	Алтан загасны ам ангалзсан мэт ханатай

	Амлан үзвэл ам дөрвөлжин

	Амьгүй боловч амьд эрдэнэ босго үүдтэй

	Асар том атан тэмээний зогдор

	Ажнай сайн морин хүлгийн

	Дэл хялгасыг авч хийсэн

	Гурамсан сайн чагтагатай

	Толгойгоор нь томж хийсэн боловч

	Солонгын өнгөтэй үлгэрлэн хийсэн

	Сонин сайхан оосор бүслүүртэй

	Түмэн хонины ноосыг

	Төрийн авгай нар хүүхэд

	Хуруу хумсаар зулаад

	Хурын усаар шавшаад

	Хурдан мориор татаад

	Наана цаанаа сэвгүй

	Нандин сайхан эсгий болгож

	Бадамлан хүрээ мэт гэрийнхээ

	Баруун зүүнээ туургатай

	Хангардийн далавч мэт

	Хойно өмнөө дээвэртэй

	Ширж оёж хийсэн боловч

	Шидтэн мэргэдийг морилуулах

	Олбогтой толбогтой

	Гадь30 хоргой өөргүй

	Гажуу цалин цэцэгтэй

	Гурван эгмийн ширдэгтэй

	Дөрвөлжин сайхан орон ширээтэй

	Мөнгө хураах авдартай

	Алт хураах хайрцагтай

	Өндөр модыг өөлөн тайрч хийсэн боловч

	Өглөө үдэшгүй өрөм тосоор бялхаж байх

	Алтан сандалт өлгүүртэй

	Бадам жанцан хэлбэртэй

	Бат сайхан хууртай

	Мөнгөн хавтага иртэй

	Цалин хавтага мөртэй

	Цагаан зайдан бариултай

	Ган болд сүхтэй

	Ган төмрийг хатааж

	Давтан хийсэн боловч

	Галын бурхан орших тулгатай

	Хүрэн ширмийг цутган хийсэн боловч

	Хүмүүн олныг ундаалах тогоотой

	Тунгаамал гуулийг тунжаан дархан

	Тумбайлгаж цохиод хийсэн боловч

	Тунсаг идээгээ утгах халбагатай шанагатай

	Ургаа зандан модны

	Уг ёроолоор нь тайрч

	Ухаж төнхөж хийсэн боловч

	Улс олныг ундлуулсан аягатай

	Гал шилээгч хайч

	Газар хэвтэх малтуур

	Хуу домбо, хувин сунжаа

	Аранд үүрдэг араг

	Аргалаан түүдэг савар

	Газар хэтгэх гаапуу хүрз

	Царил зээтүү ёотуу хүртэл

	Цөм бүрэн тэгш ээ!

	Энэ бүр дээр нь

	Алт мөнгө шүр сувд

	Оюу номин биндэрьяа

	Бадмаараг тэргүүтэн

	Эрдэнэ ихийн хадлага хавчлага

	Сүйх, шивирлэг, орхил

	Бэл, богож, татуурга

	Зэрэг эрдэнэсийн зүйл ... лан

	Хээтэй хоргой гадартай

	Хамба хилэн дотортой

	Минж булган малгай

	Халиу үнэгэн дагавартай

	Оёсон оёмол, хоргүй тууз

	Алаг эрээн утас

	Чисчүү, жанчүү дагууртай

	Чимж хийсан магнаг торгон дээл

	Цалин хавчлагатай

	Цад мөнгөн савтай

	Цаасан ууттай

	Шилдэг луучин гутал

	Саарь, булигаар дагууртай

	Дотуур жийрэг цамц

	Дотоож, оймс хүртэл

	Магад бэлтгэсэн зах хүртэл ... (төд өө)

	Инжний мал ... (төд өө)

	Ийм сайхан орд харшийг биелүүлэгч

	Ашдын сайн журмын ёсыг дагуулж

	Аав ээж тэргүүтэн

	Ах дүү нарыгаа

	Урин залж ирээд

	Угтуулан саатуулан байгаа.

	Энэ бэлгийн учир болбол

	Эзэн Манзушир хааны

	Үйлдэгсэн суртал

	Энэ монгол орон дор

	Урьд гарагсан ундаа

	Эрчимтэй тунгалаг

	Эрдэнийн хундаганаа мэлтэртэл дүүргээд

	Эрхт тэнгэрийн цагаан хадгаар дэвсгэрлэж

	Эрдэнэ лянхуан дэлгэрсэн мутруудыг

	Тус тусад нь дэвшүүлж

	Эрхэм энэ ерөөлийг

	Хүсч айлтгах нь болов оо

	Ой сүүдэр чинь өндөр

	Оюун билиг чинь хурц

	Орчлон хорвоод нь

	Олон амьтанд тусалж

	Урт насыг насалж

	Улам баярыг үзэж

	Өлзий буянаар дэлгэрч

	Өглөг бармидыг гүйцээж

	Амар жаргалан эзлэн байхад

	Энэ сайхан төрд нь

	Өлгүүр тулгуур болгосон

	Эрхэмсэг олон та нар

	Санасан санаа нь гүйцэж

	Сайн бүхэн бүрдэж

	Төлбөгсөн сэтгэлийг чинь

	Төрийн сүлд тэтгэж

	Аливаа үйлс чинь

	Арга санаачлан гүйцэж

	Эх бэрээс, эгч дүү нар дэгээн

	Элбэрэл хайрыг хүртээж

	Маш амгалан жаргалангаар

	Цэнгэн жаргаж явахын

	Ариун буян ерөөлийг талбиж

	Энхрий бяцхан хоёр хүүхдийн чинь

	Урт сайхан нас нь

	Улам өнөрөөр дээшилж

	Уужим сайхан биеийг нь

	Тэнгэр дэлхий дэмжээд

	Ариун цагаан буян нь

	Арван зүгтээ дэлгэрээд

	Алдарт сайн нэр нь

	Дөрвөн зүгтээ дагуурсаад

	Заяа буян нь дэлгэрээд

	Нарыг дагуулж гэрээ бариад

	Навчийг дагуулж малаа бэлчээгээд

	Харваж хүрэхгүй зэлтэй

	Хатирч хүрэхгүй бэлчээртэй

	Зуун морины уяа гаднаа босгож

	Зуун хүний суудал гэртээ засаж

	Зуун насыг наслаад

	Саадгүй сайн бүтэж

	Санасан бүхэн чинь

	Сааталгүй жаргаж явахын

	Сайн ерөөлийг өргөн дэвшүүлье!

	 

	Ингэж хаяа тэллэгийн үг хэлсний дараагаар хүүхний эхэд гарын бэлэг барьж, эх нь охиндоо хэлж зохих үгээ хэлж охины талын худ худгуй нар гэрийн зүг буцна.

	Охины эцэг гурав хоносны дараа хонины мах, дээлийн гадар, лонх архи, боов зэрэг хишигтэй эргэлтээр ирнэ. Охин эцгээ тосож мориноос нь буулгана. Ингээд бага зэргийн найр болдог. Энэ найрыг «Эргэгчийн найр» гэдэг. Эцэг нь нэг хоноод буцаж харьсны дараа охин сар болоод мөн хишиг төхөөрөөд төрхмийнхөө газар айлчлан очно. Үүгээр мордсон охины хурим найрын явдал шувтрах болой.

	 

	 

	Д. Цэрэнсодном, З. Дашдорж нар, хуучин Сэцэн хан аймаг, Түдэн засгийн хошуу одоогийн Сүхбаатар аймгийн Эрдэнэ-цагаан сум-нэгдлийн харьяат өвгөн Буяндэлгэрийн хэлснийг 1962 оны 9-р сард дуу хураагчид бичиж авсан байна. Мөн тус аймаг, сум-нэгдлийн харьяат Түндэвийн Бадарч зэрэг хүмүүсээс зарим зүйлийг лавлаж тодруулжээ. Уг материал ШУА-ийн ХЗХ-ийн архивд хадгалагдаж байна.


ӨМНӨД ХАЛХЫН ХУРИМЛАХ ЕС

	 

	Бэр гуйх

	Тэдний охин миний хүүд ивээлтэй талтай байна уу? гэх зэргээр лам мэргэдээс эцэг эх нь асуудаг байв. Тэгээд бэр гуйхаар явах хүн охины гэрт очиж бурханд нь хадаг, архи тавиад:

	 

	Эрж олддоггүй эрдэнэ

	Сурч олддоггүй сувд

	Танай өргөөнд чинь байна

	Түүнийг чинь хүртэх гэж явна

	 

	гэх буюу

	 

	Цун шиг хацартай

	Дун шиг нүдтэй

	Уран сайхан бүсгүй

	Танай алтан босгонд хэмээж

	Өнөөдрийн өдрийг

	Балжинямтай31

	Бат сайн өдөр гэж

	Танай алтан босгонд

	Бараалхаж ирлээ

	Дэрний чинь авдарт

	Даавуу даалимба

	Уран цагаан хайч

	Оёдлын нарийн зүү

	Шаглаж хатгах утас хийж явуулна

	Хээр алаг гүү

	Бөөр алаг унагатай

	Халбан цагаан хонь

	Халзан цагаан хургатай өгнө 

	 

	гэх мэт.

	 

	Охин авах

	Охиныг авчрахаар 5—9 хүн зүс дүйсэн (цагаан бор) морьтой очно. Үүнд худын түрүү хүргэн хүү, дуучин ерөөлчин (бэлэгчин) морь уналга харах хүний хамтаар очно.

	Охин авахаар болзсон өдөр өглөө худын түрүү, хүргэн хүүгийн хамт хүүхнийд очно. Хүргэн хүү нум саадаг агссан байдаг ёстой. Худын түрүү хойморт сууж дараагаар нь хүргэн хүү сууна. Охины тал хүү талыг зочлоход хүргэн хүүд хүзүү, дөрвөн өндөр, шагайт чөмөг тавина. Хүргэн хүү шагайт чөмгийн шагайг мултлан авч баруун талын гутлын түрийнд хийх ёстой. Бас зарим газар хүргэн хүү, охин хоёрын хормойг зөрүүлэн зэрэгцүүлэн суулгадаг бөгөөд аягатай сүүнд мөнгөн төгрөг хийж хүүхний эхэд барина. Тэгээд хүргэн хүү тавагтай махнаас шагайт чөмгийг авч эрхий хуруугаар шагайг нь мултлан авч өвөртлөөд чөмгийг нь хүүхний эцэгт өгдөг ёс бий.

	Ингээд охиныг мордох болоход түүний мэнгэний32 өнгөтэй тохирох бүс торгомсгоор толгойг боож авч явна. Тэдний бундхорлыг тус тус хүмүүс авч явна.

	Хүүгийн гэрийн ойролцоо ирж хүү охин хоёрын бундхорлыг уралдуулна. Үүнийг «бунд уралдуулах» гэдэг бөгөөд хүүгийн бунд хорол түрүүлбэл хүү талдаа сайн, охины бунд хорол түрүүлбэл охин талдаа сайн гэдэг. Хүүгийн гэрт ирэхэд хүүгийн сайн зүгээс чиглэж ирээд хотыг нар зөв эргэж бууна. Охиныг морьтой нь гэрийн үүдэнд авчирч, үүдэнд дэвссэн ам дөрвөлжин цагаан эсгий дээр морины урд хоёр хөлийг гишгүүлэн, олмыг тайлж охиныг эмээлтэй нь эсгий дээр буулгаж авна.

	Ингээд хүүгийн гэрт орж үсийг нь хагална. Охиныг хадам эцгийн гэр шүтээнд мөргүүлэх ёстой. Хадам эцэг эх, хамаатан садан цөм сууцгааж, үүдэнд хонины нойтон арьсыг дээш харуулан босго дамжуулан дэвссэн байна. Охин хонины арьсан дээр гишгэмэгц тусгай хүн арьсыг татна. Арьс татахад охин бөхөсхийн унах шахсанаар хадмуудын амар мэндийг асууж байгаа болох юм. Тэгээд хадмын гал, бурхан, хадам эцэг эхэд мөргөнө. Тэгээд хүүгийн гэрт ирж найрлана. Найрлахад ерөөл магтаал мялаалга үгс хэлнэ.

	Найр наадам төгсөж охины талынхан явах болоход «орсон бороо арилдаг, ирсэн гийчин явдаг гэж хэлээд шинэ гэрийн баганыг авч хөөдөг ёстой. Тэгээд бэргэн нар «дэр нийлүүлэх» ёслол гүйцэтгэнэ. Хүү бэр хоёрыг нэгэн орон дээр унтуулаад хөнжлийн сэжүүр дээр цагаан чулуу тавиад гарч одно.

	 

	ЕРӨӨЛҮҮД

	Зээ! Эзэн Чингис хааны байгуулсан

	Төрийн ёс журмыг удирдан дагуулж

	Энхрийлэн өсгөсөн хайртай үрийгээ

	Газрын хол усны уртаас

	Шүтээн болсон бундыг нь бариулж

	Шүхэр болсон хувцсыг нь өмсгөж

	Өнө их нутагт нь ирүүлж

	Өргөн их үүдийг нь нээж

	Өндөр их босгыг нь давуулж

	Өнөр олон урагт нь холбуулан

	Аав ээж ах дүү нарт нь танилцуулан

	Алдар нэрийг нь олгож

	Арван цагаан буяны нь дэлгэрүүлж

	Мандах шашинд манлай болгож

	Тогтох төрд нь товч болгож

	Энх жаргалаар жаргуулж

	Мөнх суудлаар суулгасан

	Үүгээр хэв хэзээд

	Бурхныхаа өмнө

	Буяныхаа дунд

	Номын хурим

	Төрийн жаргал 

	Баярын бахаар 

	Баян заяатай 

	Бат ерөөлтэй 

	Дүүрэн бэлгэтэй 

	Төвшин жаргалтай 

	Сайн бэлгээр бэлгэдэж 

	Цэнгэн найрлаж суухын бэлгэ ерөөлийг айлтган барья аа.

	 

	* * *

	 

	Зээ! 

	Ургийг нягтруулагч 

	Өнөрийг өтгөрүүлэгч 

	Энхжин сайхан шашныг 

	Мандуулагч лам 

	Энхлэн мөнхөжсөн төрийг

	Түшигч түшмэд

	Эх бэргэд эгч дүү нар

	Энд хуран цугларсан олон бүгдээр

	Айлдаж барьж байхыг айлтгая аа!

	Эртний цагийн

	Энх билигтэй

	Нанчид сархдыг

	Ариун хундагандаа

	Амсар тэгш дүүргээд

	Барьж байгаа учир бидний болбол

	Тэнцэлгүй дөрвөн тивийн дунд

	Тэгш дөрвөн талтай 

	Сүмбэр уул түүний бэлд

	Төрсөн бид бүгд ертөнцөд

	Замбуутивийг эзэлсэн

	Заяа буян төгөлдөр

	Чагарварди хаанд33

	Бүртгэлжин цэцэн хатныг

	Буулгах төрд нь

	Байгуулсан журам билээ

	Ойн өндөр мод олон боловч

	Үндэс нь нэгэн холбоотой

	Солонгосын чимэгтэй

	Орчлонгийн хүн олон боловч

	Урьдын сайн ерөөлөөр

	Ураг төрөл болдог

	Утгатай сайн журмаар

	Садан төрөл болдог

	Хаан хүнд хатан болдог

	Харц хүнд гэргий болдог

	Хамаг олны журам бийгээр үл барам

	Хангардийн зулзага

	Хадан дээр өсөвч

	Жигүүр сөдөө гүйцэхэд

	Хан хурмаст огторгуйд

	Халин нисдэг гэлээ гэж,

	Хайртай хүний үр нь

	Аав ээж ах эгч нарынхаа өвөр дээр

	Аль тааваараа эрхлэн наадаж өсөвч

	Журам ёсыг дагаж

	Жаргалтай газартаа суудаг

	Эрдэнэт хүмүүн гэгч болбол

	Үр хүүхэдтэй болж нэг баярладаг

	Үр зэргээрээ өсөхөд нь нэг баярладаг

	Хайртай амраг үрүүдийнхээ

	Хан төрийн ёсыг гүйцэтгэж нэг баярладаг учиртайд

	Эрхэм сайхан хүүгээ хүмүүжүүлж

	Эртийн ерөөлтэй бэрээ буулгаж

	Энх суудалд нь мөнх суудлаар суулгая гэмээж нь

	Өнөөгийн арван гэгч өдөр нь

	Адистидын чуулган төгссөн өдөр гэлээ гэж

	Ариун тансаг тахилын идээг бэлтгэж

	Дээд ихэст

	Алдын хадаг

	Дээлийн чисчүү

	Дэс дараахад нь

	Алд алдын хадаг

	Ам амын дурданг

	Ариун сайхан мутарт нь дэвшүүлэн өргөөд

	Эрдэнийн дээд мөнгө янчаан, янтай

	Энхрий сүрэг мал дөрвөн хошууг тэргүүлэн

	Хүү санд нь байгуулаад

	Эдүгээ бэлтгэсэн

	Идээ нь болбол

	Зонхува бурханд нь

	Зул хүж хадаг яндар, түүний өмнө

	Хотгор цагаан хонины мах

	Хорин боов, лонх архи, амттан

	Жимсийг тахил болгон өргөсөн нь

	Таалал баясаж тогтоосноор

	Төр шашныг бататгаад

	Түмэн өлзий нь дэлгэрээд

	Түгээмэл баяраар цэнгэлдэн жаргаж

	Суухын бэлэг ерөөлийг айлтгаж барьяа!34

	 

	 

	Гэрийн мялаалгын ерөөл35

	Ум сайн амгалан болтугай

	Эзэн хааны эсгэсэн

	Чингис хааны байгуулсан

	Буман буян хурсан

	Бурхан шашин мандсан

	Цог буян дэлгэрсэн

	Чухам сайн өдрөө байгуулсан орд харш энэ маань

	Галбарбаасан модны навч цэцэг дэлгэрсэн мэт

	Өрх хөлтрөг дээврийг чинь мялаана

	Зэндмэнэ эрдэнийн хуурс нэхсэн адил

	Төрийн төв сайхан туурга хошлон хаяавчийг чинь мялаана,

	Зандан модоор зааж хийсэн дөрвөн зуун байдал балгастай

	Шинж төгөлдөр бүрдсэн алтан хорол хэлбэртэй

	Өлзийт хүрдэн тооныг чинь мялаана

	Дөрвөн хошуу малын хишиг чинь мялаана.

	Хүч ихт эрч сайт чагтагыг чинь мялаана.

	Найман жанчны хэв оршсон

	Бат сайхан унийг чинь мялаана

	Түмэн өлзий утасны хэв тогтсон

	Төрийн төв сайхан ханыг чинь мялаана.

	Нээхүйд зэндмэнэ эрдэнэ

	Хаахуйд өндөр цагаан босго

	Өргөн сайхан энгэстэй

	Өлзийт сайхан хаалгыг чинь мялаана.

	Хаан аавын зохиосон

	Хатан эхийн эсгэсэн

	Эгэлт улаан тотго

	Сүлжээлан бадарсан

	Төрийн төв сайхан үүдийг чинь мялаана

	Энт эдээр эгнэн

	Элдэв өнгөөр солонголуулан хийсэн

	Төрд төмөр хүрээ мэт татсан

	Хөшгийг чинь мялаана.

	Арван зүгийн бурхан бодисад нарыг хуран цуглана гэмээ нь тавьсан

	Бурханы ширээ хайрцгийг чинь мялаана.

	Тагнайлан ширсэн

	Тангад цэмбээр эмжсэн

	Таван давхар ширдэг

	Бараан цэнхэр хошоотой

	Мөнх хааны байгуулсан

	Мөнгөн цэцэгтэй дэр ор түшлэгийг чинь мялаана

	Бат төрийн бахим хөлтэй

	Үхгийг чинь мялаана

	Үсүг тараг эсгэн хийсэн

	Зандан модон бүлүүртэй

	Зааны ширэн хөхүүрүүдийг чинь мялаана

	Амтат шим бүрдсэн идээ

	Элдэв зүйлийн эдлэлийг чинь тавина гэмээ нь

	Зандан модоор хийсэн тавиурыг чинь мялаана

	Ширэн товшсон боловч

	Шидэт мэргэдийн суудаг

	Ширдэг тойруулгыг чинь мялаана

	Чингис хааны байгуулсан ган их тулга шалыг чинь мялаана

	Гар домбо

	Галын хайч

	Саалийн хувин

	Уур нүдүүр

	Уутан бариул

	Элдэв зүйлийн

	Эдлэл цөм бүхнийг чинь мялаана

	Өлзийхутаг орштугай

	 

	Бүртгэлийн ерөөл36

	Ум сайн амгалан болтугай

	Бум буян бүрдсэн

	Бурхан шашин дэлгэрсэн

	Олон өлзий оршсон

	Од гараг жагссан

	Өнөөдрийн өдрийг сайн гэмээ нь

	Эзэн хааны үүсгэсэн

	Чингис хааны байгуулсан

	Бат сайхан өргөөний чинь дотор

	Баруун урд талд хураасан

	Хунз хунзаар цай

	Хүй хүйгээр булигаар

	Сарьс шиг савьяа

	Хуй хуйгаар торго

	Магнаг чисчүү жанчүү

	Даалимба даавуу тоотон тоогүй цөм бүрэн

	Өнөө түүний дээд

	Балба янзын цоожтой

	Бараан цэнхэр будгаар

	Ялгаруулан будсан авдар дотор чинь

	Барс ирвэс хүдэр хүчтэй үнэг булга

	Үстний зүйл цөм бүрэн

	Өнөө түүний дээд

	Олон өнгийн будгаар ялгаруулан будсан

	Өөлд янзын цоожтой авдар дотор чинь

	Эр хар, даа хар, салдааз, одончүү

	Тангад монгол таван зүйл цэмбэ тэрэм

	Цөм бүрэн

	Өнөө түүний дээд

	Таван өнгийн будгаар ялгаруулан хийсэн

	Тангад янзын цоожтой авдар дотор чинь

	Алт, мөнгө, шүр, сувд, оюу, номин, ган тун37 зэс

	Санж гүсүг38, хадь, магнаг, өнгө өнгийн хив хадгууд

	Шашныг мандуулагч шавь лам хүүгийн чинь эдлэл

	Олбог орхимж, жанч шанам, рин наг дэншиг

	Эрих аяга үзэг нагван цөм бүрэн

	Өнөө түүний дээд

	Арван өнгийн будгаар

	Аргам бадма тахил

	Алтан ширээн дээр

	Намушир занднаар хүрээлсэн

	Гуашир зандар гүнгэрваатай

	Найман мянган шүлэгт жадамба39

	Бурхан ном бунд хорол

	Бумба толь, цөгц мандал

	Дэвэр даншиг хонх дамар

	Сангийн зай, сунтаг дэвс

	Сайхан үнэртэн

	Хүж хөвөн

	Хөгтөн дуутан цөм бүрэн

	Өнөө түүний зуун удаа дахь

	Хүрэн улаан будагтай

	Хүрэл мөнгөн цоожтой

	Хүрээ янзын авдар дотор нь

	Төр эзлэх хүүгийн чинь эдлэл

	Төмрийн багажийн зүйл

	Бийр янтай, бэх цаас

	Бичиг сургууль бал шугум (шугам)

	Байх эдлэл цөм бүрэн

	Мөн хүүгийн эдлэх

	Зарлигийн буу, нум сум саадаг цөм бүрэн

	Өнөө түүний удаа

	Хүрэн занднаар хүрээлсэн

	Яшил занднаар

	Янзлуулан хийсэн

	Янз бүрийн будгаар

	Ялгаруулан будсан орны дэр

	Тагнайлан ширсэн

	Тангад цэмбээр эмжсэн

	Таван давхар ширдэг

	Толгойн дэр хөлийн дэр

	Торгон гөрх

	Тоотон хөнжил

	Өвөл зун намрын дөрөв дөрвөн зах хувцас цөм бүрэн

	Өнөө түүний удаа

	Олон өнгийн будгаар ялгаруулан будсан

	Орос янзын цоожтой авдарт чинь

	Эрдэнэт бүрийн чимэг зүүлт

	Эрх хүүхдийн наадам бэлэн

	Хонх жуусаа

	Ховол чимхүүр

	Зүүний гэр

	Зүйлийн загвар

	Үйлийн хайч

	Үсний хутга

	Нүүрийн толь

	Үсний цавуу цөм бүрэн

	Түүний удаа

	Бахим хөлтэй

	Бадам лянхуа хээтэй

	Үхэг хоёрын дотор чинь

	Арван амтат, таван тансаг бүрдсэн идээ

	Зүйл бүрийн жимс

	Архи дарс, амттан цөм бүрэн

	Өнөө түүний удаа

	Зааны ширээр хийсэн

	Зандан модон бүлүүртэй

	Айраг өсгийн хөхүүр хоёр хоёр

	Тулам тулмаар тос

	Тогоо тогоогоор сүү цөм бүрэн

	Өнөө түүний удаа

	Зандан модоор зааж хийсэн эргэнэгийн дээр

	Гадар пүнз, гар хувин

	Домбо, дэвэр хул хундага

	Тэвш шанаг, шанага халбага

	Хусуур алчуур

	Айргийн тос

	Аарц уут цөм бүрэн

	Өнөө төвд дунд байгуулсан

	Бадам давжид40 байдалтай

	Бат их шалны дээр

	Балбын дархан балбан хийсэн

	Ган их тулган дээр

	Цутгамал мөнгөн тогооны дотор

	Таван тансаг бүрдсэн цай дүүрэн цөм бүрэн

	Өнөө түүний гадуур

	Үүлэн хээтэй угалзлан ширсэн

	Урт цагаан тойруулга

	Хойгуур урдуур олбог түшлэг

	Журам дэвсгэр цөм бүрэн

	Өнөө дотуур гадуур эдлэх

	Галын хайч

	Уур нүдүүр

	Уут бариул

	Аргалын дөрвөлж

	Араг савар

	Хүрз зээтүү

	Усны сав

	Уурга шилбүүр

	Гарзын идүүр цөм бүрэн

	Өнөө энэ бүртгэл айлтгасны билгээр

	Аврагч гэгээдийн шашин дэлгэрээд

	Асрагч эздийн төр батдаад

	Элгээр энх төрлөөр мөнх жаргахын

	Ерөөлийг дэвшүүлэн айлтгая аа.

	 

	Хуримын ерөөл41

	Баясгалант нэрт газрын

	Баруухан дэнж дээр

	Бат цагаан өргөөгөө

	Байгуулаад байсан

	Баян ... нэртийн

	Баруухан урдаас

	Бараалхаад ирсний

	Баярын хундага

	Ургах наран зүгээс

	Улаан шар тэмээндээ ачиж ирсэн

	Уран Манзуширын рашаан гэдэг

	Ургийн наймаанаас авсан

	Архи нэртэй

	Ариун чанартай

	Сархад нэртэй

	Сайхан чанартай

	Ямандаг бурханд нь

	Нанчид болсон

	Ямбатан ихэст нь

	Дээж болсон

	Ийм идээгээ

	Алтан мөнгөн хундаганд нь

	Амсар дүүрэн хийгээд

	Цаанаасаа чамин хээтэй

	Наанаасаа нанжин хээтэй

	Нанжвандан хадгийг барьж

	Намайг ерөө гэж

	Арван салаа цэцэг мэт хуруунд минь

	Ажруун хайрласны учраа

	Ажруулан хайрласны учраа

	Баян ... нэртэй айлд

	Үйлэнд уран

	Үгэнд цэцэн

	Хорин нэгэн настай

	... нэртэй

	Далай дагина бүсгүй

	Нэг байна гэм ээ нь

	Богд гэгээнээс асуугаад

	Болно сайн гэж айлдаад

	Тал бүхнээрээ хэлэлцээд

	Тахил сүйгээ хүргээд

	Арван цагаан

	Аав ээжийнхээ гар дээр

	Ангир шар уургаа хөхөж

	Анхилхан өссөн үрийг бид нь

	Арвай болсон нялбасыг нь (нулимсыг нь) асгаруулаад

	Ахай болсон бэргэд нь орж ирээд

	Аваад гарна гэдэг нь

	Аргагүй ч ёс гэдэг

	Зуун хүн зулгаа нийлүүлж

	Зуун морь зуузай нийлүүлж

	Энэ айлын гадна ирээд

	Буусан газраас нь

	Бурхны хүрээ татаад

	Өргөн үүдийг нь гялбалзуулан

	Өндөр босгыг нь хотолзуулан орж ирээд

	Суусан газраас нь суваргын хүрээ татаж

	Буусан газраас нь

	Бурхны хүрээ татаж

	Манзушир бид нь угсаагаараа үүссэн

	Мандал жононгийн ач болсон

	Үзэсгэлэн тэнгэр бид нь

	Угсаагаар үүссэн

	Үйзэн ноёны хүү тайжийн дүү болсон

	Зууд нэртэй

	Журганд данстай

	Цээд нэртэй

	Цэрэгт данстай 

	... гэдэг ээ!

	Талд ургасан хулс

	Тахимд ургасан шигдээс

	Тархинд ургасан эвэр

	Бээжин газар

	Бэхэлж хийсэн

	Бэрх шар нум

	Ойд ургасан мод

	Огторгуйд ниссэн шувууны өд

	Хангайд ургасан хатгар гэдэг

	Хүрээ газар хүчилж хийсэн

	Хүрэн халтар сум гэдэг ээ!

	 

	Сүй морины ерөөл42

	Бэр буулгаж хурим хийхэд хүү талаас охины талд морь бэлэглэж магтана. Охины тал морийг голно.

	 

	Муу хүн унадаггүй

	Муруй шонгоос уядаггүй

	Цөөн адуунд тогтдоггүй

	Цөөрөм уснаас уудаггүй

	Ганзага болсон чихтэй

	Гархи болсон нүдтэй

	Заамал зургаан хүзүүтэй

	Заан дөрвөн соёотой

	Оломгүй ооныг гүйцдэг

	Уулан дээгүүр гараад ирэх нь

	Усны долгио шиг

	Тал дээгүүр гараад ирэх нь

	Тас шувуу шиг

	Сүүлээсээ үргэж

	Сүүдрээсээ бусгадаг

	Тийм морь билээ

	 

	Охины тал:

	 

	Уул харах нүдгүй

	Лууль даах шүдгүй

	Барьж мордох дэлгүй

	Батгана үргээх сүүлгүй

	Бүрэнхийд үзэгдэхгүй

	Бүдэг зүстэй

	Харанхуйд үзэгдэхгүй

	Хачин зүстэй

	Хэнгэрэг болсон гэдэстэй

	Хэрээ болсон толгойтой ... 

	 

	гэх мэт.

	 


БАРГЫН ХУРИМЛАХ ЕС

	 

	Охиныг гуйхдаа:

	 

	Өндөр ууланд овоо босгож

	Өргөн их далайд сал тавьж

	Өчүүхэн жаахан үрийгээ энд гэж

	Эргэн бууж, мөргөн мэдүүлж ирсээн

	 

	гэнэ. Охины тал энэ үгийг зөвшөөрвөл (зөвшөөрөхгүй гэж бараг байдаггүй. Учир нь урьд нь сайн судалж мэдсэн байдаг) малаа хэлэлцэж шийднэ. Бурханд нь хадаг тавина. Ингээд хүүгийн талаас охины талд бэлэг хүргэнэ. Хүргэх бэлэг нь: улаан утсан оосортой, цавуун чагттай (тээгтэй) хэт, хөх сийслэн (хонин) хадаг ийм дөрвөн зүйлийн юм байдаг. Бэлгийг хүргэн хүүгийн нагац ерөөж өгнө. Ерөөл нь:

	 

	Охины эцэг:

	 

	Балба нэрт дархан

	Балбаж хийсэн

	Баатар нэрт дархан

	Давтаж хийсэн

	Ган болд хэтээ

	Ан43 их далайн оёороор44

	Умбан шумбан явсан

	Алтан хасар загасны

	Ходоодыг хандлан хийсэн

	Шар цавуу

	Амь насыг нь уртатгаж

	Сүлд болгон уясан

	Тасаршгүй улаан мяндсан оосортой

	Эрдэнийн дээд ган болд хэт

	Эдийн дээд энтэй цагаан хадаг

	Энэ дөрвөн бэлгийг

	Төрсөн олон нөхөд

	Тогтоодог садан нь аль юм бэ? гэнэ

	 

	Хүүхэн талын хүн:

	— Нагац энэ байна гэж заадаг. Тэгэхэд охин нагацдаа мөргөдөг. Мөргөхөд нь (хадам) нагац нь бэлгээ өгнө. Зурхайчаар нийлэх сайн өдрийг үзүүлэн тогтоогоод очихынхоо урьд өдөр хүргэнд хэлнэ. Малгай цув барьж хүчээр өмсүүлнэ. Тэр өдөр охиныг ах дүүгээр нь оруулж орой нь наадам хийнэ. Энэ наадамд хүргэн хүү ирж бага зэрэг найрлаж байгаад орой айлд очиж хононо. Охины тал өглөө эрт хүүг урьдаг. Хүргэн хүүг ирэхэд түүнд нэгэн сум өгөөд:

	 

	Балба нэрт дархан

	Балбаж хийсэн

	Баатар нэрт дархан

	Давтаж хийсэн

	Үүдэн энтэй, өргөн хошуутай

	Үүлэн хуартай ган зэв билээ.

	Хан их уулын

	Ар оргил дээгүүр ургасан

	Агарваа зандан модны

	Гоо сайхан мөчир сөн билээ

	Арчин зүлгэн чимэглэн зассан

	Гоо сайхан мэс билээ

	Аяа их дээгүүр

	Халин дэвэн нисдэг

	Хангарди шувууны

	Баатар өд билээ

	Ан их далайн оёороор

	Умбан шумбан явсан

	Алтан хасар загасны 

	Ходоодыг хандлан хийсэн

	Шар цавуу

	Уран мандшир

	Ухаанаараа бүртгэж

	Ураг садан барилдахдаа

	Утга төгөлдөр болсон сумыг хийжээ.

	Даллагадаа баривал

	Далай мэт буян хишгийг хураадаг

	Дайндаа баривал

	Дайснаа дардаг

	Дархан цолыг олгодог

	Сайныхаа үүдэнд

	Аргал гөрөөсийг

	Алдал үгүй намнаж

	Харваач мэргэн баатар

	Цолоор шагнагдаж

	Эрээнийхээ үүдэнд

	Эндэлгүй намнаж

	Эрээн гөрөөсийг

	Эрхийтэй мэргэн баатар цол

	Эмээлтэй хазаартай мориор

	Шагнуулж байсан билээ.

	Энэ сумыг хүнд бүү өгөөрэй

	Хөндийд хийж хадгалаарай

	Хол бүү гаргаарай

	Ховддоо45 хийж хадгалаарай

	Ховдог шунахай дайсныг таарвал

	Хосгүй мэргэн баатар

	Цолоороо тас харваарай!

	 

	гэж ерөөдөг байна. Охиныг хадмындаа очиж буухад эмээлийн гөлмийг авч дор нь дэвсэж өгнө. Охины баруун гарын эрхий хуруунд хадаг уяна. Эрэгтэйчүүд хоёр талцан таваг булаалдана. Тавгийг хүргэний тал барьж ирэх бөгөөд дийлбэл түүнийг авна. Эс дийлбэл авахгүй. Хүргэн нэг лам, хэдэн хүний хамт ирж охины байгаа гэрт орно. Хүргэн хүүгийн өөрийн гэрт олон хүн найрлахаар ирсэн байна. Товлосон цаг болоход хүргэн бэр хоёрыг «Ир!» гэж дуудна. Гэрлэж буй хоёр лам олон нөхдийн хамт босож, охины талын нэг хүн: «Бэр мөргөлөө» гэж хэлнэ. Хүүгийн талаас ингэхэд бэрийг ерөөнө.

	 

	Хад бүү гишгэ

	Халиу гишгэ!

	Харж сайхан зогс

	Хадам аав ээжийнхээ

	Хайр хишгийг нь хүлээ!

	 

	гээд ерөөхөд бэр хуримын гэрт очихоор явна. Зогсож «бэр мөргөлөө» гэж дахин охины талаас хэлнэ. Бэрийг дахиад ерөөнө.

	 

	Бут бүү гишгэ

	Булга гишгэ

	Бодож сайхан зогс

	Буурал аав ээжийнхээ

	Буян хишгийг нь хүлээ!

	 

	гэж бэр дуугаралгүй гэр лүү явна. Дахин зогсоод «бэр мөргөлөө!» гэж хэлнэ. Хүргэн талаас мөн ерөөнө:

	 

	Мал нь мянга хүрэг

	Маань нь дүнчүүр хүрэг

	Магад гэрийн эзэн болж ирсүгэй!

	 

	гэнэ. Бэр явсаар орох гэрийнхээ үүдэнд хүрч ирэхэд охины талаас зул хадаг барьсан хүн:

	 

	Хуар шиг жирийсэн

	Хулс шиг найгасан

	Худ тайшаа нар

	Амар сайн байна уу?

	 

	гэж хүүгийн талынхантай мэндэлнэ. Хүргэн талаас:

	 

	Гэсэр богд

	Чингис хааны хатныг

	Цээлийн говиос

	Залж ирэхэд

	Шилэн байшингийн үүдийг

	Шүрэн баганаар

	Дарж байсан түүхтэй

	Тэр ёсыг дагаж

	Хусан тулгуураар дарж байна

	 

	гэхэд охины талаас:

	 

	Хайртай жаахан үрээ

	Хар өглөөгүүр мордуулж

	Хар үсийг нь хагалж

	Хавчис татуурыг нь зүүлгэж

	Ханцуйтай дээлийг нь өмсгөөд

	Хадам аав ээж хоёртоо

	Мөргүүлье гэж ирэхэд

	Хаалга үүд хоёроо

	Хар хусан баганаар

	Дарж зогсдог чинь

	Хаан төрийн ёсонд

	Зохилдохгүй байна

	Харин зайлаад зогсоно уу?

	 

	гэхэд хүүгийн талаас:

	 

	Мянга түмэн

	Шидээр бүрдсэн

	Манж хааны

	Мандалвээр дагинасыг

	Залаагүй байхад

	Манай хаан төрийн

	Хаалга үүдийг

	Дарж байсан ёс бий

	Тэр ёсыг дагуулж

	Дарж байна

	 

	гэнэ. Охины талаас:

	 

	Саран дүгрэг тоононд

	Сахимжийг нь сахья гэж

	Сан46 буурал аав ээжид нь

	Мөргүүлье гэж ирэхэд

	Саатуулан дардаг

	Санаатай нөхөр хэн бэ?

	Бургаасан модыг

	Буттаж47 хийсэн

	Буга хандгайн арьсыг

	Буруу зөвгүй товчилж хийсэн

	Эртэй дээдийн

	Эцэг эхийн байгуулсан

	Гэрийн тулгуурыг

	Бага ихгүй бархиралдан

	Барьж хөндөлсөн зогсдог

	Журам хаанаас гарав аа

	Урд л уулын

	Орой дээгүүр ургасан

	Улаан зандан модны мөчрийг

	Урьхан дүгрэг тоонондоо

	Тулгуур болгож зохиосон юм

	Ураг худ та нарыг

	Оруулахгүй гэж байгаа юм биш

	Учиртай сайхан ерөөлийг чинь

	Сонсъё гэж дарж байна

	 

	гэнэ. Охины талаас:

	 

	Зуу зонховын зохиосон

	Зурагтай сайн өдөр

	Зул хүжийг бариулаад

	Зулай дээр нь наманчлуулж

	Зонхов майдар бурханд нь

	Мөргүүлье гэж ирэхэд

	Зулзаган багана барьж зогсоодог

	Журам хаанаас гарав аа

	 

	гэж цэцэлнэ. Хүүгийн талаас:

	 

	Наад л уулын орой дээгүүр ургасан

	Нарийн зандан модны мөчрийг

	Наран дүгрэг тоонондоо

	Тулгуур болгон зохиосон юм

	Настай олон та нарыг

	Саатуулъя гэж байгаа юм биш

	Нас буянд нь хэрэглэх

	Учиртай ерөөлийг чинь

	Сонсъё гэж байна

	 

	гэнэ. Охины талаас:

	 

	Өглөө эрт мордуулаад

	Өвгөн аав ээжид нь

	Мөргүүлье гэхэд

	Үүд хаалга хоёроо

	Өгөр хөх баганаа

	Аван гарч даран зогсдог

	Ёс хаанаас гарав аа?

	 

	гэхэд хүүгийн тал:

	 

	Зуу мянган шидээр бүтсэн

	Зулын гэрэл шиг дагинасыг

	Залаа нь үгүй байхад

	Зургаан ханатай гэрийн үүдийг

	Дарж байсан журамтай

	Тэр ёсыг дагуулж

	Дарж байна

	 

	гэхэд охины гал:

	 

	Гүйхийн эрдэм төгссөн

	Ногоон морь

	Хүч эрдэм төгссөн

	Ид залуу,

	Хүссэн бүгдийг бүтээдэг

	Чандмань

	Хуруувчийн зургаан өмсгөл48

	Хүргэн ирлээ даган оръё

	 

	гэхэд хүүгийн тал:

	 

	Цаад л уулын орой дээгүүр ургасан

	Цагаан зандан модны

	Гоо сайхан мөчрийг

	Царан дүгрэг тоонондоо

	Тулгуур болгон зохиосон юм

	Цаанаас ирсэн сайд та нарыг

	Саатуулъя гэж байгаа юм биш

	Сайн ерөөлийг чинь

	Сонсъё гэж байна

	 

	гэнэ. Охины тал:

	 

	Энхрий жаахан үрийгээ

	Эрт шөнөөр мордуулаад

	Эцэг эхэд нь мөргүүлж

	Эр нөхөрт нь түшүүлье гэж ирэхэд

	Энтэй үүдээ даран зогсдог

	Журам хаанаас гарав аа!

	 

	гэхэд хүүгийн тал:

	 

	Хуруувчин зургаан өмсгөлийг

	Гүйцэд төхөөрч чадаад

	Хөгшин буурал аав ээжид

	Хүлээлгэж өгье гэвэл

	Хүргэнийхээ хамтаар

	Хүссэн ёсоороо ирж болно оо

	 

	гэнэ. Охины тал:

	 

	Хайртай жаахан үрийгээ

	Хавчиг татуулгыг нь зүүлгэж

	Хадам аав ээжид нь мөргүүлж

	Хань нөхөрт нь түшүүлье гэж ирэхэд

	Хар хусан багана авч

	Хаалга үүдээ дардаг

	Хаан төрийн ёсонд таарахгүй

	Харь! Цаашаа яв!

	 

	Хүүгийн тал:

	 

	Хөтөл уулын орой дээгүүр ургасан

	Хоёр зандан модны

	Гоо сайхан мөчрийг

	Хослон барилдах гэрийн

	Тулгуур болгон зохиосон юм

	Холоос ирсэн ураг та нарыг

	Хорлоё гэж байгаа юм биш

	Хоёр гурван ерөөлийг чинь 

	Сонсъё гэж байна

	 

	гэнэ. Охины тал:

	 

	Гүйхийн эрдэм төгссөн

	Ногоон морь

	Хүч эрдэм төгссөн

	Ид залуу

	Хүссэн бүгдийг хангадаг

	Чандмань

	Арслан шинжит нохойн өмсгөл

	Айраг цэгээний өмсгөл

	Аав ээжийн өмсгөл

	Аръяавал бурханд нь

	Зул хүжийн нь өмсгөл

	Ах дүү саданд нь

	Арван цагаан бэлгийн өмсгөл

	Хүргэн ирлээ, даган оръё

	 

	гэхэд хүүгийн талаас:

	 

	Гүйхийн эрдэм төгссөн ногоон морь

	Хүч эрдэм төгссөн

	Ид залуу

	Хүслийг хангагч

	Чандмань

	Хөгшид настныг хүндэлдэг

	Хүндэт арван өмсгөлийг

	Хүлээж авдаг нь би байна

	 

	гээд хүүгийн тал баганаа ерөөнө:

	 

	Бариул дээрээ бар арслан

	Сийлбэртэй тулгуур юм

	Бат цагаан гэрийн минь

	Түшигтэй тулгуур юм

	Зуун найман ханатай

	Зургаан мянган уньтай

	Шүрэн эрдэнэ тоонотой

	Шүхэр эрдэнэ ганжиртай

	Чөтгөр ч халддаггүй эрдэнэс

	 

	гэнэ. Ингээд охин гэрт орж үүдэнд дэвссэн бэлэн цагаан эсгий дээр зогсоно. Бэрийн өмнө орж ирсэн ерөөлч буюу нагац «бэлэн өмсгөл» гэж зул хүж, хадгаа хүргэний бурханд тавина. Эх болж яваа хүн бэрийг

	— Бурхандаа мөргө! гэнэ. Бэр тонгосхийн наманчлан мөргөнө. Дараа нь бэрийн гарт өөх бариулаад эх бологч хүн:

	— Хадам эцэгтээ мөргө! гэхэд бэр хадам эцгийнхээ өвөр дээр өөхөө хаяж тонгосхийн мөргөнө.

	— Галдаа мөргө! гэхэд галд мөн өөх хаяж хормой дэвсэн тонгосхийнэ.

	— Хадам ээждээ мөргө! гэхэд мөн тонгосхийн мөргөнө. Хадам эх таваг дүүрэн будаа хийгээд дээр нь хонины хүзүү тавиад бэрдээ өгнө. Бэр түүнийг нь аваад мөргөнө. Хадам эх:

	 

	Намсрай бурхан шиг баян

	Найдан жүдэг шиг өнөр

	Насандаа найртай

	Үедээ жаргалтай

	Ганга мөрний урсгал шиг

	Тасрал үгүй

	Энх явж мөнх жаргаарай

	 

	гэж ерөөнө. Бэр тонгосхийн мөргөнө. Бэр хадам эхэд гурав мөргөдөг. Хадам эх аяганд амттан хийгээд бэрдээ өгнө. Бэр аваад сархдыг амсалгүй эргэнэг дээрээ тавина. Охины талаас хүргэнийг дагаж ирсэн ламд хадагтай архи барьж, ерөөл хэлнэ. Ерөөл нь:

	 

	Оройн чимэг дээд лам

	Олон хувраг та минь

	Тунгалаг сэтгэлийн агаараас

	Тас номын хурыг буулгаж

	Олон амьтны тулд

	Орчлонгийн далайгаас амьтныг гэтэлгэж

	Андууралгүй арван барамидыг сахиж

	Сандуулалгүй шашнаа мандуулахын

	Сайн ерөөл орших мөн болтугай

	 

	гээд хүргэнийг дагаж ирсэн харчуулд бас хадагтай архи барьж ерөөнө. Ерөөл нь:

	 

	Төрийг түшиж

	Түмнийг эелж

	Эелдэг байдал сайхантай

	Яргуун алдар нэргэн49

	Язгуур үндэс хийморь цог заль

	Хишиг буян танаа

	Арван зүгтээ бадарсан

	Асарваа хан хурмаст

	Тэнгэрийн нигүүлсэнгүй

	Их Майдар бурхны

	Сахиусны дор өршөөгдөж

	Магнайн дээд

	Оюун билэг танай бүрдэгсэн

	Мал хөрөнгө

	Буян хишиг танаа арвидсан

	Маань мэгзмийн

	Сан танаа гийгүүлсэн

	Маш сайхан

	Саруул ухаан бүрэн тодорхой

	Эгнэгт ганга мөрний урсгал мэт

	Тасрал үгүй энх явж

	Мөнх жаргахын сайн ерөөл

	Оршихын мөн болтугай!

	 

	гэнэ. Мөн хүргэнийг дагаж ирсэн авгай нарт хадагтай архи барьж мөн ерөөнө.

	 

	Санаснаараа санаа тань бүтдэг

	Сааснаараа сан тань дүүрдэг

	Цагаан идээгээрээ саднаа дүүргэдэг

	Салшгүй арга билэг хослон барилдах

	Сайн өрөөл орших мөн болтугай!

	 

	гэж ерөөхөд цаад хүмүүс архийг дуустал ууна. Дараа нь «За дүү нар ая барь» гэж худын түрүү нар хэлэхэд дуу дуулж эхэлнэ. (Худын түрүү нар гэрт бол хоймор, гадаа бол тойргийн хойд талд зэрэгцэн сууна). Тэгэхэд нэг буюу хоёр хүн босоод дуулна. (Хуримын энэ дуу нь дэмбэрэлтэй сайхан дуу байдаг). Жишээлбэл «Зориг сайтай зээрд», «Залаагийн модны оройгоор», «Өнгө сайтай навч», «Хотол дээрээ бүрдэгсэн» гэх мэт олон дуу байдаг.

	 

	Зориг сайтай зээрд

	Зориг сайтай зээрд

	Зогсоо нь үгүй жороотой

	Зуугийн л их богддоо

	Зулаа өргөж мөргөе

	Арын л өндөр модондоо

	Амттан жимстэн анхилна

	Аятай зүйтэй явбал

	Ах нар дүү нарын дурсгал

	Өврийн л модондоо

	Өнгийн жимстэн анхилна

	Эвтэй зүйтэй явбал

	 

	гэх мэт. Ингээд гэрийн сахимж гэгчийг хийдэг. Сахимжинд хэрэглэх зүйл: Нэг хонины чанасан өвчүү цорой, түүнийг хэрчиж хайрмал, ааруул аргал холиод шагайт сүвээний хавирга, сүүлний үзүүр энэ гурвыг модонд шорлоод гэрээ мялаана. Мялаахдаа:

	 

	Эгч нар дүү нарын дурсгал

	Наран дүгрэг тооныг нь мялаая!

	Навч цэцэг хурууг нь хүртэл мялаая!

	Нацаг эрдэнэ даагыг нь хүртэл мялаая!

	Нарсан модон униаг нь50 хүртэл мялаая!

	Бургасан модон ханы нь мялаая!

	Буруу зөв товчилсон үдээрийг нь хүртэл мялаая!

	Хосолж хийсэн бүслүүрийг нь хүртэл мялаая!

	Хооловчилж хийсэн хаяавчийг нь хүртэл мялаая!

	 

	гээд өөд нь цацна. «Мялаая» гэж хэлэх бүр хольсон өвчүү цоройгоо тооноор цацаж байдаг. Сахимж дуусахад бэр авдар саваа оруулдаг. Тэгэхэд нь:

	 

	Эзэн мөнх

	Эд нь хэврэг

	Тоос нь бүү халд

	Тос халд

	 

	гэх мэтээр ерөөнө. Охины тал юмаа тушаана.

	 

	Бурхан багшийн номносон

	Богд хааны зохиосон

	Гүнз багшийн үлгэр

	Хүмүүн бидний заншил

	Хөхөөрөгчийн огторгуй

	Үүлэн-еэн хэрэгтэй

	Хөрст алтан дэлхий

	Үндэс-еэн хэрэгтэй

	Улаан шар гэдэг

	Будгийн сайхан өнгө

	Ураг садан гэдэг

	Урьдын сайхан ерөөл

	Уншлага номыг удирдагч

	Унзад гэвхий тэргүүтэй

	Түрүү хоёр сайд

	Түгээмэл олон нөхөд

	Түүний дунд мэдүүлье

	Аржгар хурган дотортой

	Алаг магнаг гадартай

	Эржгэр хурган дотортой

	Эрээн магнаг гадартай

	Харихдаа өмсөх нь хоргой

	Халж өмсөх нь торго

	Халуунд өмсөх нь цамц

	Хант малгай тэргүүтэй

	Халиу булган дагуултай

	Хатуу булигаар гуталтай

	Хамтарсан тоог нь хэлье, зуу!30

	Эжий аавын сүргээс

	Инж болгон тасалсан

	Үхэр сүрэг нь арав51

	Аав л ээжийн сүргээс

	Агт болгон тасалсан

	Аглаг шилд цуцахгүй

	Адуун сүрэг нь дөрөв

	Хонь ямаа холиод хорь52

	 

	гээд инж тушааж дуусна.

	Ингээд хуримын ёс дуусна. Охин энэ сарын арван тавдаар хадамд очсон бол хойд сарын шинэд буюу шинийн хоёрны үеэр гэртээ айлчилж харьдаг. Айлчлахад хүргэн бэр бас нэг хүнтэй очно. Гэртээ хариад хэд ч хонож болно. Нэг хонины мах, хайрмал, амттан, хадагтай очно. Охин гэртээ ирээд арваас хорь хоноод буцна. Хүргэн хүргэж ирж нэг хоноод буцдаг.

	 

	«Хуримын ёсыг 1959 онд зөвлөлт буриадын эрдэмтэн Ч. Цэдэндамбаевын хамт явахдаа Чойбалсан аймгийн Хөлөнбуйр сумын «Шинэ зам» нэгдлийн гишүүн, барга ястан, 52 настай эрэгтэй, Санжийн Аюурзана гуай уг нутгийн мөн барга ястан Очирваань зангиас авсан ажээ... Ринченсамбуу, 1963. XII. 6» гэсэн гар бичмэл бүхий тэмдэглэл эдүгээ ХЗХ-ийн архивд хадгалагдан байна.


БАЯДЫН ХУРИМЛАХ ЕС

	 

	Аман хадаг тавих

	Аман хадаг тавих ёслол нь захчины хуримын ёстой адил! бөгөөд энэ үед хэлэх ерөөл нь:

	 

	Зэ 

	Үртэй хүнд үг хүргэдэг

	Үндэстэй модонд сүх хүргэдэг гэдэг үг бий

	Түмэн жилийн түрүүнд

	Түгээмэл сарын тэргүүнд

	Түмэн өлзий бүрдсэн

	Тэнгэр хишигтэй өдөр ирлээ

	Саатан хүлээсэн

	Сайн өдөртөө

	Сайн ерөөлийг

	Саатуулан айлтгая

	Ариун чанар бүрдэгсэн

	Алд цагаан хадгаа

	Алган дээрээ дэлгээд

	Архи сархдын дээжийг мэлтэлзүүлэн барья

	Огторгуйн цаагуур халин дэвэн ниссэн

	Тасын өд байна

	Оломгүй далайн ёроолд шумбан явсан

	Загасны зусан53 байна

	Тахимд ургасан шандсан байна

	Тархинд ургасан эвэр байна

	Тавих цагаан сумыг харваж байхад

	Танай манай хоёрын жаргал эхлэв ээ

	Эх татнаа, ээж аав хоёр

	Ах татнаа, ахас бэргэд

	Дээдийн олон ихэс нарт

	Дээш дээш нь дэвшүүлэн айлтгая

	Эргээд ирдэг эрдмийн зүйл манайд байна

	Сураад ирдэг сувдын зүйл танайд байна

	Хандгай бугыг харван бууддаг мэргэн эрхий

	Манайд байна

	Хэв торго хайчлан суудаг уран эрхий

	Танайд байна

	Уналгүй байтал усан тэлмэн жороо болдог

	Ураг тэнгэрийн гүүний унага байдаг

	Уулзалгүй явтал ураг элкен54 болдог

	Урьдын нэгэн сайхан ерөөл энэ билээ

	Дөрвөлжин цагаан уул байвч

	Дөрвөн талдаа замтай юм

	Таван тивийн амьтан байвч

	Амьсгал нэгэн холбоотой юм

	Ойн хар модон их боловч

	Үндсэн нэгэн холбоотой юм

	Огторгуйн одон мичид олон боловч

	Үүл нэгэн холбоотой юм

	Өнөөдрийн өдөрт үрээ даага хоёроороо морь хийе

	Үрэн55 хөвүүн хоёроороо үе залгая

	Хайр хишгээ хүртээж

	Хариу соёрхож хайрлана уу.56

	 

	гээд хадгаа охины аавд барина. Тэр хадгийг охины аав ээж нь авбал охиноо өгөхийг зөвшөөрч байгаа болно.

	 

	Сүй тавих

	Аман хадаг тавиад хэд хоносны дараа хүүгийн талаас хадаг, архи авч эрэгтэй хоёр, эмэгтэй нэг хүн охины аавынд очно. Охины талынхан хонины мах тавина. Хүүгийн талаас очсон хүмүүс охинд сүй бэлэг өгдөг. Сүй тавьж байгаа айлын хөрөнгө чинээний байдлаас болж сүй янз бүрийн хэмжээтэй байдаг. Баядад дунд зэргийн хөрөнгө чинээтэй айл охины сүйд ихэвчлэн 50 лан мөнгө, нэг тэмээ, морь, 17 зах эд өгдөг заншилтай юм. Охины талаас гэрийн дотор тавих бүрэн хэрэглэл, хүүгийн өмсөх хувцас, бүсэнд хавчуулах цагаан даавуу бэлтгэдэг байна. Сүй тавьсны дараа бага зэргийн найр болдог заншилтай.

	 

	Хүүгийн гэрийн бүрлэг хийх

	Сүй тавьсны дараа охины ээж нь нэг цагаан эсгий, хонь, будаа, гурил, зүү тэвнэ, утас авч хэдэн эмэгтэйчүүдийн хамт хүүгийн аавынд ирнэ. Охины ээж, өрх эсгэж, охины талаас ирсэн бүсгүйчүүд өрхийг оёж дуусна. Энэ үед эрэгтэйчүүд гэрийн тооно, хана, унь, хаалтыг тааруулж гэрийн модыг босгоно. Тэнд цугларсан эрэгтэй, эмэгтэйчүүд бүгдээрээ хамтран гэрийн бүрээсийг нөмөргөн, бүслүүрийг бүслүүрдэж оосрыг уяна. Шинээр оёсон өрхний дөрвөн сэжүүрээс дөрвөн хүн барьж, хүүгийн нагацыг өрхний голд суулгаж дээш нь гурван удаа өргөөд газарт буулгахад нагац:57

	 

	Төрийн үйлс төв сайхан

	Төрсөн эзэн нь мөнх болтугай.

	 

	гэж хэлээд өрхөө тооно дээрээ гаргана. Баяд нутагт «Хүний эх нь нагац, усны эх нь булаг» гэж үздэг учраас шинэ гэр барьж байгаа хүүгийн нагацыг өрх дээр суулгаж гурван удаа дээш өргөөд өрхөө тавьдаг заншилтай. Өрхний баруун талын оосрыг хүүгийн аав, зүүн талын оосрыг хүүгийн нагац уядаг юм. Шинэ гэрт битүү дэвсгэр дэвсэж, хоймор талд нь нэг авдар тавиад тулган дээрх тогоонд шимийн архи дүүргэсэн байна. Энэ гэрт өөр тавилга тавихгүй. Гэрийн өрх тавьж байх үед гэрийн үүдэнд хүүгийн талаас ирсэн хүмүүс ууц мах, идээ айраг барьж дэс дараалан зогсож байна. Өрх тавьсан хүүгийн аав, нагац, ах дүү нар нь гэрийн үүдэнд ирж нэг нэг ууц мах идээ аваад гэрт орцгоон:

	 

	Төрийн үйл төвшин

	Төхөөрсөн гэр

	Төв сайхан болтугай

	 

	гэж хэлээд тулганы баруун зүүн талаар дэс дараалан шагай58 дээрээ сууцгаана. Хүүгийн бэргэн эгч, хүүгийн аавын голомтоос улаан цог авчирч гал асаана. Энэ бол хүү нь аавын гал голомтыг үе залгаж улам бадарч байхыг бэлгэдэж буй ёс заншил юм. Гэр мялаах ерөөлч хүн, шинэ гэрийн тоононоос хадаг, тариа, мөнгө уяад алд хадаг, аяга дүүрэн сүү өргөн барьж:

	 

	Зэ! 

	Булган жилийн торгон сарын

	Маш сайн өдөрт чихлэн барьсан

	Өргөө гэр юуг нь ерөөн мялаая

	Хусан модыг хугалаагүй матан хийсэн

	Хурмаст тэнгэрийн тамгыг дуурайлган хийсэн

	Хараач59 юуг нь мялаая

	Нарийн модны нахиу тахиуг гаргаж

	Найман талт ёнхорвоо цэцгийг дуурайлган хийсэн

	Наян хоёр унь юуг нь мялаая

	Бургас модыг булжин сүлжин хийсэн

	Богд эзний минь хүрээ бологсон

	Зургаан тэрэм60 юуг нь мялаая

	Хавтгай модыг хагалан залан хийсэн

	Хаан төрийн тамга шурган орох

	Хаалга юуг нь мялаая

	Төлгөн хонины ноосыг

	Төө зузаан зулж хийсэн

	Хурган хонины ноосыг

	Хуруу зузаан зулж хийсэн

	Төрийн олон дагинас

	Тойрон сууж оёсон

	Дээвэр туурга юуг нь мялаая

	Баруун зүүн санчигт нь

	Бар арслан хоёрыг дуурайлган хийсэн

	Бат цагаан өрх юуг нь мялаая

	Ямааны ноосыг янзалж томсон

	Хонины ноосыг хоймслон хийсэн

	Хойгуур өмнүүр татдаг

	Хорин дөрвөн оосор юуг чинь мялаая

	Эвгүй модыг эвлүүлэн хийсэн

	Эд бараа эрдэнэ мөнгийг оршоон хадгалах

	Авдар хайрцаг юуг чинь мялаая

	Үегүй модыг үйн зүйн хийсэн

	Өвөл зун хоёр цагт хоолыг оршоон хадгалах

	Үхэг юуг нь мялаая

	Ган төмрийг гагнаж хийсэн

	Даамай төмрийг давтаж хийсэн

	Галын хишгийг тойрон хүрээлж байдаг

	Ган төмөр тулга юуг нь мялаая

	Хүрэл эрдэнийг цутган хийсэн

	Хүн бүгдийн идээ ундааг болгодог

	Хайс61 юуг нь мялаая

	Зэс эрдэнийг зээглэн хийсэн

	Жимст идээн түгээн тараагч

	Шанага юуг нь мялаая

	Өндөр сайхан дэнжийн эхэнд

	Өргөө гэрээ барьж яв

	Өргөн сайхан ширгэн дээр

	Урт сайхан зэлээ татаж яв

	Хул азаргатай адуу нь

	Худаг дээрээ эргэлдсэн

	Хурим найр нь гэрээрээ дүүрсэн

	Зээрд азаргатай адуу нь

	Зэл дээрээ эргэлдсэн

	Зээ нагац нар нь

	Гэрээр нь дүүрсэн

	Хатираад арай хүршгүй

	Хол сайхан бэлчээртэй

	Харваад арай хүршгүй

	Урт сайхан зэлтэй

	Таван хошуу мал нь

	Талаар дүүрсэн

	Тансаг есөн амтат идээ нь

	Гэрээр нь дүүрсэн

	Нүүх цагт нь таван хошуу малын нь

	Буух цагт нь тансаг есөн амтат идээний нь

	Хэмжээлгүй их цолтой ... гэж явах болтугай!62

	 

	гэж ерөөгөөд аягатай сүүгээ тооноор дээш цацна. Гэр бүрэлгийн найрыг баядад голдуу «Эрхэм төр» гэдэг дуугаар эхэлдэг заншилтай аж.

	 

	Эрхэм төр

	Эрхэм төр63 энхжиж

	Эзэн төр тунгалаг

	Эх хамаг амьтан

	Эгүүрд хамт жаргана

	 

	Хаврын цаг болоход

	Хар саарал морин

	Хангинан янцгааж наадна

	Хамаг олон амьтан эгүүрд хамт жаргана

	 

	Зуны цаг болоход

	Зулзаган саарал морин

	Янцгаадан шогшин наадна

	Зуурдын олон амьтан эгүүрд хамт жаргана

	 

	Намрын цаг болоход

	Нарийхан саарал буга нь

	Хангинан урамдаж дуулна

	Найрын олон амьтан эгүүрд хамт жаргана

	 

	Өвлийн цаг болоход

	Өндгөн саарал морин

	Янцгаадан шогшин наадна

	Үргэлжийн олон амьтан эгүүрд хамт жаргана

	 

	гэж дуулахад найрлаж байгаа хүмүүс бүгдээрээ «Найрлан жаргая» гэж түрлэг нэмнэ. Хүүгийн гэр бүрэлгийн найрт ирсэн садан төрлийн хүмүүс шинэ эсгий, айраг идээ авчирна. Эсгийг шинэ гэр дээр дэлгэж тавина. Садан төрлийн хүмүүсээс мялааж өгсөн хадаг зэргийг тоононоос уяна.

	 

	Ор оёх

	Гэр бүрэлгийн найр хийсний дараа хэд хоноод охины аавынд хүүгийн талаас хоёр бэргэн ирж, охины талын бэргэдтэй хамтран цагаан эсгийгээр 4 ирмэг (гудас), дэр, хөшиг оёно. Бэргэд эдээ оёж дуусаад охины аавын гэрийн баруун хойморт ор засаж хоёр бэргэн сандайлан суугаад бүгдээрээ цагаа амсана. Дараа нь хүүгийн талаас авчирсан «орны хонь64»-ны махыг идэж, айраг уун бага зэргийн найр хийнэ. Үүнийг баядад «Ор оёх ёс» гэж нэрлэдэг юм.

	 

	Цагаа уух

	Ор оёоны дараа мөн хэд хоноод охин, өөрийн ахынхаас эхэлж цагаа уух ёслолд оролцоно. Охины ахынд цугласан хүмүүс ууц тавиулж цагаа амсана. Энэ үед охины ахын эхнэр нь дүү охиныхоо толгойг улаан алчуураар боож, цув өмсгөөд мордуулна. Охины үе тэнгийн хоёр охин, бааданч65 нар:

	 

	— Архин байна л ууя

	Айдам байна л дуулья

	 

	гэж хэлээд охиныг дагаж мордоцгооно. Тэд бэр болох охины ах дүү нараар орж хонины шүүсээр хүндлүүлж цагаа уун хэсэг хугацаанд садан төрлийн айлаар орж явдаг байна. Охины ах дүү, төрөл садны хүмүүс охиныг гэртээ ороход, идээ цагаа, ууц тавьж зочлон явахад нь бэлэг өгдөг юм. Охинд тавьсан ууц махыг найрын дараагаар охины аавынд хүргүүлдэг заншилтай. Цагаа уух найрт «Харгай дүнгээн алим» гэдэг дууг голчлон дуулдаг байна.

	 

	Харгай дүнгээн алим

	Харгай дүнгээн алим66 нь

	Хавцлаа дүүрээд халиурна хө

	Хайртай бяцхан тэр нь

	Хангинатал дуулаад сууна хө

	 

	Хүнгээ дээрээ ургасан 

	Хүрэн улаан цэцэг л хө

	Хүний газар суусан

	Хүүхэн ураг хөөрхий хө

	 

	Дов дээр ургасан

	Далан өнгийн цэцэг л хө

	Далд газар суусан

	Хүүхэн ураг хөөрхий л хө

	 

	Аягатайхан архи нь

	Аяган дундаа тунгалаг хө

	Аравхан хэлсэн үг чинь

	Цээжин дундаа тунгалаг хө

	 

	Хундагатайхан архи нь

	Хундаган дундаа тунгалаг хө

	Хоёрхон хэлсэн үг чинь

	Цээжин дундаа тунгалаг хө

	 

	гэж дуулахад бүгдээрээ «Найрлан жаргая» гэж түрлэг нэмнэ. Баядад ингэж цагаа уух ёс хийдэг заншилтай билээ.

	 

	Гэзэг татлах

	Хурим хийхийн урьд орой, хамгийн сүүлчийн цагаа уух айлд бэр болох охины «Гэзэг татлах ёс» хийдэг. Баяд нутагт сэвгэр байх үедээ гэзгээ арван есөн салаа сүлждэг юм. Үүнд: хоёр шанаа дээрээ гурав гурван салаа, магнай дээрээ долоон салаа, шилэндээ дөрвөн салаа, толгойныхоо орой дээр дааган гэзэг гэж хоёр салаа сүлждэг байжээ. Сэвсгэрийн арван есөн салаа гэзгийг эгч нар нь задалж найман салаа болгож сүлждэг юм. Үүнийг баядад «Гэзэг татлах ёс» гэдэг байна. Охин хүн найман салаа гэзэгтэй болох нь маргааш өглөө айлын бэр болохоор мордох болсны гэрч болой.

	 

	Хурим

	Хурим хийх өдрийн өглөө нарнаар хүүгийн талаас хүүгийн ээж, бэргэн, хуримын ахлагч, сөнч, хүүгийн дагуул зэрэг хүмүүс атан тэмээнд хүүгийн шинэ гэрийг ачиж охины аавын гадаа ирээд:

	— Бууц буурь хайрлана уу? гэхэд охины аав бэлтгэсэн ган тулгыг барьж гарч ирээд, шинэ гэр барих газар тавина.

	Хүүгийн талаас ирсэн хүмүүс шинэ гэрээ барьж дуусаад хүүгийн талын нэг хүн, охины аавын гэрт ороод:

	 

	Баяны бууц дээр

	Баатарын суурин дээр

	Бат цагаан гэрээ барилаа

	Багана хайрлана уу?

	 

	гэхэд охины аав бэлтгэсэн баганын ацаас хадаг уяад тэр хүнд өгнө. Охины аавын өгсөн баганыг шинэ гэрт тулаад хүүгийн талаас ирсэн хүмүүс охины аавын гэрт орж ирнэ. Охины аав, хүргэн болох хүндээ шинэ дээл өмсүүлж, бүснээс нь цагаан алчуур хавчуулж,

	 

	Аав ээжээ асарч

	Ах ихсийг хүндэлж

	Үдэш орой унтаж

	Өглөө эрт босож

	Наран мэт мандаж

	Навч мэт дэлгэрч

	Хүлгийн сайныг унаж

	Хүний сайнтай нөхөрлөж

	Үрээ малаар баян

	Үр хүүхдээр өнөр жаргаарай

	 

	гэж ерөөнө. Энэ үед охин тусгай гэрт нууц байна. Хүүгийн талаас ирсэн хүмүүс охины аавынд орж найрлана. Оройн найран дундуур охиныг шинэ гэрт найрт оруулж, ихэнх тохиолдолд «Өндөр сайхан бор» гэдэг дууг дуулдаг.

	 

	Өндөр сайхан борыгоо

	Үсэргэн сойж уная л

	Өвөр элгэн чамтайгаа

	Өнжин сууж найрлая л

	Аман цагаан борыгоо

	Аргамжин сойж уная л

	Амраг янаг чамтайгаа

	Алиалан сууж найрлая

	 

	гэж дуулах юм уу, эсвэл:

	 

	Тарган зээрд морь нь

	Тавьтын адуунд жаргана л

	Тавлаг бяцхан тэр нь

	Танхил насандаа жаргана л

	Хүрэн зээрд морь нь

	Хүрэмтийн адуунд жаргана л

	Хүний жаахан тэр нь

	Хүслийн ёсоор жаргана л

	Хар халиун морь нь

	Хааны адуунд жаргана л

	Хайртай бяцхан тэр нь

	Хамгаас илүү жаргана л

	Улаан хээр морь нь

	Улсын адуунд жаргана л

	Учиртай бяцхан тэр нь

	Өлзийтэй сайхан жаргана л

	 

	гэж дуулсаар өглөө нар гартал найрлана. Өглөөний улаан нар мандах үед хүүгийн талынхан охины аавын гэрт ороход сүү амсуулаад, гэрээс охиныг хөтлөн гаргаад шинэ гэрийн үүдэн дэх цагаан эсгий дээр гэрлэх гэж байгаа хүү охин хоёрыг нарны зүг харуулан зэрэгцүүлэн суулгана. Хонины шаант чөмгийн бүдүүн үзүүрийг хүүд, нарийн үзүүрийг охинд атгуулж:

	 

	Шар наранд мөргөмүй

	Шаант чөмөг атгамуй

	 

	гээд нарны зүг гурван удаа тонгосхийлгэн мөргүүлнэ. Дараа нь хүү охин хоёрын үсийг нэг самаар ээлжлэн самнаад сүлжиж дуусмагц хүү охин хоёрын талаас нэг нэг хүн гарч хүү охин хоёрын малгайг шүүрэн авч шинэ гэрийн зүг уралдана. Хэн түрүүлсэн нь нэг хожил авна. Хүүгийн талынхан шинэ гэрээ тэмээнд ачаад, ачаан дээгүүрээ цагаан эсгий тохож тавина. Хүүгийн адуунд хамгийн сайн гэгдсэн, цагаан зүсмийн моринд охиныг мордуулан, ивээл жилтэй хүн араар нь сундлаад мэргэн төлөгчийн айлдсан зүгийг чиглэн аавынхаа гадаанаас мордоно. Бэр болох охины өмнө талд морьтой хоёр хүн хөшиг барьж явна. Хүргэн болох хүү шийртэй буу үүрч, дагуулынхаа хамт явна. Охины талаас охины ээж, бэргэн, эр чадалтай 3—4 хүн охиныг дагаж явна. Хуримынхан охины аавын гадаанаас хөдөлсний дараа хүргэн болох хүү гэдрэгээ харж нэг удаа буудна. Буун дуунаар хүргэн, бэр хоёрын атгаж наранд мөргөсөн шаант чөмгийг охины талын морьтой гурван хүн аваад зугтаана. Хүүгийн талын морьтой гурван хүн тэднийг хөөнө. Хөөгөөд гүйцвэл хүргэний тал хожно. Гүйцэгдэхгүй бол бэрийн тал хожиж нэг хожил авна. Замын гол дунд хүрээд хүү дахин нэг удаа ирсэн зүг рүүгээ харуулан буу буудна. Хуримынхан ингэж явсаар хүүгийн аавын гэрийн бараа харагдах үед хүү ирсэн зүг рүүгээ харуулан гурав дахь удаагаа буудна. Шинэ гэр ачсан ачаа, хуримын бүх хүмүүс хүүгийн аавын гэрийг нар зөв гурав тойроод цагаан эсгий дэвсэж, дээр нь арвай цацаад түүн дээрээ хүүгийн гэрийг аавынх нь гэрийн зүүн хойд талд бариад, шинэ бэрээ оруулж гэзгийг нь хоёр салаа сүлжээд авгай хувцас өмсгөнө. Энэ үед хоёр бэргэн шинэ гэрт цай чанаж байна. Хуримд ирсэн хүмүүс хүүгийн аавын гэрт орж тулганы баруун, зүүн талаар дэс дараалан сууна. Шинэ бэр хадам аавындаа савтай цай, тавагтай идээ барьж ороод галд нь арц өргөж, урд хормойгоо дэвсэж гурав мөргөөд гэрийн зүүн урд талд хормой дэвсэн бохирч сууна. Гаднаас хадам аавын нохойг дуудан оруулж:

	 

	Буцаад ирсэн хүнд

	Булгийн ус шиг ундалсан

	Дайраад ирсэн хүнд

	Далайн ус шиг ундалсан

	Баяд хүндээ бах нь болсон

	Баян сайндаа дуурсан төрсөн

	Баатар сайндаа буйлан төрсөн

	Хэн гэх нэртэй

	Хаан аавын ганзаганаас дүүлэн өссөн

	Хасар басар боловч харцын шинжтэй

	Богд хааны ганзаганаас дүүлэн өссөн

	Басар боловч барсын шинжтэй67

	 

	гэж хэлээд бэрийн хормойд сүү дусаан нохойд долоолгоно.

	Хадам аав нь бэрдээ хувин дүүрэн сүү, есөн нүхтэй цацал өгч гэрээс гаргана. Шинэ бэр хадам аавынхаа гэрээс гарч хэдэн алхам урагш яваад, эргэж аавынхаа гэрийн тийш хараад зогсоход хүүгийн аавын гэрийн хатавчинд гадна, дотно талаас хонины нойтон арьсыг хоёр хүн татаж булаалдана. Хэн дийлсэн нь нэг хожил авна. Бүх хүмүүс шинэ гэрт цугларч найр эхэлнэ. Найр эхлэхэд ерөөлч босож, мөнгөн аягатай сүү, хадаг барьж:

	 

	Зэ! 

	Наран тивийн илч

	Намираа хурын чийг

	Навч ногооны шим

	Үр жимсний шүүс

	Үнээ малын сүү

	Архи нэртэй

	Ариун чанартай

	Сархад нэртэй

	Сайхан чанартай

	Идээний дээжийг

	Агар зандан хуланд

	Амсар дүүрэн барьж

	Бэлэгтэй сайхан ерөөлийг

	Өөд нь дэвшүүлж барья

	Өндөр сайхан дэнж дээр

	Өргөө юугаан барьж

	Өргөн саруул зүлгэн дээр

	Унага юугаан зэллээд

	Харваж хүршгүй зэлтэй

	Хатирч хүршгүй бэлчээртэй

	Таван хошуу мал нь

	Талаараа дүүрэн

	Тамсаг сайхан идээ нь

	Гэрээрээ дүүрэн

	Баян хүний

	Буурь дээр бууж

	Баатар хүний

	Суурь дээр сууж

	Гаднаа зуун агтын

	Зуузай холбож

	Гэртээ зуун хүний

	Зүс нийлүүлж

	Араараа явагсдыг хооллуулж

	Урдуураа гарагсдыг ундлуулж

	Үр хүүхдээр өнөр олон

	Үржил малаар баян дэлгэр

	Дээрээс дарлах дайсангүй

	Дэргэдээс босох хортонгүй

	Наран мэт мандаж

	Навч мэт дэлгэрч байх болтугай

	Дөрвөн хөлөөрөө яралздаг 

	Дөрвөлжин ташаагаараа бөмбөрдөг

	Гүйдэлгүй жороо гүйцэгддэггүй хурдан

	Адуун сүргийн нь

	Арвин буян дэлгэртүгэй

	Ширээ хоёр бөхтэй

	Ширмэн сайхан тавхайтай

	Тоо нь хальсан тором

	Тоолж барагдашгүй ботго

	Тэмээн сүргийн нь хишиг

	Хишиг буян дэлгэртүгэй

	Баргиа дуутай

	Даргаа эвэртэй

	Төө чихтэй

	Төгрөг сүүлтэй

	Хонин сүргийн нь

	Хишиг буян дэлгэртүгэй

	Зүүн талын бэлчээртээ

	Зүс зүсээрээ ялгарсан

	Догшин цовоо дүртэй

	Тойруу сүлжмэл эвэртэй

	Ангир дуутай янгир зүстэй

	Ямаан сүргийн нь

	Хишиг буян дэлгэртүгэй

	Өмнө зүгийн бэлчээртэй

	Өөд уруугаа сүлжилдсэн

	Уянгалсан дуутай

	Ундрах сайхан шимтэй

	Үржил сайтай үхэр сүргийн нь

	Хишиг буян дэлгэртүгэй68

	 

	гэж ерөөгөөд найр эхэлнэ. Найрт цугласан хүмүүс «Хошуу талын хулс», «Сав их ертөнц», «Хөх булгийн аман» зэрэг олон дууг дуулдаг байна. Найр эхлүүлээд охины ээж гэртээ харина. Охины ээжийг хүргэн хүү гэрт нь хүргэж өгнө. Хүргэн хүүгээ очиход заавал өвчүү чанаж идүүлдэг заншилтай юм. Их найр тарсны дараагаар бэргэд үлдэж бэргэдийн найр болно. Бэргэдийн найр эхлэхийн өмнө хүү, бэр хоёрын талаас нэг, нэг хүн гарч хэт цохиж гал асаана. Эхний цохилтоор гал асааж чадсан хүн нэг хожил авна. Бэргэдийн найрын дараагаар хоёр бэргэн үлдэж, ханын толгойд өлгөөтэй байгаа хүзүүний махнаас огтолж аваад хүргэн бэр хоёрт гурав гурван удаа зажлуулан хаяулаад гэрлэсэн хоёрыг гэрт нь үлдээнэ.

	 

	Хөшиг тайлах

	Хурим хийснээс хойш гурав хоногийн дараа охины аав, халзан хонины мах бүтнээр нь ганзагалж ирээд гэрийнх нь баруун урдах хананы толгойд өлгөөд гэрийн баруун хоймор талд гарч сууна. Цай ууж идээ идсэний дараа охины аав хүргэн хүүгийн орны хөшигний дээд талын уяаг, хүүгийн аав орны хөшигний доод талын уяаг тайлаад хөшгөнд нь сүү түрхэж орыг нь бүтээнэ. Үүнийг хөшиг тайлах ёс гэж нэрлэдэг байна.

	 

	1973 онд Увс аймгийн Хяргас сумын Булган Хангай бригадын малчин 72 настай баяд Шинээн Гончиг, Хяргас сумын 3-р бригадын малчин 68 настай баяд Хичигийн Цэгээ, Хяргас сумын 3-р бригадын малчин 73 настай баяд Очирын Цагаанбух, Хяргас сумын төвд сууж буй Баярын Милхаабаатар, Зүүнговь сумын Суварга бригадын малчин 74 настай баяд Парчийн Намчин, Зүүнговь сумын Тохоо бригадын малчин 64 настай баяд Чужаагийн Цээпил, Тэс сумын 2-р бригадын малчин 73 настай баяд туульч Сорогийн Зундуй нараас Л. Балдан бичиж тэмдэглэжээ.


ДАРЬГАНГЫН ХУРИМЛАХ ЁС

	Өндгөн сүй тавих

	Бие биеэ сайн таньж мэддэг бөгөөд үе насны, нэг нь эрэгтэй, нөгөө нь эмэгтэй хүүхэдтэй хоёр айлын хүүхдийн эцэг эх нь эмэгтэй хүүхдийг алсдаа хүүдээ эхнэр болгож болох юм гэж сэдвэл түүний эцэг эхэд нь хэлж ярилцаад эрийн цээнд хүрсэн үед нь гэр бүл болгохоор бага балчирт нь тохиролцож зарим нь хүүгийн талаас мөнгөн аяганд сүү хийж охинд сүүг нь уулгаж аягыг бурханд нь тавина. (Зарим нь мөнгөн хундага мөн мөнгөн халбага ч өгдөг байжээ). Охины эцэг эх, тэрхүү өгсөн зүйлийг хэнд ч үзүүлэхгүй нандигнан хадгалж байдаг. Энэ ёсыг өндгөн сүй тавих гэдэг байна. Хоёр талын аль аль нь өндгөн сүй тавьснаа бусдад хэлдэггүй ёстой. Өндгөн сүй тавьснаас хойш тэр хоёр айл ураг төрлийн гэх болж ойр дотно харьцаатай болдог байна.

	 

	Хадаг тавих

	Эцэг эх нь хүүгээ эрийн цээнд хүрэхэд (өндгөн сүй тавиагүй бол) бэр олох талаар сэм сурч ямар нэг айлын үе насны охиныг хүүдээ тохирох хань болно гэж бодвол нас, жил, суудал мэнгэ нь тохирох эсэхийг лам мэргэдээс хадаг барьж асууна. Лам мэргэд «болж бүтнэ» гэж айлтгавал эхлээд сайн таних төлөв томоотой бөгөөд охины эцэг эхэд тал нүүртэй нэгэн тохитой сайн хүнийг явуулж туршуулна. Энэ хүн охины гэрт очиж эцэг эхэд нь учир байдлаа ярьж хоёр хүүхэд нь гэрлэх нь аль аль талдаа сайн ашигтай болох тухай ятган хэлдэг. Охины эцэг эх зөвшөөрвөл хүүгийн талаас хадаг тавих өдрийг болзон тогтоодог байжээ. Тэгээд тэр өдөр нь хүүгийн эцэг ирж галын бурхан, айргийн домбо, чагтаганд нь хадаг тавьж эцэг эхэд нь мөн хадаг барьдаг. Үүнийг хадаг тавилаа гэхээс гадна сүй бэлэг тавилаа гэдэг. Харин урьд нь өндгөн сүй тавьсан бол хүү, охины эцэг эх өөрсдөө шууд ярилцаад хадаг тавих өдрөө тогтоож хадаг тавих ёсоо гүйцэтгэдэг байжээ. Хадаг тавихдаа хоёр хүүхдээ айл гэр болгоход аль нь юу юу бэлтгэхээ ярилцдаг байна. Хүүгийн тал эхэлж мал мөнгө амлаж хэлнэ. Охины тал тэрхүү мал мөнгөний ханш өөрийн бэл чадлыг битүүдээ барагцаалж бодоод гэр, түүний хэрэглэл болон хувцас хунар зэргийг амлаж хэлдэг ажээ. Жишээ нь хүүгийн талаас төдөн бод, төдөн лан мөнгө гэж хэлэхэд охины талаас төдөн ханатай, төдөн давхар бүрээстэй төдөн давхар дэвсгэртэй гэр, ус авах тайлуу тэрэг, аргал түүх чингэлэг тэрэг хөллөгөөний хамт гэх мэт хэлж тохиролцдог байна.

	 

	Хуримын бэлтгэл

	Хэд хоногийн дараа хүүгийн тал өөрийн амласан мал мөнгө авчирч өгнө. Ирэхдээ хонины чанасан бүхэл мах, мөн хадаг самбай, архи дарстай ирнэ. Харин хүү ирдэггүй. Охины тал авчирсан мал мөнгийг нарийн шалгаж заримдаа голох явдал ч бас гардаг байжээ. Охины тал энэ мал мөнгийг оролцуулан охиндоо гэр орон, эхнэр хүний чимэглэл хувцас, хүргэндээ дээл гутал, хүрэм, хоёр туухай, морь бэлэглэж өгөхөөр бэлтгэдэг байна. Хүүгийн тал гэрийн хоёр цаваг, өрх, үүд, дотуур бүслүүр, чагтага багана, тулганы дөрвөн чулуу ба бэрийн толгойн чимэглэл үсний хоёр боолт, сагалдарга бэлтгэж өгдөг ёстой. Түүнчлэн хуримд хэрэглэх архи дарс, идээ зууш, бэлэг сэлтийн зүйлийг хүртэл аль аль тал нь хавсран бэлтгэнэ. Бэр буулгахад голлон үйлчлэх нэг нэг хүнийг хоёр талаас сонгон гаргана. Энэ нь мэнгэ суудал нь тохирсон бөгөөд бэр буулгах ёс дэглэмийг сайн мэддэг олонд нэр хүндтэй, эхнэр хүн байдаг ажээ. Үүнийг бэргэн гэнэ.

	 

	Тахил тавих

	Хуримын бэлтгэл дууссаны дараа бэр буулгах сар өдрийг лам зурхайч нараас асууж тогтооно. Бэр буулгахын өмнө хэдэн сар буюу эсвэл нэг хоёр хоногийн өмнө хүүгийн талынхан охиныд очиж найр хийдэг бөгөөд үүнийг тахил тавих гэдэг. Хүргэн төрөл садны ба сайн танил хүмүүсийг дагуулж майхан хөсөгтэй их хөл болон очдог байна. Цагаан тэмээ цалин мөнгөн буйлтай, цагаан морь бэлэгт авч очно. Мөн тарган сайн эр хонины зум бас бус зүйлийн хамт аваачна. Зум гэдэг нь хонины арьстай бүтэн махыг буцалж байгаа хав халуун усаар үсийг нь зумлаж болгохыг хэлнэ. Зарим хөрөнгө малтай баян чинээлэг айл, ноёд түшмэдийн үр хүүхэд гэрлэхэд үхрээр ч зум хийх явдал байжээ. Ер нь зум бол тэр үеийн дээд зэргийн зоог ажээ. Хүүгийн хамт очсон хүмүүс охины эцэг эхийн гэрийн гадна асар майхнуудаа шааж буудаллана. Ингэж очиход бэр болох охин төрөл садныхаа буюу сайн танил айлд очиж нуугддаг ёстой. Хүргэний тал охины гэрт орохоор очиход охины талын ахлагч болох хүн гэрийн үүдийг ацтай хусан баганаар арлуулж тэс хөндлөн дараад:

	 

	Ахлагч ах дүү нарын

	Амар мэндийг асуун эрж

	Унаа морьд чинь зүдэрсэнгүй

	Уршиг барцад тохиолдсонгүй

	Хуурай худгийн ховоо шиг

	Хулсан домбоны бариул шиг

	Бээжинд очсон тайлаг шиг

	Бэл алдсан хятад шиг бэгнэж

	Аргалын цаана атийгаад

	Үнсний цаана өтийгөөд

	Үүр шөнөлөөд хаана очиж явна вэ

	Амь бие чинь сульдсангүй

	Амархан морилж ирэв үү?

	Үхэр мал хотноосоо гараагүй

	Хүн амьтан ор дэвсгэрээсээ босоогүй

	Үүрийн харанхуй бүрийгээр

	Яаран сандран ирдгийн

	Явдал учир юу вэ?

	 

	гэж асуухад хүүгийн талын халагч:

	 

	Сайн морьд зүдэрсэнгүй

	Саадтай явдал тохиолдсонгүй

	Садан ургийн газартаа

	Сайн явж ирлээ

	Төр улсаа цогцлон байгуулж

	Түмэн олондоо алдар цуутай

	Богд Чингис хаантан ануу

	Буянтан монгол орондоо мандаж

	Алдартан их ноёдын язгуур болж

	Арван найман сүүдэр золгох цагтаа

	Аяа гайхамшигт цэцэг 

	Бүртгэлжин авхайг

	Анх хатан болгож буулгах цагт

	Ар монголдоо тараасан зан журмыг дагаж

	Энх сацрал төгс бүрдсэн

	Эрхэм сайхан хүргэн хүү чинь

	Алаг цоохор адуун сүргээс

	Ам цагаан хүлгээ барин унаж

	Артай мяндсдан хувцсаа өмсөж

	Арвин их талыг туулж

	Арван ах дөрвөн дүүгээ дагуулж

	Асар их ордонд чинь бараалхаж

	Зуун шүтээнд чинь мөргөж

	Зул хүж өргөх гэж ирэхэд

	Байцаан асуугаад оруулахгүй

	Баганаар үүдээ дардгийн учир юу вэ?

	Яртай модоор үүдээ дардаг нь

	Ямба уу? Ёс уу?

	Янз уу? Маяг уу? 

	 

	гэхэд охины тал:

	 

	Чингис их богд хаан ч

	Чин улаан хатнаа залахад

	Арслан барс хоёр хүчтэнээр

	Агар зандан гэрийн үүдийг даруулж

	Хадам ургийнхаа өөдөөс

	Хариу хэдэн үгээ хэлж байсан нь

	Чи бид хоёрын жам биш

	Чин гүрний жам аа

	Бар чихтэй луу

	Баруун тийшээ хараад байхад

	Багана гэдгийн учир юу вэ?

	 

	Хүүгийн тал:

	 

	Ой модноос огтлон авсан

	Оготор цагаан баганыг

	Огторгуйд байдаг луу

	Орчлонд байдаг бар гэдэг

	Ураг худ гэтэл

	Уршиг таримаар улс байна

	Үг хэлээ олохоо больсон

	Үүд хаалганы бөглөө болсон

	Элий балай хүмүүс байна

	Эндээс хурдан зайл

	 

	гэнэ. Ингээд гэрт ороход нь охины талын ахлагч авчирсан бэлгийн түрүү юу вэ гэж асууна. Хүүгийн талын ахлагч:

	 

	Хотноос барьсан

	Хониноос шилсэн

	Хоёр найман мөчтэй

	Хорин зургаан хавиргатай

	Бүдүүн эр хонины

	Бүхэл зум нэг ээ

	Болор эрдэнийн шинжтэй

	Онгод хүний хүлэг

	Соёо нь гүйцсэн

	Цагаан морь

	Сор нь гүйцсэн

	Булган мулцагтай

	Гүнж лхам бурханд хүлэг болсон

	Гүйцэд мөнгөн буйлтай

	Ангир цагаан тэмээ

	Алтан мяндсан бурантагтай

	Өнгө өнгийн торго дурдан

	Үнэт эрдэнийн зүйл

	Настанд барих амтат сархад

	Бурханд өргөх зул хүж

	Есөн ес наян нэгэн

	Бүрэн гүйцэд бэлэг ирлээ

	 

	гэнэ. Хүргэн хүү бэлэг сэлтээ барьж, зул хүжээ өргөж бурханд нь мөргөөд дараа нь авчирсан архинаас мөнгөн аяганд хийж, хадган дээр тавьж босоод хоёр гардан хадам эцэгтээ барина. Хадам эцэг нь түүнийг суугаагаараа авч, ерөөхдөө босно.

	 

	Мөнх тэнгэрийн өнгө лугаа адил

	Мяндсан торгон хадгийн хамтаар

	Амт шимээр төгөлдөр

	Ариун тунгалаг сархдыг

	Өргөн дэвшүүлж барьсанд

	Төр улсдаа нэртэй

	Түмэн олондоо хүндтэй

	Өлзийтэй сайхан жаргалыг

	Өнө удаан эдлэхийг ерөөж

	Энэ амтат бэлгийг хүртье

	 

	гээд ядам хурууныхаа өндгийг аягатай архиндаа дүрж (ядам хуруугаа эрхийгээрээ дарсан байна) дараа нь уг хуруугаа чавхдан гурав дахин сацал сацаад ууж тогтооно. Хурим найрын голын суудалд суусан хүмүүс нь завилж суудаг бөгөөд доогуур суугчид нь баруун талынх нь зүүн хөлөө, зүүн талын нь баруун хөлөө нугалж цомцойн сууна. Зарим нь хонины чанасан бүхэл ууц галын хойд талд тавьж идээ зоогийн түрүүн болгодог. Ууц тавихдаа сүүл талыг тал руу харуулж, ууцны дээр хонины толгойг сүүлний эсрэг тал өөд харуулж тавьдаг бөгөөд ууцны сүүл талын баруун дор нь баруун гуяыг зүүн дор нь зүүн гуяыг тавьж ууцны дээд талын баруун дор нь хааг, зүүн дор нь зүүн хааг тус тус ивж тавина. Охины эцэг малгайгаа өмсөж хутгаа гаргаж, суудлаасаа өндийж хонины толгойн дух ба ууцны сүүлэн дээрээс хөндлөн жижиг огтолж хутгаа тавиад баруун гараараа галд өргөнө. Тэгээд малгайгаа авна. Дараа нь ууцаа хажуулж түгээнэ. Ингээд цугларсан олон идээ ундаа ууж зооглоно. Харин хуримд морилон ирсэн хүндэт зочин, настнуудад тусгай хүн архи хийж барих бөгөөд тэднийг архиа ууж тогтоосны дараа аягыг нь буцаан авч дахин архи хийж барьж үйлчилдэг байна. Найран дээр үе үе хуурчин хуурдаж, лимбэчин лимбэдэж, дуучин дуулж, дугараа тойруулан түрлэг түрэх, ерөөлч ерөөл хэлнэ.

	Охины талаас хүүгийн талын майхан бүрд идээ цай бэлтгэж зоогт нь хонь үхэр өгдөг ба хэрэв үлдвэл явахдаа буцаагаад тавьдаг ажээ. Найрын шувтаргад хонины бүхэл хүзүүний махыг хөшиглөж, хүзүүний мөлжүүртэй ясыг нь хамт таваг дээр тавьж, хүргэн хүү түүнээс цугларсан олонд амсуулж дуусмагц тэрхүү хүзүүг булаалддаг байна. Энэ нь хүзүүний яс маш бат бэх хэлхээтэй байдаг шиг бат бэх ургийн холбоо тогтоож байгаагийн бэлгэ тэмдэг болно. Хүүгийн талынхныг буцахад эмэгтэйчүүдэд нь дээлийн торго, алчуур зэргээр бэлэг өгдөг байна. Найрын дараа өөр гэрт хүргэн хүүд охины талаас бэлтгэсэн дээл бүс, хүрэм гутлыг хоёр талын бэргэн өмсгөж мөн хоёр туухай зүүж өгнө. Харин хоолойных нь товчийг товчлохгүй үлдээнэ. Дараа нь хадам эх нь түүнийг товчилж духан дээр нь үнсэж хүргэн хүү болж байгаагийн ёс гүйцэтгэдэг байна. Мөн охины талаас хүргэн хүүд дэлийг нь зассан сайхан морь бэлэглэнэ.

	 

	Бэр буулгах

	Бэр буулгахын өмнө өдөр охины талаас бэлтгэсэн гэр орон бүх зүйлээ аваад хүүгийнд очно. Ийнхүү очиход нь хүүгийн талын бэргэн ацтай баганаар, түрүүчийн тэмээг хөтөлж яваа охины талын бэргэнээс бурантгийг нь өлгөн авч угтан буулгана. Мөн энэ өдрийн орой хүргэн хүү торгон дээл, хүрэм, бажгар буюу дурдан бүс, сарьсаар угалз тавьсан гутал, шаглаж оёсон оймс, хэт хутга зэрэг гоёлынхоо хувцсыг өмсөж нум сум агсаж, хурдан сайн морио унаж, дээр дороо суулгах хоёр хүний хамт охиныд очиж тусгай бэлтгэсэн майхан буюу гэрт бууна. Хэрэв энэ өдөр нь тахил тавьсан бол хүүгийн талын хүмүүс орой буцахад нь хүргэн хүү мөн дээр дороо суух хоёр хүний хамт үлдэн хоцордог байна. Бас охиныг булаацалдаж мордуулах гэж зарим нэг хоёр харчуул үлдэнэ. Маргааш өглөө нь охины гэрт очиж нум сумаа гэр дээр нь тавьж хутгаа хуйтай нь бүснээсээ сугалж доош нь сул тавьж унжуулаад дээр нь суух хүнээ түрүүлүүлж, өөрөө дараа нь дор суух хүнээ дагуулж орно. Ийнхүү ороход нь охины бүх дотуур гадуур хувцсыг шинэ хувцсаар сольсон байх бөгөөд эхнэр торгон дээл, зүү ороож хээ угалз тавьсан оймс гутал өмсгөж, үсний нь сүлжээсийг задлан ар луу нь тавиад толгой дээгүүр нь битүү бүтээлэгтэй байна. Түүнийг тойрч хэд хэдэн үе насны нь охид бие биеэсээ бүсээрээ хэлхэлдэн сууж байна. Охины талаас тэдэнд цай идээ тавина. Хонины шаант орсон бүхэл махан хоол хийж өгнө. Идээ цайнаас нь амсаж, хоол идэх зуур хүргэн хүү тэрхүү махнаас огтолж аваад өөр хүнээр дамжуулж охинд өгнө. Энэ нь айл гэр болох гэж байгаа эр эм хоёр анхдугаар удаа нэг тогооноос хоол унд идэж байгаа нь болно. Хоолоо идэж дуусах үед дээр нь суусан хүн шаантын шагайтай талыг хөндөж хүүд өгөхөд хүү түүний шагайг эрхий хуруугаараа нуга дарж мулталж аваад баруун гутлынхаа түрийнд хийдэг заншилтай. Зарим нэрд гарсан тэнхээ чадалтай хүүд зориуд үхрийн шаант чанаж өгөхөд баруун өвдөгтөө тулгаж дундуур нь хуга дараад шагайтай хэсгийг нь түрийлчхээд явдаг байжээ. Ийнхүү шагай мулталдаг нь хүргэн хүүг эрийн цээнд хүрч эр чадалтай болсныг харуулж буй хэрэг ажээ. Охины талаас аяганд сүү хийж нэг сумны хамт хүргэн хүүд өгөхийн өмнө сумаа магтан ерөөнө. Сумны ерөөл эхлэхийн сацуу охины эцэг сүхээрээ тулгаа дардаг бөгөөд нөгөө эмэгтэйчүүд охид цөм босож биеэсээ зууралдан уйлалддаг байна. Сумны ерөөл нь:

	 

	Ум сайн амгалан болтугай

	Сүмбэр уулын дээрх

	Сүрлэг их ойн дотроос

	Ооль хөрөө хүргэлгүй

	Оновчтой нарийн аргаар

	Огтолж буулган авсан

	Онгон цагаан бургас билээ

	Алтан нүдтэй хав загасны арьсаар

	Хандлан буцалгаж хийсэн цавуугаар

	Эвдэрч хэмхрэхгүй гэмээ нь

	Эвийг нь наалдуулан хийсэн

	Онож тусахдаа мэргэн гэмээ нь

	Онь гарган сийлсэн юм

	Онцгой хурдан түргэн гэмээ нь

	Хангардийн өдөөр өдөлсөн юм

	Өнгө нь цав цагаан

	Үзүүр нь хурцаас хурц

	Оюун цагаан сумны учрыг

	Товчхон хэдэн үгээр хэлбэл

	Баян хүний даллагад байдаг

	Баатар хүний саадганд байдаг

	Даллагад байвал

	Далайн чинээ буян хураадаг

	Дайнд баривал

	Дайсан дардаг чадалтай

	Хаан эзэн дээдэс ч гэсэн

	Хангайн авд мордохдоо

	Нум сумаа агсаж очоод

	Халиу булга хандгай буга

	Алдалгүй намнаж ирээд

	Хар отго цагаан жинсээр шагнуулж

	Гоц мэргэн цол хүртсэн түүхтэй

	Эрдэнийн цагаан энэ сумаа

	Хүргэн хүү чамдаа өгье

	Тэнхээтэй сайн эрхийнхээ

	Тэмдэг болгож яваарай

	Тэнэгэр сайхан жаргалынхаа

	Бэлэг болгож хадгалаарай

	 

	гээд дэвшүүлэн барина. Хүргэн хүү сүүг нь уугаад аягыг нь өвөртлөөд сумыг авч хоёр дагуулынхаа хүний хамт түрүүлж гараад нум саадгаа гэр дээрээс авч үүрээд морьдоо барин зогсож байна. Хүү, охины талын харчуул бүсээр хэлхэлдэж бие биеэсээ зуурсан охидыг салгаж орхиод бэрийг гэрээс авчирч морин дээр хүн дүүрч мордмогц тэд мөн мордоцгоон түрүүлж давхина. Охиныг гэрээсээ мордоход ээж нь домботой сүү барьж гараад хойноос нь халбага шанагаар сүү өргөж сайн сайхныг ерөөдөг. Охины талаас түүнийг хүргэж өгөхөөр яваа төрөл садан, таньдаг хүмүүс нь хүүгийн хойноос хөөдөг. Хэрэв хүргэн хүү гүйцэгдэж баригдвал бүтээлэгтэй яваа охины бүтээлэг доогуур нь хүүгийн толгойг шургуулдаг заншилтай. Охиныг хүргэхэд эцэг эх нь бараг явдаггүй. Хэрэв хол газар явах бол охиныг тусгай бэлтгэсэн мухлагтай дамнуургад суулгаж дөрвөн морьтой хүн авч явах ч тохиолдол байжээ.

	Бэр буух өглөө хүүгийн эцгийн гэрийн ар талд эрт шинэ гэрээ барина. Үүнд хүүгийн талаас хоёр цаваг, үүд, дотуур бүслүүр чагтага, багана, тулганы дөрвөн чулууг бэлтгэснээ өгнө. Гэрийн дотор авдар шүүгээ, ор дэвсгэр, өлгүүр тогоо шанага, аяга халбага болон бусад бүх зүйлийг оруулж засна. Мөн гэрийн гадна ус авах тайлуу тэрэг, аргал түүх задгай чингэлэг тэрэг, юм хүм агуулах нуруутай чингэлэг тэрэг бас бус тэрэг араг савар зэргийг бэлэн зэхэж болгон тавьсан байна. Өглөө яг нарнаар шинэ бэр буух ёстой бөгөөд зурхайч нар нар цухуйх, яг тал нь гарсан, эсвэл нар дөнгөж гараад байгаа аль нэг үеийг өмнө нь хэлсэн байна. Хүүгийн тал шинэ барьсан гэртээ хэт цохиж гал асааж цай чанаж идээ бэлтгэнэ. Ингээд гал дээр сүү хөөрүүлж байх үед хүү дагуул хүмүүсийнхээ хамт түрүүлж ирээд шинэ гэр дээрээ нум сумаа тавьж ороод бэлдсэн идээ цайнаасаа амсаж түрийлсэн шагайгаа аваад орныхоо дэр дор хийнэ. Тэгээд малгайгаа авч дэрэн дээрээ тавьж орхиод аавындаа ороод байдаг. Бэр ирж яваа бараа харагдмагц нэг нь тавагтай идээ, домботой цай, хонины хуйхалж болгосон толгойны хамт авч мордоод тэдэнд нэлээд ойртож очоод цай идээгээ цацаж хонины толгойгоо чулуудаж хаяад маш хурдан эргэн зугтахад охины талынхан түүнийг хөөж хэрэв гүйцвэл ташуураар ороолгодог ажээ. Ийм учраас тэрхүү толгой чулуудах хүн аль болохоор охины талынханд сэжиг мэдэгдэхгүй ойртож очихын тулд зарим нь мал хариулж яваа хүн мэт мал дагаж явах, мөн зарим нь газар дундаас нуугдаж байгаад гэнэт гарч очих зэрэг арга хэрэглэдэг байжээ. Охины талынхан тэр хурдаараа тоос манан татуулж хүүгийн гадаа ирдэг ажээ. Ийнхүү морины хар хурдаар ирцгээдэг нь хадам ээжийн халыг дарж байгаа гэсэн заншил ажээ. Толгойн (малын) ясан дээр янз бүрийн муу юм чөтгөр шулам хоргодож цугладаг учир шинэ бэрийг ирэхэд элдвийн муу юм дагаж яваа бол түүн дээр хоргодож хоцрог гэсэн утгаар ийнхүү хонины толгойн яс чулууддаг байжээ. Шинэ гэрийн үүдэнд тусгай бэлдсэн цагаан эсгий дээр бэрийг мориноос эмээлтэй нь хамт буулгаж, гэрт хөтлөн оруулахын өмнө хундаганд сүү хийж хүүгийн талаас амсуулахын хамт тэрхүү хундагыг булаалддаг байна. Цагаан эсгий дэвсэж сүү амсуулдаг нь бэрээ хүндэтгэж байгаа ёс юм. Бэрийг толгой дээгүүрээ бүтээлэгтэй хэвээр нь шинэ гэрт оруулж гэрийн зүүн талд буруу харуулж суулгана. Энэ үед шинэ гэрт залагдаж ирсэн нэг лам «Ганз69» тахиж уншлага уншиж байх бөгөөд түүний рашаалсан рашаанаар хүү охины гарыг угаадаг байна. Бэрд идээ цай амсуулна. Бэрийн толгойг дахин бүтээгээд хадам эцэг эх тэдний гал бурханд мөргүүлэхээр хоёр бэргэн түүнийг сугадан хөтөлж авч явахад ахлагчийнхаа хамт охины талын хүргэж ирсэн хүмүүс цөм хамт очно. Энэ үед хадам эцгийн үүдийг ацтай баганаар дараад, хүргэний тал:

	 

	Манай ахлагч

	Ах дүү нараас

	Та бүгдийн амрыг эрж

	Агаар тэнгэрээс салхин үгүй

	Асар хурмастаас хургүй

	Агт морь эцэж зүдэрсэнгүй

	Амьс биес чинь сулдсангүй

	Ах дүү нартаа

	Амархан морилж ирэв үү гэж

	Асуухаас гадна

	Заан их хүлгийн уяанаас

	Морь уядгийн учир юу вэ?

	Зандан их хотын дэргэд

	Манхан шаадаг учир юу вэ?

	Магадлан сайн асуугаад

	Марталгүй хэлж ирээрэй гэж

	Манийг томилж гаргасан билээ

	 

	Охины тал:

	 

	Хурмаст тэнгэрээс хур орсонгүй

	Хурдан морьд зүдэрсэнгүй

	Хувьтай явдал саатсангүй

	Худ ургийн газраа

	Хурдан түргэн бараалхаж ирлээ

	Үг хэлээгүй байхад

	Үүд юу гэж дарав

	Учир хэлээгүй байхад

	Угтаж юу гэж дарав

	Танай энэ үүд чинь

	Урьдын дардаг үүд үү?

	Ураг биднийг ирэхээр дардаг үүд үү?

	Өдөр болгон дардаг үүд үү?

	Өнөөдөр биднийг ирэхээр дардаг үүд үү

	Ордог гардаг үүдийгээ

	Оньтой баганаар дардаг нь

	Ямба юм уу?

	Ёс юм уу?

	 

	Хүүгийн тал:

	 

	Арван хар үндсийг таслагч

	Анжаа мэргэн Гэсэр хаан ч

	Рогмаа нэрт хатнаа

	Урьж залж буулгахдаа

	Хар зандан хаалгатай

	Улаан зандан уньтай

	Хамба торгон хаяавчтай

	Ганс торгон хөшигтэй

	Асар их зандан гэрийн үүдийг

	Ацтай шүрэн баганаар

	Арлан дарж байсан

	Чингис богд хаан ч

	Чин улаан хатнаа залахад

	Алтан ацтай мөнгөн баганаар

	Аяслан дарж хариу хэдэн үгээ хэлэх чинь

	Чи бид хоёрын жам биш

	Чин гүрний жам аа

	Урьдын ёсыг дагаж

	Ургийн холбоог барьж

	Тоонотой гэрийн үүдийг

	Тостой хусан баганаараа дарж

	Хадам ургийн та нарт хандаж

	Хариу хэдэн үгийг хэлэх чинь

	Хэн хүний дур биш

	Хавтгай монголын жам аа

	 

	Охины тал:

	 

	Эрхэмсэг ураг тандаа

	Эртний журмыг сануулж

	Энд айлтгах үг байна

	Эрт урьд шашин номын бурхан

	Галбыг эзэлж жагарын хаан

	Номын алтан хүрдийг орчуулж

	Түгээмэл хүчтэй богд Чингис

	Төр ёсыг тогтоож

	Нарангэрэл нэрт хатныг

	Анх залж буулгахад

	Найман түмэн хүнээр хүрээлүүлж

	Найман барс жанжнаар даалгаж

	Дөрвөн түмэн хүнээр хүрээлүүлж

	Дөрвөн барс жанжнаар даалгаж

	Асар их ордондоо

	Асуултгүй оруулж байсан

	Жам журамтай сан билээ

	Тэр үеийн Чингис хаан

	Тэнэг болоод тэр үү?

	Манай үеийн биднүүс

	Мэргэн болоод энэ үү?

	 

	Хүүгийн тал:

	 

	Асар тэнгэр хоёр

	Анх ураг төрлийн ёсыг

	Андгайлан байгуулах цагт

	Агууд монголын дэлгэр хаад

	Асруун их сүжиглэлээр

	Алдаршгүй бат журмыг дагаж

	Байцаан асууж оруулдаг чинь

	Бадруулт төрийн ёс билээ

	Эдүгээ энэ журмыг

	Эрхэмлэн дагаж

	Ханатай гэрийнхээ үүдийг

	Хайсан модон баганаар

	Хажуулдан дарж

	Хариу хэдэн үг хэлэхийг

	Буруу гэж хэлнэ үү та?

	Буцаад ор гэж өчнө үү та?

	Согтуу хүн шиг салганасан

	Сохор хүн шиг хөтлүүлсэн

	Ямар хүн ирсэн юм бэ?

	Явдал учраа айлтгана уу?

	 

	Охины тал:

	 

	Сарын сайныг саатан хүлээж

	Өдрийн сайныг өнжин хүлээж

	Аль зохистой өдрийг тааруулж

	Алтан худ ургийн газар

	Алаг сайхан үрийг чинь

	Ариун хатавчийг нь

	Алхан оруулж

	Аав ээжид нь мөргүүлье гэж

	Арван ах дөрвөн дүүгээр нь

	Аяслан хүргүүлж ирээд

	Асар их ордонд орох гэтэл

	Ацтай модоор арлан хөшиж

	Асуун байцаадаг чинь

	Аль газрын жам бил ээ?

	Танай энэ үүд чинь

	Сар болгон дардаг үүд үү?

	Сая биднийг ирэхээр дардаг үүд үү?

	Хоног болгон дардаг үүд үү?

	Худ биднийг ирэхээр дардаг үүд үү?

	Энэ өдрийн эндүү юу?

	Эрхэм нөхрийн солио юу?

	 

	Хүүгийн тал:

	 

	Эртний түүхээс эргэн санаж

	Эрхэм ургийн нөхдөөс

	Энэ хэдэн зүйлийг асууя

	Анх тэргүүн галбыг

	Аль төр эзэлсэн бэ?

	Алтан сүмбэр уул

	Аль талд нь тогтсон бэ?

	Анабад мөрөн далай

	Аль талаар нь урссан бэ?

	Агар зандан мод

	Аль талд нь ургасан бэ?

	Наад үгийнхээ учрыг

	Надад хэлж өгнө үү?

	 

	Охины тал:

	 

	Эзэлсэн төрийг асуухдаа та

	Энэ галбаас осолдов уу?

	Эрдэнэ Сүмбэр уулыг асуухдаа

	Эх нутаг чинь давчдав уу?

	Арван хоёр зандан модыг асуухдаа

	Ухсан худаг чинь ширгэж

	Ус ундаар ядрав уу?

	 

	Хүүгийн тал:

	 

	Галгүй буцалдаг тогоо хэдтэй ирэв?

	Гадаад далайг гаталгах

	Ган шаахай хэдтэй ирэв?

	Галуун сүүгээр шахсан

	Хатсан бяслаг хэдтэй ирэв?

	 

	Охины тал:

	 

	Галгүй буцалдаг тогоо гэгчийг

	Халхын дөрвөн аймаг шавь тав

	Өвөр дөчин есөд сонссонгүй ээ

	Галтаатайн рашаан гэдэг харин

	Галгүй буцалдаг тогоотой адил гэдэг

	Ямбатай хүмүүн буюу

	Ямтай хүн ордог гэдэг

	Та ямар нь бил ээ?

	Галуу гэдэг шувуу чинь

	Хатсан бяслагийн сүү байтугай

	Гарсан өндгөө дарж өсгөдөг юм

	Эндэх ургийн минь газар

	Ээдэм сүүгээр ихээхэн гачигдуу байгаа бол

	Эргэлтийн хүмүүнээр явуулъя

	Гадаад далайг гатлах

	Ган шаахай авч ирье гэтэл

	Энхрий хоёр хүүхдэдээ

	Эмгэг зовлон удах болов уу гэж

	Эмээн зовоод авч ирсэнгүй ээ

	 

	Хүүгийн тал:

	 

	Ураг худ гэтэл

	Уршиг таримаар улс байна

	Анчин гөрөөчин гэтэл

	Буу саадаг чинь хаана байна

	Аргалчин түлээчин гэтэл

	Араг савар чинь хаана байна

	 

	Охины тал:

	 

	Могой цаг нь өнгөрөв

	Морин цаг нь боллоо

	Улсын өмнө бөглөө болсон

	Ургийн өмнө чигжээ болсон

	Урагшгүй харчуул зайлцгаа

	 

	гээд өврөөсөө хадагт боодолтой 50 лангийн ембүү гаргаж:

	 

	Гүйдэл ихт нь гүй

	Хүч ихт нь булаа

	Ам ихт нь ангай

	Алга ихт нь тос

	 

	гэж хэлээд түүнийгээ гэр дээр нь тавиад орно. Охины ба хүүгийн талын үүд дарах үг нь хоорондоо заавал тийм ялгаатай байна гэсэн зүйлгүй бөгөөд зарим үгнүүд нь давтагдан хэлэгдэх буюу эсвэл өөр ч байх явдал байна. Гагцхүү үүд дарах үг хэлэх хүнээсээ л шалтгаална. Хаалганы хатавчин дээгүүр хүзүү талыг гэрийн дотогш тийш нь харуулж унуулан дэвссэн хонины нойтон арьс дээр бэрийг гишгэж ормогц гэрийн дотроос хүүгийн талынхан, гаднаас охины талынхан нөгөө арьсыг булаалдаж урж тастаж хувааж авдаг ажээ. Ийнхүү шинэ бэрийг анх орж ирэхэд нь хадам эцгийн галын өмнө талд хонины чанасан мах, боов, чихэр, цагаан идээгээр сайхан идээ засаж бэлтгэсэн байх бөгөөд мөн бурханд нь идээ тавьсан байна. Хадам эцэг, эх, ах эгч нар нь цөм сууцгааж байдаг байна. Урьд нь зурхайч лам нараас нас жил суудал мэнгийг асууж тохирсон төвшин томоотой нэгэн хүн, охиныг эхлээд галд дараа нь бурханд нь, хадам эцэг эх, ах эгч нарт нь мөргүүлнэ. Ийнхүү мөргүүлэхдээ, мөргүүлж байгаа хүнд хадам эх нь хуниастай хүүдий өгөхөд охины хоёр гарыг алгаар нь хавсаргаж хүүдийг углан, галдаа мөргөлөө, бурхандаа мөргөлөө, хадам аавдаа, ээждээ, ах эгчдээ мөргөлөө гэж тус бүрд нь хэлээд толгойг нь бөхийлгөж мөргүүлдэг. Дараа нь идээнээс хөндөн авч охины гарт угласан хуниастай хүүдийд хувийг нь хийж өгнө. Бэрийг хөтөлж гаргаад хадам эцгийн гэрийн баруун талаар нь тойруулж шинэ гэрт нь оруулна. Хүүгийн талаас нэг хүн тавагтай идээн дээр сагалдарга, үсний хоёр боолтыг тавьж авчран өгнө. Галд мөргүүлсэн тэр хүн бүснээсээ хэтээ авч бэрийн үсийг хэтнийхээ гангаар хагална. Халуун галд нь мөргүүлсэн хар үсийг хагалсан тэр хүнийг ихэд хүндэтгэдэг бөгөөд нэрийг хэлэхийг цээрлэж төрөл төрөгсдийн адил үздэг байна. Энэ хүн нь зориуд бэлэг сэлт хоньтой ирж бэрийг эргэдэг болно. Ингээд хүүгийн талын бэргэн барууныг, бэрийн талын бэргэн зүүн хавчаарыг тус тус зүүж жинхэнэ эхнэр болгоно. Хавчаарыг зүүхдээ эхлээд дээд нарийн хавчаарыг үсэнд нь зүүж, дараа нь үсэн дундуур нь хавчаарын модыг шургуулж тэрхүү зүүсэн нарийн хавчаарт модны дээд талыг углаж доод нарийн хавчаарыг зүүнэ. Дараа нь их хавчаарыг өрний хамт нь зүүж тотгыг их хавчаарын дээд талд хавчуулна. Үсний үзүүрийг модны доод нарийн талтай нь үсний боолтоор даруулж бооно. Үсний хоёр боолтын доод талаас нь сойлтоо уяж хоёр хавчаарыг хүзүүн дээгүүр нь сойно. Тэгээд дээл дээгүүр нь ууж өмсгөж уужны хоёр талд нь бэл, хавтага, дурдан алчуур зүүж унжуулна. Ар өврийн ба мөрний гуу сүйх, шивэрлэг зүүнэ. Ингээд толгойд нь их татуур өмсгөж дээр нь малгайг тавьж хавчаарын дээгүүр үсний доогуур нь сагалдаргыг оруулж ар шилэнд нь уяна. Ийнхүү эхнэр хүний ёслолын бүрэн хувцсаа өмссөний дараа хүүхний толгойг бүтээхээ больж сая зөв харж сууна. Энэ үед бэрийн талынхан майхнуудаа шаасан байх бөгөөд хүүгийн талаас майхан бүрд идээ цай өгөхөөс гадна зоогт нь амьд хонь өгнө. Хэрэв хонь үхрээс нь үлдвэл буцахдаа мөн буцааж тавина. Хүү, охины талынхан болоод хуримд оролцохоор ирсэн бусад хүмүүс том асарт цугларна. Хуримд ирсэн зочдод олбог дэвсдэг бөгөөд олбогын үсний налууг гал руугаа харуулна. Эхний хундагатай архийг уухын өмнө тусгай урьж авчирсан ерөөлч ерөөл хэлнэ. Ерөөлийн үг нь:

	 

	Ум сайн амгалан болтугай

	Эрт урьдын цагт

	Өвгөд настны байгуулсан

	Бадам лянхуа хэлбэртэй

	Бат сайхан бүрхээрийг

	Бадруун их тогоо дээр тавьж

	Шимийн цагаан сүүг

	Рашаан болгон хийж

	Ариун тунгалаг сархдыг

	Амт төгөлдөр бүрдсэн

	Аяга хундага дотор

	Амсар дүүрэн мэлтэлзүүлэн

	Арван хурууны чинь

	Толин дээр өргөн бариад

	Алдар төгс их найрын

	Амны бэлгэ чихний чимэг болгон

	Айлтган мэдүүлэхийн учир болбол

	Мэргэд лам нараас асууж

	Мэнгэ жилийг нийлүүлж

	Зуурын хүнээр зуучлуулж

	Зурхайч хүнээр зуруулж

	Зурагтай сайн өдрийг сонгоод

	Энх баярт энэ сарын

	Номын ёс төрийн журмаар бүтээд

	Газрын хол усны уртаас

	Хуран цугларсан ах эгч та бүгддээ

	Өлзийтэй сайхан жаргалын дээдийг

	Өнө удаан эдлэхийг ерөөхөөс гадна

	Хурмаст тэнгэрийн ивээл хайраар

	Нийлсэн хоёр хүүхдийн ахуй амьдрал нь

	Он онд ган зудгүй

	Орчлонгийн өмнө гай зовлонгүй

	Сайн юмнаас салалгүй

	Саар юмыг сонсолгүй

	Уулзахдаа дүүрэн сайхан бэлгэтэй

	Учрахдаа төвшин сайхан жаргалтай

	Буман нарны гэрэл шиг сацарч

	Булгийн ус шиг оргилонхон

	Бялхаж цалгиж байхын

	Бэлгэтэй сайхан ерөөлийг дэвшүүлье

	 

	гэхэд бүх хүн, ерөөл бат орших болтугай гэж хэлээд ядам хурууныхаа өндгийг аягатай архинд дүрцгээж сацал сацна. Тэгээд архиа ууцгаана. Хэрэв ууц тавьсан бол хүүгийн эцэг малгайгаа өмсөж хутгаа хуйнаас нь сугалан гаргаж чанаж тавьсан хонины толгойн дух ба ууцны сүүлэн дээрээс нь хөндөн огтолж аваад хутгаа тавьж баруун гараараа галд өргөнө. Тэгээд малгайгаа авна. Дараа нь ууц хажуулж түгээж өгнө. Найрт цугларсан олон хоол унд архи дарс идэж уухын зуур мөн уртын дуу дуулж дугараа тойруулах, түрлэг түрэх, ерөөл хэлэх, хуур хуурдах, лимбэ үлээх зэргээр хөгжилддөг байна. Харин дуулах дуу, ерөөлийн үгийг тогтсон байдаггүй хүн өөрийнхөө мэддэг чаддаг авьяасаа үзүүлдэг. Хуримд ирсэн зочид ба ахмад хүмүүст тусгай хүн архийг нь хийж барьдаг.

	 

	Босго дэлбэлэх үг

	Бэрийг хүргэж ирсэн хүмүүс буцахын өмнө хоёр талынхан шинэ гэрт цугларна. Тавьсан идээ цайнаас нь амсацгаана. Дараа нь архи барина. Охины талын босго дэлбэлэх үг хэлэх хүн үгээ хэлнэ. Босго дэлбэлэхийн үг нь:

	 

	Ум сайн амгалан болтугай

	Асралт Чингис хааны

	Рашаан билээ

	Алтан овоо Дарьгангын

	Буян билээ

	Асрагч хаан хурмаст тэнгэрийн

	Хайр билээ

	Эрхэм шинжидийн яаманд

	Нанчид болгосон

	Эзэн төрд зоог болгосон

	Амт шимээр бүрдсэн

	Ариун тунгалаг сархдыг

	Аяга хундагандаа хийгээд

	Арван хурууны толио дээр

	Өргөн дэвшүүлэх учир нь

	Эрт урьд Маха Саминдын хагаантай (Самади)

	Бурхан багшийн гэгээн

	Гаадангийн орноос

	Замбуу тивийн оронд

	Залран ирж      

	Номын алтан хүрдийг орчуулж

	Номын их хурал тарнийн дуганыг

	Бат сайнаар байгуулж

	Хаяа ханыг тэлсэн учиртай гэдэг

	Одоо тэр журмыг дагуулж

	Ачтай буурал аав ээж хоёр чинь

	Арван сар өргөж өсгөөд

	Энхрий хоёр хүүхдээ

	Энэ яваа насны өлзийтэй жаргалын дээдийг

	Өнө удаан эдлэхийг ерөөе

	 

	гэхэд бусад хүмүүс ерөөл бат орших болтугай гэцгээж мөн ядам хурууныхаа өндгийг архиндаа дүрж сацал сацаад архиа ууцгаана. Ингээд тэр хүн модны үзүүрт хонины шарсан уураг сүүл хатгаж түүгээрээ ийш тийш нь заасан зүйл бүхнээ магтан ерөөж босго дэлбэлэх үгээ үргэлжлүүлэн хэлнэ.

	 

	Эвлүүлэнхэн хийсэн тооно нь бол

	Цогцолсон номын хүрд мэт ээ

	Дүүрэн тэгш унь нь шүхэр мэт

	Хэвхэлж хийсэн хаалга нь

	Алтан загас мэт үзэсгэлэнтэй

	Гадаад өнгө нь лавай мэт

	Өөлөнхөн хийсэн хана нь

	Өлзийтэй нарийн утас мэт

	Таван харын бүрхгийг арилгагч

	Нас буяны чуулганыг дэлгэрүүлэгч

	Найман тахийн ширээр бүрдсэн

	Лавай цагаан өргөөний чинь гадна

	Гараг одыг нь хийгээд

	Ганьдар жанцан хорлыг

	Ганц агшин дор дарагч

	Гайхамшигт цацын хэлбэрт

	Хишигт өрөөний чинь төв дунд

	Төрийн дөрвөн тотготой

	Төмөр ган тулгыг

	Төв дунд нь байгуулж

	Шингэшгүй ширмэн тогоонд

	Ширгэшгүй улаан цайг бэлтгэж

	Бат сайхан ширээнүүдийг

	Баруун хойгуур нь талбиж

	Найман хөлтэй төрийн зандан ширээг

	Наран тогтох газар нь талбиж

	Намирсан магнаг торгон дээлийг

	Наана цаана нь засаж хурааж

	Ширж нэхэн оёсон

	Ширдэг олбого дээр нь

	Шидтэн нөхдийг суулгаад

	Сийлж буданхан хийсэн авдар эргэнэг нь

	Шилдэг эд хогшлоор дүүрэн бялхаж

	Цул модыг цуулж хийсэн

	Өндөр модыг өөлж хийсэн

	Өдөр болгон өрөм тосоор

	Бялхаж байх өлгүүртэй

	Бухын зоогоор зүсэж хийсэн

	Бугын годоор үдэж хийсэн

	Будаа гурилын ууттай

	Аргал түүх араг савартай

	Ган төмөр хусууртай

	Хавтгай банзан тагтай

	Хуу домбо хувин суулга

	Пял цар аяга шанага

	Гал шилээх хайч

	Газар хэвтэх малтуур

	Үнсний гаргуул

	Үйлийн хайч

	Газар малтах гаапуу хүрз

	Гаднаа шаах зэлтэй гадас

	Гангын ус авах ган тайлуу

	Тэрэгтэй дээр

	Баян монголын таван хошуу

	Сүрэг малаас

	Арван хоёр жилийн шинжээр бүрдсэн

	Ангир шар зүсмийн атан тэмээ

	Тэн тэгнэхэд даамхай

	Тэрэг хөллөхөд зүтгэмхий

	Бурантгаа сугалдаггүй

	Буйлаа хугалдаггүй

	Тэмээ ... ширхэг ээ

	Молор эрдэнэ шинжтэй мориноос

	Уруу орвол удгалан хатирдаг

	Удаан явахдаа сайварладаг

	Уургад дүйтэй

	Уяхад хурдан

	Буурал азарганы хүү

	Бурдас гүүний төл

	Адуу ... ширхэг ээ

	Сүмбэр уулын өвсийг иддэг

	Сүн далайн усыг уудаг

	Сүндэрье зандан эвэртэй

	Ирэх жилээс

	Ил далдын хамтаар

	Үхэр сүрэг ...

	Хонхор газрыг хогшуулдаг

	Ховор зүйлийг элбэгшүүлдэг

	Хонин эрдэнэ ...

	Саагаад байхад саамхай

	Салхинд баахан явамхай

	Үнэ хямдтай

	Үс задгайтай

	Бурханд хүлэг болсон

	Буяны чагтага болох

	Буурал хөх зүсмийн

	Ямаан сүрэг ...

	Аливаа эрдэнийн зүйлээс

	Алт мөнгө оюу номин

	Шүр сувд мана, гуу гуурцаг

	Сүйх шивэрлэг татуур хавчаар

	Бэл бэлзэг бүгдийн тоо ... лан

	Хээтэй хоргой гадартай

	Хамба хилэн дотортой

	Минжин булган малгай

	Үнэг халиун дагавартай

	Тууз хоргойгоор чимж хийсэн

	Дээл ууж жичүү, жанчуу дагавартай

	Хал янзтай хатаамал ултай

	Шилдэг сайран гутал

	Бухааран дагавартай

	Дотуур өмсдөг цамц

	Дотоожны зах бэлдсэн хувцас

	Тус бүр ...-аас доошгүй ээ

	Эдгээр есөн есөн бэлгийн

	Ерөөлтэй учир гүйцсэнээс гадна

	Ачтай буурал аав ээж нь

	Ахлагч ургийн газраа

	Айлтган захиарай гэсэн үг нь:

	Андууран төрсөн үрийг чинь

	Аавд нь бараалхуулав

	Эндүүрэн төрсөн үрийг чинь

	Ээжид нь бараалхуулав

	Хулсан мод өндөр боловч

	Усны чийгээр ургадаг

	Хурдан сайн хүлэг ч

	Унаган насандаа уралддаггүй шүү

	Үйл сураагүй үр юм шүү

	Үс нь гүйцээгүй хүүхэд юм шүү

	Үүнийгээ хайрлан байж дасган авахын

	Хадам ургийн газар

	Хамт бүгдэд нь захиарай гэсэн

	Ар хангайд төрдөг

	Алтан гургалдай шувуунаас

	Арван гурван өндөг төрдөг боловч

	Арван гурвуул алтан гургалдай

	Арай болоогүй гэдэг шүү

	Анх түрүү гарсан нь

	Өд сөдөөн гүйцэхийн цагт

	Алтан гургалдай нэрийг олдог шүү

	Адилтгавал аргагүй жаахан үр юм шүү

	Амраглан байж дасгахыг

	Аав ээж ахтан томоотон нарт нь

	Айлтган захиарай гэсээн

	Хараацай шувуу хадан дээр өндөглөөд

	Хагалчхаж гэж манай энд дуулдаагүй ээ

	Хайрлан байж дасгахыг

	Хадам ургийн газраа

	Хамт бүгдэд нь захья

	Алтан сувд мэт хүүхэн чамдаа

	Адилхан мөн хэдэн үг захиарай гэсэн

	Ачтай буурал аав ээж нь

	Арван сар арай ядан нярайлан өсгөж

	Ангир цагаан сүүгээ шимүүлж

	Энэ газар чамайг өгөхдөө

	Өөрийн үр биш гэж өгөөгүй юм шүү

	Өшөөтэй болоод зайлуулаагүй юм шүү

	Хаан төрийн ёс

	Хавтгай монголын жам

	Үрээрээ хүн хийдэг

	Үрээгээрээ морь хийдэг чинь

	Үзэсгэлэнт төрийн ёс билээ

	Орхисон чулуу

	Орондоо хүндтэй гэгчийн үлгэрээр

	Аав ээжээ асарч

	Ах дүүгээ хүндлэх

	Аятай эвтэй суухыг

	Аяа охин чамдаан

	Адилхан мөн захиарай гэсээн

	Хил шадраар нийлсэн

	Хоёр хүүхдийн минь

	Зол мөр нь зохиод

	Заяа зам нь нийлээд

	Бясман тэнгэрийн байдалтай

	Биндэрьяа эрдэнийн гэрэлтэй

	Шүрэн улаан хүргэний минь

	Сүр жавхлан нь бадраад

	Сүрэг мал нь дэлгэрээд

	Агаар тэнгэрийн тунгалаг

	Арчсан толь шиг цэвэрхэн

	Алтан сувд шиг охины минь

	Амь нас нь батдаад

	Адуу мал нь дэлгэрээд

	Аль аль нь хоёулаа

	Ашдын жаргал эдэлж

	Хаан төрдөө

	Халамж хишгийг олж

	Харц олондоо

	Хайр хүндийг олж

	Тэр гэх нэртэй

	Түм хүрэх малтай

	Үрээрээ өнөр гэж

	Үрээгээрээ хурдан гэж

	Үргэлжийн ерөөлийг

	Өргөн дэвшүүлэхийн гадна

	Өргөө сайхан тагтаа

	Өндөр дов дээр тааруулж

	Өргөн шар талдаа

	Өлзийт гүүгээ зэллэж

	Харваж хүрэхгүй зэлтэй

	Хатирч хүрэхгүй бэлчээртэй

	Хашхирч гүйцэхгүй малтай

	Зааны арьсаар хөхүүр хийгээд

	Зандан модоор бүлүүр хийгээд

	Ойн хар мод шиг

	Үндэснээсээ үргэлжилж

	Үзүүрээсээ навчилж

	Намсрай бурхан шиг баян болж

	Найдан жүд шиг өнөр болж

	Настандаа найртай

	Үетэндээ үлгэртэй

	Өсөн дэлгэрч явахын

	Өлзийтэй ерөөлийг дэвшүүлье

	 

	гэж үгээ төгсгөнө. Идээ найр болж байна. Бэрийн талынхныг яг явахад хүүгийн талаас аяганд архи хийж бэрийн талын ахлагчид бариад хөөгүүлийн үг хэлнэ. Үүнд:

	 

	Хөлөглөж ирсэн хөлгийн чинь

	Хөлс нь хатаж

	Хөл нь чилж

	Унаж ирсэн унааны чинь

	Уяа нь уртдаж

	Ул нь чилж

	Алба ахуй чинь тасарч

	Авгай хүүхэд чинь эрж

	Хүүхэд багачууд чинь уйлж

	Хөхүүртэй айраг чинь эсэж

	Үнээ мал чинь нийлж байна

	Ирсэн гийчид буцдаг

	Орсон бороо арилдаг

	Өстэй муудаа хөөх биш

	Олон монголын жам юм

	Ууж ханахгүй

	Идэж цадахгүй

	Багачууд хүүхдийн доог болж

	Баасаар шидүүлж

	Баганаар цохиулахаасаа урьд

	Дээшлэх юм биш үү 

	 

	гэнэ.

	Охины талынхан явахдаа охиныг гэрийн зүүн талд буруу харуулж суулгаад хормой дээр нь сүх чулуу тавьж,

	 

	Гурав хонож эргэдэг юм

	Гуч хонож харьдаг юм

	Чулуу сүх тавиулсан газартаа

	Нэр хүндээ олоорой 

	 

	гээд гэрээс гарна. Тэднийг явахад «дөрөө харгана» гэж адууны хомоолоор чулууддаг байна. Охины талаас тогоо шанагыг нь барьж энэ талаар охинд зааж өгөхөөр, үр хүүхэдтэй анхныхаа нөхөртэй, нэр хүндтэй нэг настайвтар эмэгтэй ба мөн охины гадаа гэрт гарч орох, айл хунараар ороход нь дагаж явах үе насны бас нэг эмэгтэй хүн үлдэж сар болцгоодог байна. Энэ хоёр эмэгтэйг бэрийг хүргэж ирэхийн өмнө хэдий нь сонгож олоод өөрсдөд нь мэдэгдсэн байдаг ажээ. Тэгээд анхны орой унтахад нь хоёр эхнэр хүн, хүү охин хоёрын бэлтгэсэн орны дэрийг нь засаж бэрийн гоёл чимэг хувцас хунарыг тайлж өгнө. Маргааш өглөөнөөс нь эхлээд хүргэн бэр хоёр энгийн хувцас хунараа өмсөнө. Хүү хуучин хувцсаа өмсөнө. Охин зөвхөн эхнэр дээл өмсөж хавчаар зүүнэ. Толгойдоо нарийн татуур зүүж ар луу нь зангидна.

	 

	Гурав хоногийн эргэлт

	Гурав хоносны дараа ээж нь өөр бусад төрөл төрөгсдийн хэдэн хүний хамт охиноо заавал эргэдэг. Энэ эргэлтээр ирэхдээ тарган эр хонины чанаж болгосон бүтэн мах, шар тосны боов, бяслаг сүү цагаан идээ архи хадаг зэргийг авч ирдэг байна.

	Эргэлтийн хүмүүс айл хүний чинээ ойртож ирэхэд нь охин нь бусад хэдэн эмэгтэй хүмүүсийн хамт явгаар ээжийгээ угтан очиход нь ээж нь мориноосоо бууж охиноо үнсэж мэнд сайнаа мэдэлцэнэ. Харин энэ уулзалтад хэдийн хоёр өөр айлын хүн болсноор ээж охин хоёр байдаг. Эргэлтийн хүмүүс хүргэн хүүгийндээ орж ирэхэд нь идээ цай бэлтгэсэн байх бөгөөд эргэлтийн хүмүүсийн авчирсан хонины махны ууц боов цагаан идээ зэргээр идээ бэлтгэн тавьж архи хундагалан хүүгийн эцэг эхэд нь хоёр хүүхдийнхээ сайн сайхан айл гэр болсны бэлгэ тэмдэг болгон өргөдөг байна. Энэ үед төрөл төрөгсөд ба айл хунарын хүмүүс ирцгээж идээ цай идэж ууна. Тэдэнд эргэлтийн мах боовноос хувь өгдөг ажээ. Охины ээж хүргэнийдээ байх хугацаанд охиндоо гэрийн ажил төрөл хэрхэн яаж хийх, хадам аав ээж болон настан томоотой хүмүүс, айл зэргэлдээгийн хүн хартай аятай эвтэй байх зэргийг байнга сургадаг бөгөөд хадам эцгийнд нь орж тэдэнд охиныхоо зан байдлыг ярианы далимд танилцуулж охиноо ажил үйлд сургах зэргийг захиж хэлдэг байна. Эргэлтийн хүмүүсийг явахад нь мөн идээ цай болж тэдэнд бэлэг сэлт өгч явуулдаг байна.

	Дараа нь бэрийн талын ах эгч нар ба дотнын сайн танил хүмүүс нь түүнийг нэг сар болоод харихын өмнөх хугацаанд голдуу эргэдэг. Ийнхүү эргэхдээ тус бүр хонины чанасан бүхэл мах, боов чихэр архи дарс бэлэг сэлтийн зүйл авч очдог. Тэднийг буцахад хүүгийн талаас мөн хариу бэлэг өгнө. Бэрийн талаас эргэж очдог явдал нь гэрээсээ анх гарч холдсон охиноо ямар янзтай байгааг үзэж, түүнд сэтгэл санааны дэмжлэг үзүүлэхээс гадна, тогоо шанага барих зэрэг гэрийн ажил төрөл болон гадна дотнын хүмүүстэй хэрхэн харьцах зэргийг зааж хэлж өгнө.

	 

	Сар болоод харих

	Яг сар болоод хүүхэн гэртээ харьдаг ёстой. Мөн хонины чанасан бүхэл мах, боов цагаан идээ, архи, төрлийн эмэгтэй голдуу хүмүүст нь дээлийн торго дурдан алчуур бэлэглэхээр авч очно. Хүргэн охин хоёр ёслолынхоо бүх сайхан хувцсыг өмсөж явна. Төрөл садны хүмүүс дагаж явдаг. Охинтой хамт хоцорсон хоёр эмэгтэй хамт явна. Эцэг эх нь идээ цагаа бэлтгэн хүргэн хүү охин хоёроо угтдаг. Охин гэртээ орж ирээд өөрийнхөө бурханд хадаг тавьж мөргөдөг. Хүргэн хүү баруун талд, охин зүүн хойно сууж идээ цай амсаж авчирсан хишгийн зүйлээс идээ тавьж архи хундгалж хүргэн хүү хадам эцэг эхдээ барина. Хүргэн хүү дагаж ирсэн хүмүүсийнхээ хамт нэг хоёр хоноод буцна. Явахад нь мөн бэлэг сэлт өгнө. Охин хоцорч нэлээд хэдэн хоног болдог. Эцэг эх нь охиноо зан байдал, аж төрлийн талаар сурган хэлдэг. Охиныг буцахад тэр өвлийн идшийг төхөөрч хүргэж өгнө.

	 

	(Ойролцоогоор 1960-аад оны үед) он нь тодорхойгүй байна (Улсын төв музейн ажилтан Ядамсүрэн хуримын ёс сайн мэдэх нутгийн хүмүүсээс бичиж тэмдэглэн авсан нь эдүгээ ШУА-ийн ХЗХ-ийн архивд хадгалагдан байна). Уг материал «Музейн судлал» цувралын 1968 оны I ботид хэвлэгджээ.


ДӨРВӨДИЙН ХУРИМЛАХ ЕС

	 

	Ам алдуулах

	Хүү өсөж эрийн цээнд хүрч том болоход эцэг эх нь хүүгийнхээ амьдралд хань болно гэж бодож байгаа айлын охиныг гуйхаар хэлэлцэн тохироод тэр айлд эхлээд «ам алдуулын хүн» явуулна. Ам алдуулын хүн охины эхийг сайн мэдэх бага залуугаасаа үерхэж явсан, настай, тохитой ойрын үед үр хүүхэд нь үхээгүй «элэг бүтэн» тахир дутуу бус эмэгтэй хүн байх ёстой. Ам алдуулын хүн охиныд ирж хүүгийн эцэг эхийн санал хүслийг танилцуулж охины тал хүүгийн талд мөн хүргэн болох хүүдээ хэр зэрэг хандах, охиноо хүүтэй нь суулгахад дуртай эсэхийг сайн ярилцаж охины эх эцгийн бодол саналыг мэдэж ирнэ.

	 

	Худ хүргэж, зул дээж өргөх

	Охиноо тэр айлын хүүтэй суулгахад татгалзах зүйлгүйг мэдээд хэдэн өдрийн дараа «Худ хүргэх хүнийг» хүүгийн тал охиныд дахин явуулна. «Худ» хүргэхээр хижээл настай хүн, залуу хүний хамт явдаг. Эдгээр хүмүүс мөн үр хүүхэд нь үхээгүй, тахир дутуу биш, «элэг бүтэн» хүмүүс байх ёстой. Худ хүргэх хүмүүс хөхүүр айраг, архи олон самбай, хадаг зэрэг авч шилж тогтоосон сайн өдөр охиныд ирээд айраг, архиныхаа дээжээс эхлээд гадаа дөрвөн зүгт «зул дээж» гэж өргөн, гэрт орж тоононд дээж өргөөд айраг архиныхаа дээжээс цөгцөнд нь нэг хадгийн хамт хойморт нь тавиад гэрийн баруун талд настай нь ахалж сууцгаадаг. Худ хүргэсэн ахмад хүн эхлээд хөөргөөр, охины эцэгт тамхи нэрж, он жилийн байдал нутаг усны сониноос ярилцаж байх үед залуу нь (хамт яваа) охины эхээс хоёр аяга аваад архи, айргаа аягалж, архи хадгаа «Худ»-ын тэргүүнд шилжүүлэн өгнө. «Худ»-ын тэргүүн:

	 

	Өдрийн сайныг

	Өнжин хүлээж

	Сарын сайныг

	Сахин хүлээж

	Тогосын өдөн танайд

	Тотийн өдөн манайд

	Тэмээ хөтөлдөг танайд

	Тэн өргөдөг манайд

	Уургын уртаар морь барьдаг

	Уран аргаар төр барьдаг

	Ургийн ургаар зуу хүрдэг

	Тийм учраас

	Түших лээ уул болсон

	Түрхэх лээ алт болсон

	Эрхэм та нарыг түшиж

	Хишиг хүртээ гэж

	...... -ынх намайг

	Бараалхуулсан билээ

	 

	гэж ерөөгөөд охины аавд архи хадаг, ээжид нь мөн айраг хадаг барина. «Ам алдуулын хүнд» охины эцэг эх хоёр хүүхдийнхээ хувь заяа, амьдралыг холбоход татгалзах зүйлгүйгээ нэгэнт мэдэгдээд «худ хүргэж», «худ буулгах» хүмүүс ирэхийг мэдэж байсан учир эх, эцэг нь архи айраг хадгийг тус тусдаа хүлээн авч аав нь:

	— Ураг төрлөөрөө зөвшье! гэж хэлээд архийг тогтооно. Эх эцэг архи айраг тогтоосны дараа худ хүргэж ирсэн залуу босож «Ардаг баахан шарга» гэдэг дуу дуулж охины эцэг эхэд архи барина.

	 

	Ардаг баахан шарга

	Ардаг баахан шарга70 нь

	Аргай тарган байдаг

	Аягандаа хийсэн архийг (чигээг)

	Ах нартаа баръя аа

	Баригдсан сайхан дуранд

	Бас нэг чилээгийт

	 

	Цөөлмөг нуурын усыг

	Цөөхөн шаргаараа гаталлаа

	Цөгцөндөө хийсэн архийг (чигээг)

	Цөөхөн ах нартаа барина

	Баригдсан сайхан дуранд

	Бас нэг зооглыт

	 

	Хөтөл шандын усыг

	Хөх бороороо шилжүүлнэ

	Хөхүүртээ хийсэн чигээг

	Хөгшчүүл тандаан барина.

	Баригсан сайхан дуранд

	Бас нэг зооглыт

	 

	Худаг шандын усыг

	Хурдан шаргаараа гаталлаа

	Хундагандаа хийсэн архийг

	Хурагсан ах нартаа барина аа

	Баригсан сайхан дуранд

	Бас нэг чилээгээт

	 

	гэж дуулж дуусахад эх эцэг нь архиа тогтоож худ буулгасан хоёр хүнийг архи, айргаар дайлж мах чанаж хоол ундаар хүндлэн зочилно.

	Худ хүргэсэн хүмүүс явах ойртож худын ахлагч өлзийтэй сайн хариу авч «хишиг хүртсэн» ерөөлийн үг хэлнэ. Энэ ерөөлийн үг нь хоёр залуугийн хувь заяа амьдралыг холбохоор тогтоож барьсан хадгаа улам бататгасан утгатай:

	 

	Эзэн төр нь төвширсөн

	Эрдэмтэй ... нь дэлгэрсэн

	Энэ нутаг газрын жаргалыг

	Эхэлсэн энэ сайхан өдөрт

	Өнөр өтгөнийг эрхэм болгосон

	Өргөн ихийн манлай болсон

	Өршөөлтэй эцэг эх танд

	Аригуун чанар бүрдэгсэн

	Аз буян нь дэлгэрсэн

	Арслан хүрдтэй

	Архины дээж болсон

	Сөгнөж бараалхуулж

	Бэлэг заяаны холбоо болгосон

	Биндэрьяа өнгөтэй хөх хадгийг

	Нэгэн дэвшүүлэн барьж

	Ээлх учралтай

	Хавтар (гадуур) хормойгоо дэвсэж

	Эрдэнэ болсон

	Хар толгойгоор нь мөргүүлж

	Эндхийн эцэг эхээс

	Гуйн айлтгах нь

	Ирсэн бид нарыг

	Дээрээс асран өршөөж

	Аз буян нь далай тэнгис

	Аль санасан үйл

	Саад үгүй

	Сайтар бүттүгэй

	Бүтээсэн үйлс маань

	Буцалт үгүй

	Номын ёсоор

	Бүрэн төгс жаргах болтугай!

	 

	гэж ерөөлөө тавиад хөөргөө гаргаж эцгээс нь эхлэн бүх хүмүүстэй явахын тамхи татацгаагаад буцахаар мордоно.

	 

	Зус, хадаг хүргэх

	«Худ хүргэх» хүмүүс буцаж ирсний дараа хэд хоноод мөн шилж тогтсон сайн өдөр «зус, хадаг явуулна». Энэ ёслолыг хүүгийн эх төрсөн эгч үгүй бол ойр төрөл садны буюу танил, нэг эмэгтэй, мөн нас ахмад ёс төр мэдэх нэг эрэгтэй хүний хамт гурван хүн гүйцэтгэхээр архи, айраг, хадаг, цавуу авч охиныд очно. Хүүгийн эх, охины эцэгт нь хадаг, цавуу, охины эхэд нь дан хадаг барьж ах дүү хамаатанд нь бага хэмжээний бэлэг барина. Хүүгийн эх, авчирсан архи айргийн дээжээсээ гадаа цацал өргөж хойморт нь дээж тавиад эцэг эхэд нь архи барьж, мөн охины тал хүүгийн талынхныг хүндлэн зочилж бага зэрэг найр болно. Охины эх эцэгтэй, хүүгийн эх хууч яриа хөөрч хүүхдүүдийнхээ тухай ярилцаж байгаад өдөртөө буцна.

	 

	Эд өгөх найр

	Эд өгөх найр болж, хүүгийн эцэг, охины эцгийг «манайд ирж цай ууна уу» гэж сонгож тогтсон сайн өдөр зааж хүргэхэд явсан хоёр хүний аль нэгээр хэл хүргүүлнэ. Урьсан өдөр охины аав ирэхэд хүүгийн тал ихээхэн хүндэтгэлтэй хүлээж авна. Гэрийн баруун хойморт тусгай олбог дэвсэж охины эцэгт суудал засаж суулгана. Хүүгийн эцэг, охины эцэгтэй хөөргөөр тамхилна. Хүүгийн эцэг сонгож тогтоосон сайн өдөр «эд хүргүүлнэ» гэхэд охины эцэг тэр өдрийг нь эс зөвшөөрвөл хоёул ярилцаж байгаад ахин шинээр «сайн өдөр» сонгож тогтооно. Үүнийг «дөрвөн эцэг эхийн санаа нийлэв» гэж нэрлэнэ. «Эд хүргүүлэхээр болзож тохирсон өдөр болоход хүүгийн ээж, хүү өөрөө бэргэн болох хүнтэйгээ охиныд очно. Бэргэн болох хүн нь хүүтэй ивээл жилтэй, үйл хэрэг нь бүтэмжтэй, элэг бүтэн, нас ахимаг эмэгтэй хүн байдаг. Мөн ёс мэдэх нас ахмад нэг эрэгтэй хүн хамт очно. Тэд охины дөрвөн улирлын ээлжийн хувцас, эд бараа, гоёл чимэглэл, алт мөнгө, шүр сувд, бас архи айраг цагаан идээний хамт хонины чанасан бүтэн мах тэмээнд ачиж хүүхнийд очно. Эд өгөх найрт хүүхний ах дүүс цөм цугларсан байна. Хүүгийн эх авч ирсэн эд бараагаа эцэг эхэд нь үзүүлэн хадаг барина. Авч ирсэн идээнийхээ дээжээс эх эцэгт нь эхлэн бариад дараа нь охины ах дүүсийг зочилно. Багахан найр хийдэг. Энэ найрыг хүү охин гэрлэхээс хагас жилээс доошгүй хугацааны өмнө хийнэ.

	 

	Гэр бүрэх

	Гэр бүрэх найр болохоос нэг хоёр сарын өмнө «худ буулгасан» хүний нэг нь охиныд ирж тэр сарын тэдний өдөр гэр бүрэх тул хүрэлцэн очих ам мэдээ өгөөд буцна. Энэ хэл дуулаад охины тал бэлтгэнэ. Болзсон өдөр болоход охины ээж, өрх үүд хийх нарийн сайн эсгий, архи айраг, идээ, хонины бүтэн мах болгож тэмээнд ачиж, ерөөл тавих, сайн дуулах авьяастай хүмүүсийн хамт хүүгийнд ирнэ. Өлзий бэлэгтэй гэж үзсэн өдрөө шинэ гэрийн мод босгоход хүүгийн талаас тохитой, ерөөл хэлдэг, хүүтэй ивээл жилтэй хүн тоононы голоос нэг үзүүрт нь давс, цай, алт буюу мөнгө, тариа, арц боосон хадаг уяж, тоононы гол, даага, хүрээнд сүү түрхээд шинэ гэр мялаах үг хэлнэ.

	 

	Төрийн үйлс төв болтугай!

	Төрсөн эзэд нь мөнх болтугай!

	Архи нэрт идээгээн

	Амсар дүүрэн хундагалж

	Шинэ гэр мялаах

	Шим идээний дээж байна

	Сайн амттай

	Сархад нэртэй

	Дан амттай

	Дарс нэртэй

	Энэ сайхан идээг

	Амссан бүхэн

	Амар амгалан жаргаж

	Өгсөн өглөгөөн нэрж

	Өлзий төгөлдөр жаргаж

	Учиртай сайхан өдөр гэж

	Ураг төрлөөрөө цугларч

	Ухаантай хүмүүс эсгэж

	Уран хүмүүс оёж

	Үйл бүтээхийг нь ерөөсөн

	Үүрд мөнхийн өргөө

	Хамгийн сайхан өдөр нь

	Хайрт бүхнээр цугларч

	Учиртай сайхан өдөр

	Ураг төрлөөрөө цугларч

	Унь тооныг нь өргөж байгуулсан

	Үүрд мөнхийн өргөө

	Онцын сайхан өдөрт нь

	Орон нутгаар цугларч

	Оёдол бүгдийг нь гүйцээж

	Оосор бүчийг нь татаж

	Бүтэлтэй сайхан өдөрт нь

	Бүх олноороо цугларч

	Бүрээс бүгдийг нь барьж байгуулсан

	Буян хишгийн орд

	Эдлэх эзний заяагаар

	Эрдэнээр бүрдэж

	Эвээр бүтсэн

	Эрхэм сайхан

	Энэ өргөөг

	Эзэлсэн эзэд нь

	Энх мэнд жаргаж

	Төв сайхан

	Төрийн дунд

	Цогтой бат тогтож

	Төгрөг сайхан

	Нутгийн дунд

	Нэртэй мөнх мандаж

	Айх цочихын аюул үгүй

	Автах хаяхын гарз үгүй

	Санаа сэтгэлээр амгалан

	Сайн сайхан жаргаж

	Энэ өргөөг эзлэнхэн суух

	Эзэд нь энх мэнд жаргаж

	Бүтээсэн та бүхнээрээ

	Бүрэн мэнд жаргах болтугай!

	 

	гэж шинэ гэр мялаах ерөөл тавиад аягатай сүүгээ гэрийн эзэн болох хүүд барихад нударгаа буулган, малгай өмсөж хүлээн авч ууна. Тэгээд,

	 

	Өлзий хишиг бүрдсэн энэ өргөөндөө

	Өөрөө эзэн хүний ёсоор сууж

	Үржил малаар хотоо дүүргэж

	Үр хүүхдээр өнөр өтгөн

	Дайраад ирсэн хүнийг

	Далай шиг баян тоож

	Буугаад мордсон хүнийг

	Булаг шиг баян тоож

	Сайн үйл чинь

	Салхин хур мэт элбэг 

	Санасан үйлс чинь

	Санааны зоргоор бүтэж

	Буян хишиг чинь арвижиж

	Бум түм наслах болтугай!

	 

	Дөрвөдөд шинэ гэр бүл болж байгаа үр хүүхдэдээ гэр барьж өгөхдөө эсгий үүдийг нь барилгүй орхих бөгөөд энэ нь үр хүүхдэдээ эцэг эх нь шинэ гэр барьж өгсөн боловч та нарт хийх юм их байна өөрсдөө өрх гэрээ гүйцээж үүд хаалгаа олондоо нээж яв! гэсэн учиртай юм. Гэр бүрэх найрын сөн түшиж байгаа хүн (хүүгийн талаас) гэрийн мялаалгын үг хэлсний дараа аягатай архи өргөн «Нарийн баахан шарга», «Тогос шарга», «Сав их ертөнц» зэрэг дууг дуулна.

	 

	Нарийн баахан шарга

	Нарийн баахан шаргаа71

	Намрынхаа сард сойно

	Насан болсон ээждээ

	Намрынхаа эрт золгоно

	Хазаартай бор байвч

	Харласан хол говь уу?

	Хайртай нутаг байвч

	Өөрийн нутаг санагдана

	Санагдав чиг яах вэ

	Санаандаа санаад сууна

	Живэртэй бор байвч

	Жирэлзсэн хол говь

	Жаргалтай нутаг байвч

	Өөрийн нутаг санагдана

	Санагдав чиг яах вэ

	Санаандаа санаад сууна

	Тохомтой бор байвч

	Торолзсон хол говь

	Тохитой нутаг байвч

	Өөрийн нутаг санагдана

	Санагдав чиг яах вэ

	Санаандаа санаад сууна

	Нарийн баахан шаргын

	Амыг нь татаад мордъё

	Нийлээд санагсан үйлс

	Номын ёсоор бүттүгэй

	Хазаартай нь буулгадаг

	Хаашаа хол нутаг вэ

	Хамаг санагсан үйлс

	Номын ёсоор бүттүгэй

	 

	Тогос шарга

	Тогос лаа шаргын72 чинь тарганд

	Тулганы чинь бууцыг эргэнэ

	Тунгалаг буурал аавдаа

	Туньхан гагцаар золголоо

	Хар шаргын чинь тарганд

	Хаваржааны чинь бууцыг эргэнэ

	Хаан буурал аавдаа

	Хаврын сард золголоо

	Жороо шаргын чинь тарганд

	Зуслангийн чинь бууцыг эргэлээ

	Зонхов буурал аавдаа

	Зуны сард золголоо

	Нарийн шаргын чинь тарганд

	Намаржааны чинь бууцыг эргэлээ

	Насан болсон аавдаа

	Намрын сард золголоо

	Үрээ шаргын чинь тарганд

	Өвөлжөөний чинь бууцыг эргэлээ

	Үеийн бяцхан чамтайгаа

	Өвлийн сардаа золголоо

	 

	Сав их ертөнц

	Сав их ертөнцөд

	Сайхан дөрвөн улиралтай

	Сайн дөрвөн цагт

	Зуны сар үлэмж

	 

	Арвин их савдаа

	Архи дарсаа сөгнөнө

	Ая дарааг нь олсон

	Амтай сайхан хундагач нар

	 

	Хурим найрын тэргүүнд

	Хурц сайхан аягач нар

	Хувь дарааг нь олсон

	Хувьтай сайхан сөнч нар

	 

	Баруун өмөөр (урагш) халиахад

	Барсын шинж бүрдэнэ

	Бага ихийг олсон

	Бахтай сайхан хундагач нар

	 

	Зүүн өмөөр халиахад

	Зургийн шинж бүрдэнэ

	Зүй дарааг нь олсон

	Зүйтэй сайхан сөнч нар

	 

	Азарган дундаа халиахад

	Алаг бараан адуу

	Аймаг дундаа халиахад

	Алиа бяцхан мэлмэгэр

	 

	Ая дуу барьж хэд хэдэн дугараа өнгөрсний сүүлд охины эх дагуулж ирсэн өөрийн талын ерөөлч хүндээ архи барин ерөөл хэлэхийг хүсэхэд цаад хүн малгайгаа өмсөж аягатай архийг авч шинэ гэрийн ерөөл хэлнэ.

	 

	Шинэ гэрийн ерөөл

	Чин хааны хайр билээ

	Чингис хааны идээ билээ

	Чилин хар архины дээж байна

	Чиг шулуун чагтагатай

	Чандмань эрдэнэ тоонотой

	Чиний чиглэж барьсан

	Чандаган цагаан өргөө чинь

	Чин бат байгтун

	Хавтгай модыг

	Харуулдан хийсэн

	Хан үүдэнд нь амгалан оршсон

	Хаагуулыг73чинь мялаая

	Бургасан гэдэг модыг

	Буруу зөвгүй матан

	Бугын арьсаар товчлон хийсэн

	Будмал зургаан

	Тэрмийг чинь мялаая

	Нарийн модны

	Нахиу тахиуг гаргасан

	Нарийн бадмын ишийг

	Адилтган дуурайлган хийсэн

	Наян хоёр ширхэг

	Унийг чинь нэг мялаая

	Хусан гэдэг модыг

	Хуниасыг нь гаргаж хийсэн

	Хурмаст тэнгэрийн

	Нар сарыг дуурайлгасан

	Хараач74 түүний чинь мялаая

	Хурган хонины ноосыг

	Хуруу зузаан зулаад хийсэн

	Гурвалжин нуурын усаар

	Шүршин хийсэн

	Дөнөн хонины ноосыг

	Төө зулаад хийсэн

	Дөрвөлжин далайн усаар

	Шүршин хийсэн

	Дөрвөлжин цагаан

	Туургыг чинь мялаая

	Найжий75 хонины ноосыг

	Найруулан зулаад хийсэн

	Нарийн голын усаар

	Шүршин хийсэн

	Төлгөн хонины ноосыг

	Төө зулаад хийсэн

	Төгрөг нуурын усаар бүтдэг

	Төрийн олон улс цугларсан

	Өмнө хойд дээвэр

	Өрхийг чинь хамт мялаая

	Ямааны ноосыг

	Янзлуулан хийсэн

	Тэмээний ноосыг эрчилж

	Тэвнэ зүүгээр шидээд хийсэн

	Хойно өмнөө солбисон

	Хорин дөрвөн

	Хошлон оосрыг чинь мялаая

	Баруун захын

	Бор цоохор авдрыг чинь

	Бор хээтэй торгон

	Бусад эд барааны чинь

	Хишиг буян хурааж

	Зүүн захын

	Зур цоохор авдрын чинь

	Зүүрсгэн дотор

	Зүүдэлгүй магнаг

	Зүсэн зүйлийн чинь

	Эд барааны хишиг хурааж

	Эрээлжин мяраалжин

	Эрээн цоохор хайрцаг чинь

	Эр хүний зодог

	Элдэв зүйлийн гоёл

	Хурдан морины хусуур

	Хурц хутганы тонгорог

	Нарийн нанжин

	Эд барааны чинь

	Хишиг буян хурааж

	Хөөхөд ороо

	Хөтлөхөд жороо

	Дөрвөлжин ташаагаа

	Дөмбөлзүүлэн тэшдэг

	Дөрвөн шанхаа

	Яралзтал тэшдэг

	Түг түмэн

	Алаг адууны чинь хишиг

	Баруун зүгт чинь ирэг

	Ширээ бөхтэй

	Ширвэдэг тайлагтай

	Хондлой дээрээ

	Хом ширдэг хүргээгүй

	Хоо76 шар тэмээ чинь

	Баргиа дуутай

	Хойд зүгийг чинь бүрхэж

	Доргио эвэртэй

	Таваг сүүлтэй

	Төө сайхан үстэй

	Хөөхөд тээргүй

	Хөгнөхөд ороогүй

	Түг түмэн

	Халзан хонины чинь

	Хишиг буян

	Түүний чинь дотроос

	Янгир зүстэй

	Хангир дуутай

	Догшин дориун

	Дор сүлжмэл эвэртэй

	Ямаан сүргийн чинь

	Хишиг буяныг

	Нэг хурааж байхад

	Сөөлөнхий дуутай

	Цуг явдаггүй

	Цувж барагддаггүй

	Түг түмэн

	Хундан улаан үхрийн чинь

	Хишиг буяныг

	Нэг хурааж байхад

	Эгнэж суусан 

	Ээж аав нар

	Зэргэлэн суусан

	Зээ нагац нарт

	Дээрээ дэвшүүлээд

	Доороо тогтоох болтугай

	 

	гэж ерөөл тавьсны дараа ая дуу барьж найр үргэлжилнэ.

	 

	Дэр нийлүүлэх

	Дэр дэвсгэр нийлүүлэх найр гэж болно. Энэ найрт охины эх дэвсгэр хийх утас, идээ ундаатай хүүгийнд ирж гэрт хоёр талаас эсгий эдээ нийлүүлэн орны гудас, дэвсгэр, жинтүү (орны толгойн талд тавина), түнтүү77 хийж оёно. Энэ үед охины тал охиноо явахад хэрэглэх хувцас хийх, эмээл хазаар төхөөрөх, ээмэг бөгж цохиулах зэрэг бэлтгэл хийдэг. Хүүгийн тал дээл хувцаснаас нь оёлцох зэргээр хамжилцана.

	 

	Тэвш өргөх

	Хурим хийхийн урьд орой охины бэргэн олон сүлжсэн гэзгийг задалж улаан цэмбэн цув нөмөргөн эцэг эх хоёр нь охиноо цайлуулж бэлэг сэлт өгнө. Охиныг тэр шөнө эцэг эх нь дэргэдээ хонуулж нэг ёсны салах ёс гүйцэтгэж сургамж зөвлөгөө өгнө.

	Сонгож тогтсон сайн өдөр болж хүргэн хүү буу үүрч мэнгэ жилд тохирсон зүсний морь унаж ураг төрлийн хийгээд хадаг тавьсан, бэргэн болох эмэгтэй, эх эцгээ дагуулан охины эд барааг ачиж ирэх тэмээ хомнон, унаж ирэх мэнгэ зүс тохирсон зүсмийн морийг суран ногтоор ногтлон эмээлгүй хөтлөөд, өлөн гэдсэнд нь долоон хоргол үлдээж зангидсан хонины бүхэл мах, бас хонины тураг мах тэвшинд хийж архи айраг авч очно. Охиныд ирэхэд тосон хүндэтгэж хүлээн авдаг. Охиныд ирээд хүргэний тал авчирсан идээ ундаагаа гарган «Тэвш өргөнө» гэж найр хийнэ. Эхлээд долоон хорголтой, хонины чанасан махаа хүргэн хүү цард хийж өргөөд хадам аавынхаа босго тотгонд нь хүргэж, хадам эцэг эх нь хоймор сууж байхад өмнө нь аваачиж барихад хадам эцэг хутгаа гаргаж ууцнаас нь таллан авч амсаад хоймроо тавина. «Тэвш өргөнө» гэдэг нь гэдэс доторгүй тураг махыг чанаж тэвшинд хийгээд хүргэн хүү барьж нэг үзүүрт нь цавуу, чихэр, алтан харгана зангидсан урт хадаг охины унаж явахад зориулж авчирсан морины цулбуурыг гэрийн үүдээр оруулж хамтад нь бариад нар зөв тойруулан хоймор гарч зогсоход хадам аав аягатай архи барьж ерөөл тавина.

	 

	Ерөөлийн үг

	Зээ заяат дээд алтан босго

	Аньсгаа халиатань78

	Атгаснаа тавиатань79

	Энэ улс үр хүүхдийн хэрэгт

	Амьд малаан алж

	Ариун сайхан болгож

	Алтан эрдэнийг тосгууртаа тавьж

	Алгасал үгүй чин сэтгэлээр

	Алтан босго танай хэмээн

	Амлан зорьж өргөж байна аа

	Өргөхөд нь өөдлүүлж

	Барихад нь баярлуулж

	Байнгын их жаргаланг нь

	Шидийг бадруулж

	Гарах гарзыг

	Хад хайрцаг мэт хааж

	Орох олзыг

	Усан хур мэтээр оруулж

	Газаагаан80 гай гамшиг үгүй

	Гэртээ гэг бузар үгүй

	Адал малаар өр баян

	Амин насаар өр бат

	Аль санасан бүгд чинь

	Бурхан номын ёсоор бүтэж

	Зоригсон үйл нь

	Зөв сайнаар бүтэж

	Зол мөр нь зохиж

	Зоволтгүй жаргаж

	Зогсолт үгүй найрлаж

	Хийморь нь гүйж

	Хишиг нь дэлгэрч

	Хилэнц нүгэл нь арилж

	Хэзээ хэзээд

	Хэм хэмжээгүй

	Их жаргаж

	Илүү эдэлж

	Байтугай гэж

	Алтан босгонд нь

	Аврал өршөөв өө

	Ард олноороо

	Зөвшин соёрхтугай

	 

	гэж хадам аавыг ерөөхөд хүргэн хүү:

	 

	Хотгор нуруутай

	Гэдгэр өвчүүтэй

	Хонины махыг

	Буурал аавд нь

	Дээж болгож баръя аа!

	 

	гээд тэвштэй махаа өмнө нь тавихад сүүл, шагайт, толгой гурав авч хоймроо тавиад үлдсэнийг нь буцааж нар зөв эргүүлэн олонд өгнө. Хадам аав ерөөл тавьж дуусахад найрлагсдын нэгнээс эхлэн бүгд «Хөх тохойн нутаг» гэдэг дуу дуулна.

	 

	Хөх тохой нутаг

	Хөх тохой нутагтай

	Хөгшин буурал аавтай

	Цагаан тохой нутагтай

	Цал буурал ээжтэй...

	 

	хэмээн дуулна. Хүүгийн тал авчирсан идээ ундаагаар зочдоо дайлах бөгөөд хүү талын хоёр хүн нэг нь хултай айраг, нөгөө нь аягатай архи барьж босоод «Ардаг баахан шарга» гэдэг дуу дуулж архиа хадам эцэгт, айргаа хадам эхэд нь барьж нөгөө хоёр хүн «Уртын сайхан хүрэн», «Гишгэдэл сайтай хээр»81 зэрэг дууг дуулна.

	 

	Уртын сайхан хүрэн

	Уртын сайхан хүрэн

	Уужим тааваар гишгэлнэ

	Уйдаш үгүй хол газар

	Архитай дарстай сөгдөнө

	Магнай сайхан хүрэнд

	Мандах82 эмээлээ тохно

	Маш холын газар

	Архитай, дарстай сөхөрнө

	Шар улаан жинс83

	Шугуйгаа дүүрээд улайна

	Шунх улаан царай нь

	Өргөөгөө дүүрээд улайна

	Бадам улаан жинс нь

	Бараа татан улайна

	Бараатай улаан царай нь

	Өргөөгөө дүүрээд улайна.

	Гишигдэл сайтай хээрийг ясан84 барин унана

	Их бага тантайгаа найрлаж хамтаар жаргана аа

	Талын нь уужим хөтөлд тасархай баран85 гарна аа

	Таныгаа болгоод аашахнаа86 арай түргэн аашнаа

	Хөдөөгийн уужим хөтөлд хөсгийн баран харагдана аа

	Хөөрхийгөө болгоод халиахнаа арай түргэн аашнаа

	Уулын уужим хөтөлд улсын баран харагдана аа

	Улсаан болгоод халиахнаа арай түргэн аашнаа

	Адуун дундаа халиах нь аргамаг сайхан цавдар

	Аймаг дундаа халиах нь алиа долгин энэр

	Захын ганц модонд нь

	Заараг шувуу цугларна аа

	Заяаны ганц хүмүүнд

	Элдвийн санаа төрнө өө

	Эргийн ганц модонд

	Элээ шувуу цугларна аа

	Эцгийн ганц хүмүүнд

	Элдвийн санаа төрнө өө

	Булаг чигий боловч усан минь санагдана аа

	Буянтай чигий боловч ээж мань санагдана аа

	Хөдөө чигий боловч нутаг минь санагдана

	Хөгшин чигий боловч ээж минь санагдана аа

	Худаг чигий боловч ус минь санагданаа

	Хувьтай чигий боловч ээж минь санагданаа

	 

	Найр үргэлжлэн ая дуу барьж байх үед, хонины чанасан мах тэвшинд хийж охины талийн хоёр хүн дамжлан нар зөв тойруулан охины эцэг эхийн өмнө тавихад эцэг нь дал, сүүж, чөмөг мах гурвыг авч хоймрын голын гурван унинд хавчуулан үлдсэнийг зочдод хувь хувьд нь тарааж өгнө.

	Даруй тогтсон сайн цаг болж охиныг мордуулах ойртоход хүүгийн талын ахмад хүн охины эцэгт хөөргөөр тамхи барьж мордоход бэлдэхийг мэдэгдэхэд аав нь хоёр талын бэргэдэд эд барааг нь цэгцлэхийг сануулна. Охины ээж хүргэндээ шинэ бүс бүслүүлж энэ үед бэр буулгахаар ирсэн хүмүүс гадаа гарна. Охины эцгийн гадна охиндоо өгөх гэрийн доторх хогшлыг гэрт байрлуулсан маягаар тавьсан байна. Хоёр эх нь охины хувцас, авч явах зүйлийг эмхэлж хомтой тэмээнд ачаална. Охин мордох цаг дөхөхөд найрлан байгаа хүмүүс «Ус нь артай хар» гэдэг дуу дуулцгаана.

	 

	Ус нь артай хар

	Ус нь артай хар нь

	Уудаан87 дагжим хатиргаатай

	Уян гилгэр тэр нь

	Хүний болоод хулжив аа

	 

	Хайчин чихтэй хар нь

	Хавтай болоод хурдтай

	Харийн гилгэр тэр нь

	Хүний болоод хулжив аа

	 

	Одон тээлтэй88 зээрд нь

	Орхимж дагжим хатиргаатай

	Ончтой төрсөн тэр нь

	Хүний болоод хулжив аа

	 

	Хүү охин хоёроо сар наранд мөргүүлэх ёслол болно. Энэ найр охины эцэг эхийн гэрт болно. Гэрийн баруун хоймрын ширдэг дээр хүргэний баруун гар талд охин зэрэгцэн сууна. Хадам эцэг тэр хоёрт хонины шагайт чөмөг өгч хүүг бүдүүн талаас нь охиныг нарийн талаас нь атгуулахад охины талын ивээл жил таарсан хүн хажууд нь ирж зогсоод,

	 

	Сар наранд мөргөмүү

	Шагайт чөмөг атгамуу

	 

	гэж хэлээд гараараа гурвантаа дохиход хоёул зэрэг гурван удаа бурханд мөргөх ёслол гүйцэтгэнэ. Дараа нь хонины чанасан толгой авч зэрэгцэн суугаа хосын нийлсэн мөрөн дээр (хошууг нь хүү тал руу харуулан) тавьж:

	— Зөв үү? Буруу юу? гэж гурван удаа асуухад «Зөв, буруу, зөв» гэж хоёул зэрэг гурван удаа хариулна. Ингээд тэднийг босгож охинд аягатай сүү бариулахад аав ээж, ах дүү нартаа хандаж тэдний элбэрэл журмыг магтсан уран шүлэг хэлдэг.

	 

	Олсон зөөснөө өгдөг аав л

	Ороо, жороогоо унуулдаг аав л

	Арван сар тээсэн ээж минь л

	Алтан шар уургаа шимүүлсэн ээж минь л

	Халтай үг хэлээгүй билээ л

	Хадаастай модоор зодоогүй билээ л

	Хайрт аав ээж хоёр минь л

	Урт сайхан нуруутай ах минь л

	Уужим сайхан дотортой ах минь л

	Хотгор газрын цэцэг шиг ах минь л

	Хорин тавны сар шиг ах минь л

	Алтай газрын цэцэг шиг ах минь л

	Арван тавны сар шиг ах минь л

	Энхрий хайртай эгч минь л

	Элбэрэл сайтай эгч минь л

	Баглаж өсгөсөн эгч минь л

	Босгож гишгүүлсэн эгч минь л

	Бүүвэйлэн өсгөсөн ээж минь л

	Бүдчиж алхуулсан эгч минь л

	Ээжийн орон болсон эгч минь л

	Ээжгүйд ээж болсон эгч минь л

	Эхийн хэвлийгээс цуваад гарсан

	Эрх бага дүү нар минь л

	Хээр гадаа гүйж нааддаг

	Хэнз багахан дүү нар минь л

	Довон дээгүүр ургасан

	Далан өнгийн цэцэг л

	Далд хойно суусан

	Хүүхэн ураг хөөрхий

	Хөндий дээгүүр ургасан

	Хүрэн улаан цэцэг л

	Хүний газар одогсон

	Хүүхэн ураг хөөрхий

	 

	гэж өгүүлэн аягатай сүүгээ эцэгтээ барихад эцэг амсаад эхэд нь өгч ах дүүс нь цөм амсаж уугаад аягаа хойш нь тавина. Хүү талын хуримын ахлагч охины эцэгт хөөргөөр тамхи барьж:

	— Бид гарч байя. Хүүхдээ цайлуул гэхэд эцэг:

	— За тэгье! гээд хариу тамхилж хүүхний аав ээж, охин хүү дөрөв гэрт үлдэнэ. Хүргэн охин хоёроо гэрийн баруун хойморт (хүргэнийг дээд талд нь, охиныг доод талд нь) зэрэгцүүлэн суулгаж эх нь цай өгч идээ цагаагаар зочилно. Эцэг нь жижиг цартай өвчүү хүү, охин хоёрын өмнө тавихад хүү хутгаа гаргаж өвчүүнээс гурван удаа нимгэн таллах маягаар зүсэж хоёул хувааж амсаад хүү гарна. Охин суудалдаа үлдэхэд түүнтэй ивээл жилтэй хүү талын хүн хултай айраг хадагтай барьсаар гаднаас орж ирээд: — За одоо мордъё! гэж барихад охин хадгийг авч айргаас амсах, эс амсвал айргаасаа мялаах маягтай энгэртээ түрхэж хадгаа өгнө.

	 

	Охин мордуулах

	Охин босож гэрийн баруун урд хатавчинд очиж эцгийн гэрийн үдэх шийрээс89 хоёр гараараа атгаж суухад (толгойгоо мэнгэ жилд тохирох өнгийн алчуураар бүтээсэн байна) орж ирсэн уг хүн охины гарыг ханын шийрээс алдуулан авч гарах гэхэд гаднаас охины талын бүсгүйчүүд орж ирэн бэр болох охиныг явуулахгүй гэж булаалдах маягтай чангаалцалдана. Охиныг булаасан маягтай гэрээс авч гарч ирэхэд хүргэний талаас авчирсан морийг охины эмээлээр эмээллэж гэрийн үүдэнд авч ирээд охиныг сундлаад авч явна. Хүмүүс энэ үед мордсон байх тул цөм хотоо нар зөв тойрч хүргэний гэрийн зүг хуримын цуваа явна. Охины эцэг, хуримын багш хэмээх даллагын хүнтэй гэртээ үлдэж эгч дүүс нь охины хойноос сүү өргөдөг. Охины эх бэргэн болох эмэгтэйн хамт охиноо хүргэж өгнө.

	 

	Хэл хүргүүлэх

	Ачаа газрын дунд ирэхэд охины талаас «хэл хүргүүлнэ» гээд түрүүлэн явцгаана. Ачаа хөсөг, охиныг хүргэж яваа хүмүүс ойртож ирэхэд сайн морьтой хэдэн хүн тосож очоод ачааны араас дагаж явснаа гэнэт хурдалж хамгийн түрүү яваа тэмээний хамрыг ташуураар зөөлөн цохин зугтахад охины талын залуу хойноос нь зөөж холдуулахгүй гүйцвэл нэг мөрий авч, эс гүйцвэл нэг мөрий алдана. Дараа нь хоёр талаас сайн морьтой, чадалтай нэг нэг залуу гарч зэрэгцэн зогсоход хүргэн өөрийн талын залууд ам дөрвөлжин цагаан алчуур өгөнгүүт авч зугтах ба охины талын залуус булааж авахаар хөөцөлдөн гүйцэж, чадал хүрвэл булаан авна. Хуримынхан хүргэний хотыг нар зөв тойрч сайн гэсэн зүгээс шинэ гэрийн өмнө нэлээн зайтай газар ирэхэд;

	1. Унины хэрийн уртавтар гурван модны үзүүрийг зөрүүлэн уяад дээр нь шинэ гэрийн өрхийг тохож тавьсан байна. Хоёр эх хоёр талд нь зогсоно.

	2. Өрхний дэргэд тулга тавьж нэг нэг залуус хоёр талд нь зогсоно.

	3. Залуу атан тэмээнд хоёр авдар тэгнэж авдраа уртавтар хивсээр бүтээн хоёр талд нь нэг, нэг морьтой залуус зогсоно.

	Хүргэн хүү морин дээрээс гэрийн зүг тооно дээгүүр чиглүүлэн хий буудахад хоёр эхийн аль самбаатай нь өрх түлхэж, тулгаа аль шаламгай нь урьтаж өшиглөн, хэн хүч чадалтай нь тэмээн дээрх хивсийг татаж авна. Охиныг шинэ гэрийн үүдэнд морьтой нь авчирч цагаан эсгий дэвсэнэ. Түүн дээр охин бууж хоёр эх, бэргэд гэрт орж бусад нь гадна түр үлдэнэ.

	 

	Бэр мөргүүлэх

	Энэ үед гэрт зул өргөж «гийч буух» найрын идээ цагааг бэлдсэн байна. Охины гоёл хувцсыг өмсүүлж бэлэн болоход зочид гийчдийг гэрт орохыг урина. Бэр нүүр лүүгээ цагаан өнгийн урт алчуур унжуулан зангидаад дээр нь эхнэр хүний малгай өмсүүлж, өмнүүр нь хөшиг татсан байдаг. Хуримд зориулж гаргасан хонины нойтон арьснаас сайныг шилж үсийг нь дээш харуулан гэрийн зүүн урд хатавчинд дэвсээд бэрийг оруулж уг арьсан дээр хоймор өөд харуулан суулгаад дэргэд нь охиныг дүүрч ирсэн хүн, охинтой ивээл жилтэй эмэгтэй хоёр зогсоно.

	Зочид гийчид эрэмбэ дараагаараа суухад бэргэн, хоёр эх, хүүгийн эцгээс эхлэн цай идээ аягалж барина.

	— Тэнгэрт мөргөмүү гэж охины толгойг дарах маягаар мөргүүлэхэд хадам аав нь:

	 

	Бууршгүй буянтай

	Сааршгүй сантай

	Санагсан хамаг үйлс тань

	Санаагаараа бүтэх болтугай

	 

	гэж ерөөнө. Хажууд нь зогсож байгаа ивээл жилтэй эмэгтэй:

	— Гал голомтод мөргөмүү гээд бэрийн толгойг зөөлөн дарах маягаар мөргүүлэхэд хадам аав:

	 

	Гал голомт нь өршөөв

	Галбаршгүй их буян хишигтэй жаргаж явах болтугай

	 

	гэж хариулна.

	— Ээж аавд мөргөмүү гэж бэрийг ахин мөргүүлэхэд

	 

	Ээж аав нь өршөөв өө

	Энх түвшин жаргаж явах болтугай 

	 

	гэж хадам эцэг хариулахад

	— Аавд мөргөмүү ерөөлөө хайрла гэж охиныг мөргүүлэхэд бэрийн дэргэд байгаа хоёр эмэгтэйн нэг нь аягатай архи, хадаг эцэгт барихад тэрээр;

	 

	Хөх мөнгөн хурмастаас бүтсэн

	Хөвөн цагаан үүлнээс уламжлагдсан

	Хөрст алтан дэлхий дээр багтсан

	Наран сарны агуугаар

	Нарийн хурын шимийг

	Найруулан тогтоосон

	Найр жаргалын чимэг болгосон

	Архи нэртэй

	Аригуун чанартай

	Арслан хүчтэй

	Идээ хэмээн үүнийг

	Алтан мөнгөн хундганадаа

	Амсар дүүрэн хийж

	Аав хүмүүний чинь

	Айлтгах ерөөл билээ.

	Эзэн их хааны

	Төв их төр нь

	Хад хашин мэт

	Бат бэх болоод

	Төрөгсөн нь

	Төлгөн сайхан биеэс

	Түмэн олны сүүдэр зооглож

	Төвшин сайхан жаргалтай

	Түүнээ төрд

	Дагалдан бараа болгосон

	Бид олон болоод

	Золтой учирагсан

	Заяатай үр хүүхдэд

	Айх үгүй их хүчтэй

	Алдагдах үгүй их буянтай

	Агуу их нутгийн дунд

	Өвөлд нь өгнөж

	Зунд нь сөгнөж

	Сан мэтийн их буянтай

	Салхи мэтийн их алдартай

	Сааршгүй их сантай

	Санагсан хамаг үйлс чинь

	Энэ насны нь

	Туйлын мухар

	Түмэн онд

	Төвшин сайхан жаргаж явах болтугай!

	 

	гэж бэрээ ерөөгөөд хадам эцэг хүүгийнхээ үүрч явсан бууны сүмбийн үзүүрт хонины сүүл хатгаад:

	— Бэр үзмүү! гэж тулганы зүүн талаар дөрвөн хөллөн мөлхөж бэрийн өмнө очоод хөшгийг нь дахин дахин сүүлтэй сүмбээр сөхөхөд гурав дахь дээрээ хөшгийг хэц дээр тохож тавина. Бэрийн дэргэд зогсож буй хүн бэрийн нүүр лүү унжуулж татсан алчуурыг тайлна. Хадам эцэг буцаж суудалдаа сууна.

	Бэр босож галын захад ирж сөгдөн суухад арц, өөх, түлэх модыг хүү талын бэргэн бэрд өгөхөд эхлээд модоо дараа нь өөхөө, сүүлд нь арцаа галд өргөж мөргөнө. Галд мөргөөд бэр босож гэрийн зүүн талд байгаа архадтай (айргийн савтай) айргийн бүлүүрийн ишийг хадгаар ороож барин гурван удаа айраг бүлээд нөгөө нойтон арьсан дээрээ ирж сууна.

	 

	Нохой сэтэрлэх

	Бэрийн нойтон арьсан дээр суумагц гаднаас хадам эцгийн нохойг хүүгийн талын ах дүүсээс нэг эрэгтэй хүн хөтлөн гэрт оруулахад бэр нохойн хүзүүнээс цагаан өнгийн даавуу уяж дотоод хормойгоо дэвсэж мах, өөх тавьж идүүлээд гаргана. Үүнийг бэр нохойгоо сэтэрлэх гэнэ.

	 

	Шанага сэтэрлэх

	Нохойг гаргасны дараа бэр босож гал голомт руу очиж шанагаа аван тогоотой цайг гурван удаа дээр самарч хадаг юм уу цагаан өнгийн даавуу шанаганы ишинд уяж шанагаа сэтэрлээд арьсан дээрээ ирж сууна.

	 

	Бэрд мал зүслэх

	Бэрийг суудалдаа суусны дараа хадам эцэг, эх нь торго, боов чихэр бэлэглэж дөрвөн зүсмийн мал зааж өгнө. Бэр босож ирээд голомтын зүүн талд зогсож эцгийн барьсан бэлгийг хоёр гараар хүндэтгэн авч сөхрөн сууж хормойгоо дэвсэж хадам нартаа гурван удаа мөргөнө.

	Бэрд бэлэг барихад эх нь мөн хүргэндээ бэлэг өгнө. Ингээд «гийч буулгах хурим» үргэлжлэн зочид гийчдийг хүргэний талынхан хүндэтгэн дайлна. Бэрийн доор дэвсэж байсан хонины нойтон арьсыг гадаа гаргаж толгой талыг нь голомт руу харуулан хоёр талын залуус гэрийн өмнө булаацалдан наадна. Найр тарах дөхөхөд хүргэн хүү цуцал мод гурван удаа тооноор шидэхэд гадаа байгаа хоёр талын залуус булаацалдан наадна. Хурим шөнө дүл хүртэл үргэлжилдэггүй бөгөөд найр дуусгах болохоор хүүгийн талаас нэгэн хүн хурим тараах «Хавтай тарган хээр» гэдэг дууг дуулна. Уг дуу нь:

	 

	Хавтай тарган хээрийг

	Хантран сойж унана

	Харийн бүрэн төгс тантайгаа

	Найрлан сууж жаргав аа

	 

	Бүргэд гэдэг шувуу

	Бүгдийн дээгүүр ниснэ

	Бүрэн төгс тантайгаа

	Найрлан сууж жаргав аа

	 

	Харцага гэдэг шувуу

	Хадан дээгүүр ниснэ

	Харийн бүрэн төгс тантайгаа

	Найрлан сууж жаргав аа

	 

	Хөхөө гэдэг шувуу

	Хөвчийн ойдоо донгодно

	Хөөрхөн бүрэн төгс тантайгаа

	Найрлан сууж жаргав аа

	 

	Элээ гэдэг шувуу

	Эргэн дээгүүр ниснэ

	Эрвэгэр бүрэн төгс тантайгаа

	Найрлан сууж жаргав аа

	 

	гэж дуулан тарцгаадаг. Бэрийн талаас эх нь хоцорч хүргэнийхээ аавынд хонох ба охины бэргэн хүргэнийдээ хононо. Гурав хоногийн дараа бэрийн эцэг хэдэн охид бүсгүйчүүд, хүүхэд дагуулан хонины бүхэл мах, архи идээ зэрэг бэлэг авч хүргэнд өгөх шар суран ногттой морь хөтлөн «хөшиг тайлах найр» хийнэ хэмээн ирнэ. Хадам эцгийг ирэхэд хүргэн хүү уяан дээр хүндэтгэлтэй тосож авна. Хадам эцэг шинэ гэрт орохын өмнө засаж ирсэн идээн дээрээ болсон өвчүү тавьж хадгаар бүтээн гэрт орон хөшигний толгой талд тавихад хүүгийн эх мөн ийм янзын идээ бэлдэн орны хөл талд хөшигний өмнө тавьж хөшиг тайлах ерөөл тавьж эх, эцэг хоёр хөшгийг хоёр талаас нь зэрэг тайлна.

	 

	Хөшиг тайлах ерөөл

	Амгалан жаргалангийн үндэс болсон

	Аврал ихтэй аав ээжээс

	Өршөөхийн соёрхол байна!

	Цагийн хэмжээнд жаргалтай

	Цагаан торгон хөшиг

	Чамайг тайлан мялааж

	Цаглашгүй жаргахын

	Бэлэг манлай байна аа

	Ногоон торгон хөшиг

	Чамайг тайлан мялааж

	Хөг найрыг хөгжүүлж

	Хөгжил жаргахын бэлэг байна

	Хать торгон хөшиг чамайг

	Тайлан мялааж

	Хамаг бүгдээрээ

	Хамтдаан цэнгэж жаргахын

	Бэлэг манлай байна аа

	Хагацашгүй урьдын

	Уран заяагаар учирагсан

	Үр хүүхэд хамгийн дээд

	Манлай болгосон та нар

	Бүрэн эрхийг барьж

	Бууршгүй их

	Буян хишиг нь арвижаад

	Сааршгүй их

	Сан эд нь арвижаад

	Алдагдашгүй

	Адал мал нь арвижаад

	Арилшгүй

	Ажир заяа нь арвижаад

	Алдар нэр нь

	Аймаг хотондоо дуурьсгаж

	Арвин их буян нь

	Амийн газарт

	Цалгиж явах болтугай

	 

	Тайлсан хөшгөө аятай эвлэн хоймор тавина. Хөшиг тайлахын өмнө эцэг, эх авчирсан торго, дурдан зэргээ хөшигний хэцэн дээр дэлгэн тохож тавина. Бэлэг сэлтийг хөшигтэй цуг хойш тавина. Хөшиг тайлах найр нь нэлээд өргөн их хөлтэй мөн хонон өнжин найрлаж цэнгээд охины эцэг буцна.

	Гэрлэснээс хойш хагас жил орчим болоод аав ээж, ах дүү, төрөл төрөгсдөдөө төрхөмчилж айраг, идээтэй очиж золгон мөн найр хийнэ. Энэ үед эцэг эх нь охиндоо өгөх өмч хөрөнгөө өөрсдийн хөрөнгө чинээний байдлаар тасалж өгнө. Дээд зэргийн баян хүн «бүтэн өмч» гэж өгнө. Үүнд таван хошуу мал, алт мөнгө, ачлага хөсөг, эсгий, улирал улирлын дээл хувцас, торго дурдан хүрэлцэх хэмжээгээр гэхчлэн айл өрхөд хэрэгтэй бүхнийг өгнө. Дунд баян «доголон өмч» өгнө. Энэ нь таван хошуу малын аль нэг дутуу, өгөх юмны цар хэмжээ бага байна. Ядуу айл бол хэр хэмжээгээрээ болох жишээтэй байжээ. Үүгээр найр хуримын ажил явдал дуусгавар болно.

	 

	Ч. Сэрээнэндоржийн 1972 онд бичиж тэмдэглэсэн эл материал ХЗХ-ийн архивд хадгалагдан буй


ЗАХЧИНЫ ХУРИМЛАХ ЁС

	Хэл хүргэх

	Хүүгийн тал хэлэмгий, сэргэлэн хоёр хүнийг өглөө эртхэн бэр гуйх айл руугаа мордуулна. Тэд уг айлдаа дөхөж очин хэрэг зорилгынхоо дохио болгон гэрээс нь холхон бууж унаж яваа морьдоо уячхаад орж очно. Тэгээд мэнд ус, цай унд болсны дараа «Тэднийх хүүгээ танайхыг түшүүлэх гэнэ. Буу хэдий цэцэн гэвч шагайхаас нааш тусдаггүй гэлээ. Булга хэдий сайхан гэвч сэгсрэхээс нааш сэргэдэггүй гэлээ. Эрхбиш үүнийг соёрхож энэ хадгийг авна уу?» гэж эцэг эх хоёрт нь хоёр самбай (хадгийн эх самбай, хадмын их авга гэдэг ёсоор) барьж гуйдаг байжээ. Зөвшөөрвөл хадгийг дуугүй авна.

	 

	Баталгаа хийх

	Хэл хүргэсний дараа хэд хоноод баталгаа хийнэ гэж хүүгийн эцэг эхийг төлөөлсөн дотнын хүн нь нэг бяслаг, нэг хөхүүр архи, хэдэн хадгийн хамт авч нэг сөнч хүн дагуулан охиныд очдог байна. Гэрт орохоос өмнө савтай архиныхаа бөглөөг авч, ууттай бяслагийнхаа өнцгийг ил гаргаж бүгд бүсэн дэх хутгаа буулган (сайн санааны тэмдэг болгон) сөнч нь идээгээ авч түрүүлэн ордог байжээ. Гэрт орж мэнд усаа мэдэн цай идээ амссаны дараа ирсэн идээгээ гарган бяслагийнхаа дөрвөн өнцөгт тос түрхэн хоймрын авдрын баруун булан дээр тавиад архинаасаа хундаганы тал хэр хийн сөнч өөрөө эсвэл хүүхдээр гадна цацуулаад дараа нь мөн галд өргөн, мөн өрх өөд цацаад хадгийнхаа задгай амыг өгөх хүн рүү харуулж, хундагатай архиа баруун гартаа хадгийн үзүүртэй хамт барьж ирсэн хэргээ өчиж барина. Ингэхдээ:

	 

	Хүнтэй газар хүн

	Хүнгүй газар мод чулуу гэрч билээ

	Үүний урьд үгээ хэлүүлсэн болохоор

	Үүгээрээ баталъя гэж явна

	 

	гэж хэлээд барина. Энэ удаад хурим хийх хоног хугацаагаа тохиролцдог байна.

	 

	Хуйх барих

	Хүүгийн эцэг ирж 

	 

	За охин маань,

	Манцуйтай байхад танайх байлаа

	Магнаг өмсөхдөө манайх болно оо

	Хууршгүй хуйхаа өгч

	Хугаршгүй хадгаа барья

	 

	гээд малгайтайгаа галын доод талд гурав мөргөөд хадаг, идээ ундаа барьдаг байна. Хуйх гэдэг хүний толгойн арьсыг (захчин аялгаар) хэлэх бөгөөд хэрэв няцвал хуухаа хуулсантай адил гэж битүү утгаар андгайлдаг байжээ. Захчин ястны хуучин цэцэн үгэнд: 

	 

	Хуухтай толгой хуульд захирагддаг

	Хувхай толгой хондод захирагддаг

	 

	гэдэг үг бий. Энэхүү хуух барих гэгч нь хамгийн найдвартай баталгаа болдог байна.

	 

	Идээний дээж хүргэх

	Хүүгийн талын эрэгтэй, эмэгтэй хоёр хүнээр охины талд идээ хүргүүлнэ. Идээ ирсний дараа охины эцэг эх (хуучин цагт бол) охиндоо анх удаа, айлын бэр болох болсныг нь сонсгож идээнээс амсуулдаг ёстой байжээ. Идээ ирээгүй цагт охиндоо учир явдлыг хэлдэггүй байсан байна. Бэр болох охиныг хүүгийн талд гэрлэх хүртэл нь огт үзүүлдэггүй хатуу журамтай байжээ. Иймээс зуучийн хүмүүс хүртэл ирэх үедээ охины гэрийн баруун талд хоолой засаж дохио өгмөгц охиныг гаргаж гэрийн зүүн талаар эргэн нуугдуулдаг заншилтай байжээ. 

	 

	Зус (цавуу) барих

	Хоёр тал урьдчилан хэлэлцэж найр хийнэ. Хүүгийн талаас таван эрэгтэй, хоёр эмэгтэйг, хоёр бяслаг, таван хөхүүр архитай хүн бүрд барих хадаг (хүүхдэд хүртэл хадаг өгдөг) бэлтгэн очдог. Энэ нь нийт өргөн олонд хурим болохыг мэдэгдэж буй хэрэг юм. Хүүгийн талаас охины эцэг эхэд ямааны арьс, илгийн үзүүрт нь цавуу (зус) нааж өгдөг. Найрын ахлагч нэг хүн, хадаг бүслэгч нэг хүн, сөн түшигч нэг хүн, хундага баригч хоёр хүн мөн дууч хэлэмгий хүмүүсийн хамт очно. Найрын идээ ундааг охины талынхан бүрэн бэлтгэдэг. Хүүгийн тал охины эцэг эхээс эхлэн хүн бүрд аягатай сүү, хундагатай архийг хадгийн хамт барина. Хоёр талын найрын ахлагчид эхлээд хүүгийн талын авчирсан нэгээс бусад хөхүүр архийг охины талын бэлдсэн идээ ундааны хамт насны эрэмбэ дарааллыг алдалгүй барина.

	Найрыг өдөртөө багтаадаг бөгөөд хамгийн эцэст бүх архиа том тогоонд хийж халаан тос орхиж хүүгийн талын хүн тус бүрд гурав гурван (айргийн том модон аяга) архи өгдөг ба дараа нь хүүгийн тал үлдсэн нэг хөхүүртэй архиа нэмэн хийж охины талынханд барьдаг. Ингээд охины талын найр ахлагч:

	 

	Орсон бороо гийдэг

	Ирсэн зочин харьдаг

	 

	гэж хэлээд бууны сүмбээр хүүгийн талынхныг дал нуруу руу нь цохисон маягаар хөөдөг. Хоёр тал аль болохоор согтохгүйг хичээдэг байна. Цавуутай илэг арьс барьдаг нь хоёр талын эвтэй бат бэх байхын бэлгэ тэмдэг юм. Хүүгийн тал авч ирсэн сав саалиа цөмийг хураан авч «Ам цагаан хул» гэдэг дууг дуулаад мордоцгоодог байжээ.

	 

	Хүргэн айлчлах

	Хүүгийн төрлийн нь нэг хүн архи бяслаг аван хүргэн болох хүүг хадмынд нь дагуулан очиж золгуулдаг.

	 

	Хуримын мэдээ

	Хүүгийн талаас нэг хүн охиныд очиж хурим хийх хугацааг мэдэгдэж, хоёр талаас оролцох хүний тоо, унах унаа ачаа хөсөг, охины мордох цаг мөч, буух цаг мөч зэргийг ярилцан нарийн тохиролцож мэдээ залгуулдаг байжээ.

	 

	Гэзэг буулгах ба дэр дэвсгэр эсгэх

	Хүүгийн эх сөнчийн хамт хурим болохоос гурав хоногийн урьд нэг шинэ эсгий авч охины эцгийнд очно. Энэ үед хоёр тал дэр, орны гудас (дэвсгэр) эсгэж тааруулна. Мөн охины үсийг хадам эх нь цуцаж магнайд нь тос түрхэн мялаагаад самнан баруун тал руу нь гурав, зүүн тал руу нь гурав сүлжихээр хагална. Баруун талыг охины эх, зүүн талыг хадам эх салаалан сүлжинэ. Үсний ихэнх хэсгийг хойш нь сүлжиж гурван салаа боодог (уяа) зүүнэ. Ингээд бүсийг нь тайлж цув өмсгөн цувны заханд цагаан даавуу тойруулж хадаад авгай хувцасны маяг оруулж халиу малгай өмсгөнө. Энэ нь хадамд гарах бэлгэ тэмдэг болдог байна. Үлдэх гурав хоногт охиныг ямар ч ажил хийлгэхгүй гэрт нь байлгана. Хадам эх энэ ёслолыг гүйцэтгээд буцдаг байжээ.

	 

	Их хуримын мэдээ

	Энэ хугацаанд хоёр тал хэлэлцэн, хэрэв хоорондоо хол байвал өртөө хэр ойртон буусан байдаг. Охиныг авахын урьд нэг хоногийн өмнө «зам цайлгана» хэмээн хүүгийн талаас охины талд очиж их хуримын мэдээ хүргэнэ.

	 

	Бэр буулгах

	Бэр буулгахад залуугийн талаас хуримын ахлагч өвгөн настай хүн, хүүгийн эх буюу эхийг төлөөлсөн итгэлт хүн, сөнч, хундага баригч хоёр хүн, бэргэд, ачаа авагч хоёр хүн, хүргэн хүү буу саадгаа бүрэн агсан долоогоос арван нэгэн хүн, охины ачааны байдалд тохируулан 2, 2 хөтөлгөө хомтой тэмээтэй очдог байжээ. Шөнө дундын үед охиныд очно. Энэ үед охины тал охиноо нөгөө гэртээ оруулан, ачаа барааг нь эцгийн нь гэрийн баруун талд ялган хураагаад төрөл садны хүмүүс гэр гэртээ цугларан найрлаж байна. Хүүгийн тал ирснийг мэдмэгц охины тал хаалгаа дотор талаас нь хөндлөн цах модоор дардаг. Хүүгийн талын хуримын ахлагч нэг бяслаг, нэг хөхүүр архи, нэг цайг гэрийн баруун хаяа орчим, гэрийн дээд бүсээс уячхаад үүд сөхөн хаалгыг нь түлхээд:

	 

	Газрын хол усны уртаас явлаа

	Ам минь цангав агт минь сульдав

	Алтан хаалгаа тайлж хайрла

	 

	гэж тодоос тод гурван удаа хэлэхэд хаалгаа нээн оруулдаг байжээ. Гэрт ороод хуримын ахлагч, хүргэн хүү хоёр охины талын бүх хүмүүстэй хөөрөг зөрүүлж тамхилан мэндэлнэ. Цай эхлэн аягалсны дараа авч ирсэн идээ ундаагаа хойморт нь тавиад сүү архиа цацаж дуусаад хуримын ахлагч, хундагачтай зэрэгцэн босож хоёул хундагатай архи барин тулганы доод талд гарч архитай гараа тохойгоор нугалан дээш өргөж зүүн гараараа хадгийн нөгөө үзүүрийг барьж:

	 

	Сарын сайныг саатан хүлээж

	Өдрийн сайныг өнжин хүлээж

	Энэ өдрийг бэлэгтэй сайхан өдөр гэж

	Шилж авч шигшиж сонгож

	Бүгдэд айлтгах бэлэг байна

	Бэлэг найрын манлай байна

	Асар тэнгэрийн зохиосон

	Ариун сайхан хадаг байна

	Чингис хааны зохиосон

	Архи нэртэй ариун чанартай

	Сархад нэртэй сайхан чанартай идээг

	Алтан мөнгөн хундагандаа хийгээд

	Арван салаа алтан лянхуа цэцэг мэт

	Мутарт тань дэвшүүлье

	Хүрмэн чулуу хэчнээн бат боловч

	Эрчис мөрний усанд эрхбиш нэг элэгддэг

	Хүний үр эцэг эхдээ энхрий хайртай боловч

	Эзэн төрийн ёсыг эзээгүй нэг дагадаг гэнэ лээ

	Голд ургасан бургас

	Голгойд хатсан зусан

	Талд ургасан бургаас

	Тахимд заяасан шандас

	Энэ бүгд нийлж

	Татах сайн нум

	Тавих сайн зэв болдог гэлээ

	Танай манай үрэн учирваас

	Өрх өсгөж сум сунгадаг байна

	Эзэн хаандаа албат болоод

	Өөрийн манадаа нөхөд болдгийн

	Энэ сайхан бэлгийг айлтгая аа

	 

	гэж ерөөгөөд хадгаа гардуулан барихдаа:

	 

	Баруун талаар суусан

	Бадарсан сайхан сөнчин минь ээ!

	Хоймор талаар суусан

	Сайн өнгөтэй сайдууд

	Сайхан өнгөтэй шавь нар минь ээ!

	Зүүн талаар зүглэн суусан

	Зүсэн зүйлийн ээж эгч нар минь ээ!

	Үүдэн талаар үелэн суусан

	Үеийн олон үр дүү нар минь ээ! 

	Алаг уул шиг тогтож

	Алтан шагай шиг байгуулж

	Сүмбэр уул шиг тогтож

	Сүн далай шиг бялхаж

	Барьсан гэрүүд тань

	Бат цагаан дуган болж

	Байсан бие тань

	Бат төмөр түшмэд болж

	Сан их найрын дунд

	Сансар их буяны дунд

	Санаагаар амар заяагаар баян

	Жаргаж байхын бэлгийг айлтгая аа!

	 

	гээд хадаг архиа барина. Дараа нь хоол барихад хүүгийн талын хурим ахлагчид ууц тэргүүтэй шүүс идээ, зүүн талын эхэнд өвчүү тэргүүтэй шүүс идээ, хүргэнд шаант чөмөг тэргүүтэй идээ шүүс тавина. Хүргэн хүү шаант чөмгийг цэвэр сайн мөлжөөд нарийн үзүүр талаас нь цагаан өнгийн даавуу уяж бүсэндээ хавчуулна. Дуу дуулж хэсэг найрласны дараа хурим ахлагч одоо «уур барина» гээд гаднаас идээгээ авчир гэхэд хундагач гарч нөгөө гэрийн бүсэнд хавчуулсан архи, бяслаг, цайг авчирч өгнө. Уг идээг хүргэн хүү өөрийн гараар хадам эцэгт барина. Мөн эцэг эхэд тус бүр хадаг барьдаг. Охины талын хурим ахлагч ирсэн хүмүүст хандаж — Одоо хөсгөө хөдөлгөе гэхэд хүүгийн талын жил нас ивээл хүн (хүүтэй) эхлэн гар хүрч ачаа ачна. Ачааг газар хүргэх ёсгүй, ачих тэмээг зүс нас заасан зүйлгүй. Ачаа ачих атан тэмээг сүү тосоор мялааж дараа нь хурим ахлагч бид хүнээ оруулъя, одоо мордъё (явъя) гэхэд ирсэн хүмүүс дотроос бэрд хадам болох хүн түрүүлж мордоно. Энэ завсар хадам эцгийн гал голомтод хүргэнийг гурав мөргүүлээд хантааз бүс өгч өмсүүлнэ. Хүргэн хадам эцэгтээ хөөрөг тамхи барина.

	 

	Охин мордуулахын өмнө

	Охины талын эх бэргэд болон хөтөч нар гаднаас охиныг оруулж ирээд тулганы доод талд тавьсан цагаан эсгий дээр зогсоон гал бурханд нь мөргүүлээд зүүн талаар өөд нь явуулж аав ээжид нь үнсүүлэн суулгаж өвчүү тавьж аяганд нь хөшиглөн цай уулгаад охиноо мордуулдаг байна. 

	 

	Охин мордуулах

	Хоёр талын эх, бэргэд охиныг сугадан гаргаад сугадан мордуулна. Охины эцгээс бусад нь явдаг. Хоёр хүн охины урд талаар хоёр унинд ишлэж татсан «хаах хөшгөөр» халхлана (цагаан өнгийн даавуу байна). Нэг хүн охиныг хөтлөн гэр нар зөв тойруулан охиноор тариа будаа цацуулж явах зүг рүү хөдлөнө. Энэ үед эцэг нь үлдсэн хүмүүстэй «Жаргалт хээр морь»,« Бор талын бургас» зэрэг дууг дуулж найрлан хоцорно. Охин мордохдоо эргэж харах ёсгүй бөгөөд энэ нь буцаж ирэхийн тэмдэг гэж хатуу цээрлэдэг байжээ. Муу юм бүхнийг арилгаж цэвэр ариун сайн сайхан амьдрахыг бэлгэшээж чоно буюу нохойн хувхай толгой замын хоёр талд тавьсан байдаг аж. Мөн үлээсэн гүзээ унинд өлгөн тавьж хүргэнээр ташуурдуулна. Овоо барьж утаа тавих зэрэг ажлыг «зам цайлгагч» нар хийдэг байжээ. Хүргэний гэрийг эцгийн нь гэрийн зүүн талд барьдаг журамтай. Гэрийг нар зөв эргэж, нар тусах үеэр буюу нар туссаны дараахан бууна. Бэрийг, гэрийн үүдэнд эсгий дэвсэж түүн дээр морьтой нь хөтлөн ирүүлж зогсоогоод буулган авч сүү амсуулан гэрт нь хөтлөн оруулна. Бусад хүмүүс эцгийн нь гэрт орцгооно. Бэрийг ийнхүү ирэх үед хүүгийн талын эцэг, ах дүү нар цөм том гэртээ найрлаж байдаг. Бэр гэртээ орж цайгаа уусны дараа «үс нийлүүлнэ» хэмээн бэргэд бэр хүргэн хоёрын боодгийг сольж зүүлгэнэ. Охины үсийг хоёр хэсэг самнаж үсний гэр, ууж шургуулан, авгай цэгдэг, тэрлэг өмсүүлэн хувцаслана.

	 

	Бэр мөргүүлэх

	Хадам эцгийн гэрийн үүдэнд цагаан өнгийн «хаах хөшгөө» хөндлөн татаад гаднаас бэрийг оруулж тулганы доод талд хөшигний цаана дэвссэн хонины арьсан дээр зогсооно. Бэргэд хадам аавын нь нэрийг хэлж, Түүнд мөргөм үү! гэнэ. Охин мөргөнө. Хадам авга ах түүнд мөргөм үү! гэх зэргээр бүх хадам болох хүмүүст мөргүүлж дуусмагц хадам эцэг нь бууны сүмбэнд хадаг уяад:

	 

	Айх цагт амь хордог

	Өлсөх цагт өл болдог

	Онгон зэр зэвсэг мөн билээ

	 

	гэж ерөөгөөд сүмбээрээ хөшгийг сөхөхдөө:

	 

	Далд явсан хүний үр

	Дамд өссөн тарган морь

	Ил явна уу? Далд явна уу?

	 

	гэж гурван удаа сөхөх дүр үзүүлэхэд хариуд нь хадмуудаас зарим нь ил, зарим нь далд явна гэнэ. Лам нар болон настайвтар хүмүүс нь ил явна гэх ба залуухан хар голдуу хадмууд далд явна гэнэ. Бэр хүн, ил явахыг зөвшөөрсөн хүмүүстэйгээ хэзээ нэгэн цагт амар мэндийг нь асуух, тосож буулгах, мордуулах, ярилцах эрхтэй, харин далд явна гэж хэлсэн хадмуудтай дуугарах эрхгүй, тэр ч байтугай цай идээ өгөхдөө хүртэл гарт нь биш дамжуулан өгөх буюу наанаас нь бараадуулан тавьдаг нарийн хуультай. Хадмуудын дэргэд дээл хувцсаа тайлах, малгай авах, хөл нүцгэлэх хориотой байжээ. Мөргөж дуусаад хөшиг тайлан авч эцгийн галд арц хийж гурав мөргөөд зүүн талд нь сууж идээ амсана. Тэр үед тогоон дээр яг дүүрэн чанасан цай хийсэн байх бөгөөд хадаг уясан шанагаар огт асгалгүй гурван удаа нар зөв эргүүлэн самраад уудалж тогоогоо өргөн хүйсийг нь тосоор мялаагаад буцааж эргүүлэн төв тэгш тавьдаг. Энэ нь хэр зэрэг ажилтай хүн болохоо гэрчилж байгаа зүйл гэж үздэг байжээ. Хэрэв цай самрахдаа цалгиулж асгавал амны хишиг муутай гэх буюу тогоогоо хазгай тавьчихвал эд хөрөнгө, үр сад, танил талаар дутуу дундуур явах юм байна гэж шинждэг байжээ.

	 

	Шинэ гэрийн хурим

	Бэр мөргүүлж гүйцээд хүүгийн эцэг, найрын олон, шинэ гэрийн цай ууна хэмээн тамхилцгаана. «Хаах хөшгийг» шинэ айлынхаа орны өмнүүр татаж орж цайлна. Цайлахын эхэнд (хүмүүсийг орж дуусмагц) Ерөөлч:

	 

	Зандан модыг залан хийгээд

	Зааны арьсаар үдэн хийгээд

	Хавтгай модыг халан хийгээд

	Хаан тамгыг дуурайлган хийгээд

	Хаалга юугаа байгуулаад

	Урт модыг урлан хийгээд

	Улаан шунхаар будан хийгээд

	Унь юугаан байгуулаад

	Төө модыг төөлөн хийгээд

	Төгрөг сарыг дуурайлган хийгээд

	Тооно юугаан байгуулаад

	Шил мөнгөн туургатай

	Шижир алтан дээвэртэй

	Наран тагнай үүдтэй

	Нацагдорж өрхтэй

	Цул мөнгөн бүстэй

	Сувд мөнгөн оосортой

	Ганжуу хотод гайхуулж хийсэн

	Ган цагаан тулгатай

	Шинжүү хотод шинжлүүлж хийсэн

	Шинэ ширмэн тотготой

	Баруун талаар нь

	Барааны хишиг цугларч

	Хоймор талаар нь

	Ховд цагаан ембүү цугларч

	Зүүн биеэр нь

	Таван тансаг идээний дээж цугларч

	Байгуулсан өргөө тань

	Бат цагаан дуган болж

	Байсан бие тань

	Бат төрийн түшмэл болж

	Чоногүй газар малаа залж

	Чулуугүй газар гэрээ барьж

	Сааршгүй баяжиж

	Бууршгүй жаргаж явах болтугай

	 

	гэж ерөөгөөд тоононы цамархайнаас хадаг зүүнэ. Бусад хүмүүс ерөөлийг бэлгэшээж мөн адил хадаг уяна. Ингээд суумагц шинэ гэрийн тамхи болгож гэрийн эзэн хүргэн хүү цөмтэй нь тамхилна.

	 

	Бэлэг өгөх

	Охины талынхан хүргэнд, хүргэний талынхан бэрд, бусад хүмүүс тэр хоёрын альд ч хамаагүй төрөл садан хүмүүс, манхар халзан хонь, саалийн үхэр, унах морь, ачих тэмээ, дээлийн торго, бүсний дурдан, ам даавуу, атга чихрээс өгсүүлээд бэлэг өгдөг. Уруу харсан амтай (малгай гэх мэт) эдлэл өгдөггүй. Бэлэг өгөхдөө хүн бүхэн сургамжлан үг хэлдэг бөгөөд жишээлбэл:

	 

	Аавын хайр ариун сайхан

	Ээжийн хайр элбэг сайхан

	Салаагаас чинь тосон гарч

	Сагмайгаас чинь хөлсөн дусаж

	Уужим гэрийн хоймор сууж

	Олон малын дунд сууж

	Баян хүний бууринд сууж

	Баатар хүний сууринд сууж

	Тоононоос чинь утаа хойголгүй

	Тотгоноос чинь хүн хойголгүй

	Үрээгээ танихгүй баян

	Үрээ танихгүй өнөр яваарай

	 

	гэх мэтээр ерөөл хэлнэ. Найр үргэлжлэн орой шөнө болмогц найрыг их гэрт шилжүүлж шинэ гэрлэсэн залуусыг бэргэд унтуулж амраан дэр нийлүүлэн хөшиг татна.

	 

	Хөшиг тайлах

	Бэрийн унаж ирсэн морийг эмээллэн гурав хоног унахаар залууд өгдөг. Гурван өдөр шинэ бэр ус авах, түлш түүх ажил хийдэггүй. Гурав хоноод хөшиг тайлах ёслол болно. Энэ ёслолоор охины эцэг морилон ирж шинэ айлын цай ууна хэмээн нийтийг хамарсан өргөн найр хийдэг.

	 

	1966 онд Ховд аймгийн Манхан сумын 8 жилийн дунд сургуулийн багш Рагчаа овогтой Доржравдан агсан бичиж ирүүлжээ.


САРТУУЛЫН ХУРИМЛАХ ЁС

	 

	Бэр гуйхын өмнө ураг болох айлд жирийн нэг хүнээр «Танайд гуйлга ирэх гэж байна» хэмээн дуулгана. Бэр гуйхаар хоёр цагаан морьтой өнгөлөг хувцастай хүн очоод морьдоо холхон тушиж айлд бараалхана. Ирсэн хоёр хүн өвөл бол, өнөтэй тарган жил болж байна. Өег цатгалан орж байна уу? гэх мэтчилэн цаг улирлын бэлгэтэй сайхан мэнд эрж сууна. Хоёр хүний ахмад нь:

	— Манай ... (тэрний) ... (тэр) хүү нь танай алтан босгыг түшиж айл гэр болох учиртай байна. Мэргэд дээдсээс асуувал чулуу, мод нь таарсан, манай эрсэн эрэл, сурсан сувд танай өргөөнд байна гээд хөөрөг тамхиа өгөхөд нөгөө тал зөвшөөрсөн бол авах учиртай. Авахдаа:

	— Хүүтэй хүн хэлдэг, хүүхэнтэй хүн дуулдаг гээд хөөрөг тамхийг буцааж өгнө. Бэр гуйсан хоёр хүн буцаж ирэхэд, хариу лавтай шийд авахаар нэг хүн явуулж ирсний дараа хүү талынхан «хадаг таних» найр болно. Энэ найрыг өдөр судар үзүүлээд, сөнчтэй, хоёр дуучинтай, хундагачинтай, ерөөлчтэй, хадаг зудлагчтай очицгооно. Энд охин талын ах дүү, төрөл садан цугларсан байна. Найр дуугаар эхэлнэ. Энэ найрын дараагаар охины талаас худ амлах хэргээр, хоёр цэцэн цэлмэг үгтэй хүн ураг болох газарт очно. Хүүгийн эцэг худ амлах хүнээс:

	— За танайх мал сүрэг хэдий хэр авах вэ?

	— Таван эр хонь, таван зуун лан мөнгө гэх буюу таван бод, тавин лан мөнгө хоёр эсгий, эхийн цагаан сүүний үнэ халзан цагаан хонь, хуримын татшинд хэрэглэх шилдэг сайн шар нэг, баярын зоогт хэрэглэх мөнгөн хундага тавыг мөн төдөн хөхүүр архины хамт авна гэхэд хүү тал:

	— Далайснаар цохидоггүй юм. Амласнаар авдаггүй юм. Хасаж хайрла! гэнэ

	Ингэхэд хасаж хэлнэ. Хүргэний шинэ гэрийг хүүгийн талынхан голлон зэхэж гаднаа барина. Хүүгийн гэр мялаах найрт хоёр талын ах дүү нар цугларч найрлана. Охины эцэг найрт очно. Охины эцэг хүргэндээ хадаг барьж, өрх өсгөж сум сунгаж яваарай гэж ерөөгөөд бас нэг хадгийг чагтаганд зүүж өгнө. Найр хийх үед шинэ гэрийн тооно дээр алсан хонины толгой гурав хоног тавиатай байна. Найрт айргийн гурван дугараа, архины гурван дугараа явсны дараа мах шүүсээ засаж янзална. Хундагатай архи хадаг барьсан хуримын ерөөлч гэр мялааж ерөөл тавина.

	 

	Гэрийн ерөөл

	Өндөр сайхан уулын бараанд

	Өргөн сайхан мөрний хөвөөнд

	Заан тугалмаар

	Зандан ургамаар

	Баян хүн нутагламаар

	Баатар хүн суумаар

	Авралт сайхан хангай

	Жаргалт сайхан дэлхий дээр

	Бат цагаан өргөөгөө

	Байгуулан барьж байхын тухай дуу

	Хийморь лундаа90

	Хишиг буян цог заль

	Яруу алдар

	Язгуур үндэс

	Юу санасан

	Есөн хүсэл91 дөрвөн үйлст92

	Зундаа дэлгэрч

	Үргэлжийн дөрвөн цагт

	Үүдэн тэнгэрийн сүлд оршигсон

	Шалам хийсэн хаалга,

	Хээлж ширсэн үүд

	Таныг мялаамуй!

	Буянт голын бургаасыг

	Бульжин сүлжин хийсэн боловч

	Буян хишиг бурхан номын

	Хүрээ бологсон

	Өлзий утсыг сүлжигсэн мэт

	Түмэн насан хэлбэртэй

	Их эрдэнийн шинж бүрдэгсэн

	Хана чамайг мялаамуй!

	Жагар бэрд хааны үеийн

	Зам журмыг дагуулж

	Зандан модыг

	Жигдлэн босгон хийсэн боловч

	Найман тахилын дундаас

	Навчит чонхрын шинж бүрдэгсэн

	Унь чамайг мялаамуй!

	Хусан модыг

	Хумин матан хийгсэн боловч

	Хурмаст тэнгэрийн нарыг

	Үдлэн тогтоогсон

	Чин улаан чагтагатай

	Чандмань эрдэнэ баганатай

	Гал бадрах ган тулгатай

	Гайхамшигтай

	Алтан хорлын шинжтэй

	Тооно чамайг мялаамуй!

	Өглөө үдэш

	Өөд нь уруу нь татсан боловч

	Өлзий утасны шинж бүрхсэн

	Өдөр шөнийн ялгааг шинжсэн

	Нацагдоржийн93 хэлбэртэй

	Ринчендүбийн94 шинж бүрдсэн

	Өрх чамайг мялаамуй!

	Бум буяны хүрээ болсон

	Бумба мэт хэлбэртэй

	Дун цагаан өнгөтэй

	Олон цагаан оосор бүслүүр

	Өвч бүрээс чамайг мялаамуй!

	Ганжуугийн хотоос ирсэн

	Галын хүрээ болсон

	Ган төмрөөр давтаж хийсэн боловч

	Сүмбэр уул мэт төвшин

	Шинжүүгийн хотоос ирсэн

	Ширмээр цутгаж хийсэн

	Шим бүрийг ундруулсан

	Шинж бүрийг тогтоосон

	Ширмэн тулга чамайг мялаамуй!

	Алт мөнгийг агуулагч

	Эд барааг хадгалагч

	Өнгийн будгаар ялгаж

	Өвөр биеийг нь цоохорлосон

	Авдар чамайг мялаамуй!

	Тангад цэмбийг

	Тааруулан хийсэн

	Таван өнгийн будгаар

	Ор дэр чамайг мялаамуй!

	Ялган хийсэн

	Арын модыг буулгаад хийсэн

	Атан тэмээгээр ачаад хийсэн

	Аварга хөрөөгөөр зүсээд хийсэн

	Өргөн модыг өөлөөд хийсэн

	Нарийн модыг наагаад хийсэн

	Өлгүүр тавиур чамайг мялаамуй!

	Өлгүүр тавиурын дээр

	Тарьсан тариа

	* * *

	Хөвөн цагаан ороолтоор ороож

	Хоржигнон гарах

	Хорзон архи

	Ундран гарах

	Ундаа дээжээ

	Бүх нийтийн дундаас

	Бид бүхэнд дурсгалтай

	Энэ шинэ айлын маань

	Зургаан төрлийн мал сүрэг нь

	Зуны ургамал шиг өсөж байхыг

	Зүйл бүрээр нь нэрлэн хэлбэл

	гэж ерөөнө. Гэр мялаах найр дууссаны дараа хэд хоноод хүү тал хуримаа эхэлье хэмээн зар явуулна. Өдөр сараа болзож, тохироод тэр өдрөө хүү тал шинэ гэрт очин хуримын толгойлогч гэж нэгэн настай томоотой хүндтэй хүн, ном уншиж засал хийх нэг ламтай, мөн дууч, ерөөл хэлэх хүн зэрэг 10 гаруй хүн очно. Энэ найрт эцэг нь очихгүй эх нь очдог байна.

	Хүүгийн шинэ гэрээс гадна, өөрсдөө суух илүү гэр авч очоод түүнийгээ саахалтын орчим газарт бариад, цайгаа ууж байтал охин талаас нэг хүн хүрч ирээд «Цай зоогло!» гэж айлтгахад лам, хүргэн цөм явцгаана. Ингэхдээ хүүгийн гадаа зэхсэн шинэ гэрээ аваад очно. Хүргэний гэрийг хадам эцгийн зүүн хаяанд барина. Оройхон хадам эцгийнд хурим найр болох гэж ирсэн гийчдийг урина. Хадам эцгийн гэрийн үүдэнд туурганы том цагаан эсгий дэвссэн байна. Эсгийн дээр хуримын толгойлогч тэргүүлээд хүргэн буугаа үүрэн сүйнийхээ морийг хөтлөөд дараалан сууцгаана. Хүү талынхан өмнөө цагаан лонхтой архи хөхүүртэй архи, есөн сэнж зэргийн идээ гуа тавьсан байна. Есөн сэнж гэдэг нь барьсан зул, агар үнэрт хүж, халзан цагаан хонины шүүс үүлэн өнгөт морь, сэвийг дарах хуурай, эвийг нийлүүлэх цавуу, цагаан лонхон нанчид таван тансаг идээ97 тавагт зассан идээ энэ ес болно. Хүүхний талаас хоёр бэргэн гарч ирж сүйний морийг үзэж, голж сонгож архи дарсыг чамлаж байна. Архи дарс нэмэх хэрэг гарвал нөгөө хөдөө барьсан гэрээсээ авчирч нэмээд гэрт орно. Гэрийн баруун зүүн талаар хүү, охин хоёр талынхан сууж хүү талынхан идээ цайгаа тавиад хундагатай архи барина. Ялангуяа ахар хадаг өгвөл их голдог байжээ98. Хүү талын эхний хоёр хүний хадгийг бэлэгт авсны дараа хуримын ерөөлч хамгийн урд талын цамкрааны99 баруун урд үзүүрт зогсоод хүргэн мөргүүлэх бэлэг ерөөлийн үг хэлнэ.

	Хурим шөнөжин үргэлжилж, хоёр талын бэргэн үүрийн харанхуйгаар бэрийн үсийг савхаар хагалж толгойн боолт, ууж, сүйх, хээ (үсний үзүүр дэх бөгж) зэргийг өмсөж зүүлгээд, нар гарч хуримынхан ахин жигдэрч суух үед аав ээжийн бурханд мөргүүлнэ. Өдөр дунд хэр хүргэн, бэр хоёулыг мөргүүлнэ. Охины эцэг бурхнаас адис авхуулж, авдар дээр байсан аягатай тараг сүүнээс амсуулж «өглөөний нар шиг мандаж, өндөр хангайн цэцэг шиг дэлгэрч яваарай» гэж ерөөгөөд хадаг барихад хуримынхан бэрд мөн янз бүрийн бэлэг барина. Энэ бэлэг барьсны дараа хүргэн бэр хоёрыг гэрт нь бэргэд оруулж өгнө. Найр шувтрах болоход хүү талын гийчдийг дайлж хариу хурим хийнэ. Энэ үед хүү талынхны нуусан хомыг нэгжүүлэхээр охины тал хоёр сэргэлэн залуу явуулж нэгжүүлнэ. Архийг олж ирвэл энэ найр дээр өөрсдөө ууцгаана. Хэрэв олохгүй бол хүүгийн тал өөрсдөө хомынхоо архиар найрлана. Энэ шөнө хоёр бэргэн айл гэр болсон залуусыг оронд нь хэвтүүлж, наагуур нь улаан эсгий хөшиг татна. Гурав хоносны дараа нөгөө улаан эсгий хөшгийг мөн ивээл жилтэй хүн тайлна. Нэг сар эсвэл хэдэн сар болсны дараа хүүгийн гэр салгалт болно. Мөн сартуулын зарим нутагт хүүгийн эцэг ирж, хөшиг тайлж өгөөд хаяаны нь манаасыг хөдөлгөөд явах ёс байдаг байна. Энэ хаяа хөдөлгөх нь хүүгийнхнийгээ нүүлгэж аваачих гэсэн дохио юм. Хүү гэртээ очиж ачлага аваад ирэхэд бэр охины талын арваад шадар ах дүүс нь хүргэнийхнийгээ хүргэж нүүлгэн явна. Хүргэн буугаа үүрч, бэр ачаагаа хөтлөн явна. Хүргэн хоёр гурван саахалт хэрийн газар яваад баруун суга доогуураа хий буудна. Энэ үед хүү талаас хэдэн цагааруулсан морьтой, хадагт ороосон хонины толгой барьсан хүн тэргүүлсэн хэдэн хүн ирнэ. Ачааны түрүүнд бэр талаас бунд хорол барьсан хүн явж байна. Нөгөө хүмүүс бунд хорол барьсан хүнтэй уулзаж,

	— Худын манлай, хуримын толгойлогч хэн бэ? гэхэд нөгөө хүн,

	— Би байна гэнэ.

	Тэгэхэд мориноосоо бууж хонины толгой барина. Нөгөө бунд хорол барьсан хүн хөндөөд буцааж өгөхөд ачаа руу нь нар зөв тойрон очиж өмнө нь охины эцгийн зүгт харуулан хонины толгойгоо тавиад, ачааг нар зөв гурав тойроод ухасхийн зугтана. Ингэхэд охины талынхан хойноос нь хөөж хэрэв гүйцэхгүй бол хүү талд мөрий алдсан хэрэг болно.

	Ачааг хүрч очих үед хүргэний гэрийг барих буурин дээр багана барьсан хүн олбог дэвсэн сууж байна. Энэ хүн ачаа ирж зогсоход:

	 

	Атан тэмээний таваг гялалзуулж

	Агт морины туурайг яралзуулж

	Алсын дөрөлжийг давсан

	Аль гэгчийг зорьсон улс вэ?

	Анчин гэтэл уулаар явдаггүй

	Аянчин гэтэл замаар явдаггүй

	Бууран тэмээнд

	Булга хэрмийг

	Буурцаглан ачсан

	Ингэн тэмээнд

	Ирвэс барын арьсыг

	Ирэлзүүлж ачсан

	Атан тэмээнд

	Алт мөнгийг

	Хайрцаглан ачаад

	Хаачиж яваа

	Хэний хэн гэгч вэ? гэхэд,

	 

	— Баян хүний

	Байрыг шинжиж

	Баатар эрийн

	Суудлыг олох гэж явна аа гэхэд

	 

	— Аа тэгвэл энэ дээр байна

	 

	гээд баганаараа тулганы дөрвөн чулууг заана. Ингээд тэр заасан газарт гэрээ барьж юмаа оруулна.

	Ирсэн гийчдийг хүүгийн эцгийнх урьж оруулаад, бэрийг бурханд мөргүүлж, аав ээж нь бэрдээ бэлэг хадагтай барина. Хүүгийн тал хүргэж ирсэн охины талын улст мөн толгой тоолон бэлэг барина. Хүргүүлийн улс тэр өдрөө найрлаж хоноод, маргааш нь буцацгаахад шинэ бэрийн дотоод хормой дээр сүх тавиад суулгаж байна. Үүгээр хурим найрын явдал шувтарна.

	Бэр хадам эцгийнхээ өрхийг гурван өглөө татаж өгдөг байна. Охиноо сар болсны дараа эцэг нь эргэж ирнэ. Охин өөрөө хагас жил болоод хонины шүүс, боов, хишгийн зүйл төхөөрөөд гэртээ очно. Очиход нь аавынх нь бас бэлэг хувь өгдөг байна.

	 

	Д. Цэрэнсодном нарын хүмүүс Сартуулын хуримлах ёсны товч тэмдэглэлийг 1963 оны намар цаг баруун монголын дөрвөд, сартуул зэрэг ястны аялгуу, аман зохиолын материал цуглуулах ажлаар явах үест Завхан аймгийн Дөрвөлжин сумын Оройхонд бригадын тэмээчин өвгөн Банзайн Бавуу, мөн хуучин сартуулын хошуу, эдүгээ Увс аймгийн төвд буй ерөөлч өвгөн Бүжийн Дүгэрээ нараас тэмдэглэж авсан байна.


ҮЗЭМЧНИЙ ХУРИМЛАХ ЁС

	 

	Бэр гуйхад хүүгийн эцэг эх санаанд таарсан сайн айлын охины нэр цэс бичиж лам зурхайчид үзүүлнэ. Лам өдөр судар, өлзий учралыг нь үзэж, болох бүтэх сайн талтай хүн гэж үзвээс аль сарын хэдний өдрийн ямар цагт авахыг зааж өгнө. Бэр гуйх хүнээ заасан өдөр явуулна. Тэр хүн манай тэдний хүү тэр эрийн цээнд хүрч танай бүсгүй охин түүнийг лам зурхайчид үзүүлсэнд таарах заяаны нь хань гэлээ гээд бурханд нь хадаг тавьж зул барина. Энэ зүйлийг хийхийг тэр ургийнхан зөвшөөрвөл охиноо өгье гэсэн хэрэг юм. Үүний дараа мал бэлэг хэлэлцэнэ. Энэ хэлцээг охины гэрт хийх бөгөөд сүүлд хүү талынхан мал бэлгээ өгөх хэл айлтгана. Охины тал өөрийн сонгосон гурваас таван хүнийг явуулна. Хүү талынхан ирсэн зочдыг хүлээн авч бэлэг ерөөлийн сүргийг ойртуулж ирэх үед охины тал хүргэн хүүг дуудаж ирүүлээд:

	 

	Уа хүү минь!

	Адууныхаа аятайгаас

	Үхрийнхээ үнэтэйгээс

	Хониныхоо хувьтайгаас бариарай!

	 

	гэж хэлээд уургын хуйв, цагаан хадагтай барина. Хүргэн тал мал бэлгээ өгөхөд голж сонгох явдал мэр сэр гарах авч өгсөн авснаар бараг тохирно. Ингээд гэр зуурын найр гэсэн бага зэргийн найр хийцгээж хүү тал ирсэн зочдод «талын бичиг» гэж өгнө. Энэ бичигт охиныг ямар өдөр, ямар цагт мордуулах, ямар зүсмийн морь унаж явах, хувцас хунар тэргүүтэн бүхий л зүйлийг ёсчлон заасан байна. Хүү тал талын бичгээ барьснаас хойш шинэ гэрээ төхөөрч барих ажилд орно. Харин охины тал шинэ гэрийн найрт оролцохгүй. Шинэ гэрийг бэлгэтэй сайн өдөр барьж хүү талын ах дүү төрөл садан цуглараад хуримын хэлмэрч хүн гэр мялаах ерөөлийн үг хэлнэ. Гэр мялаах хүн метр орчмын саваа мод барьж хойморт зогсоод ерөөл тавьж дуусмагц тооно дээр байгаа хонины толгойг савааныхаа нарийн үзүүрээр шилэн хүзүүнийх нь нүхээр өлгөж өрх дээр босгож тогтооход гэрт байсан бүх хүүхэд толгой булаалдахаар гарцгаана. Ерөөлч хүн толгойг дороос нь саваагаараа түлхмэгц толгой бөмбөрч аль нэг завдаатай101 нь түрүүлэн авч хонин шүүсний толгой иднэ.

	 

	Гэрийн ерөөлийн үг

	Аригуун гараг од нь тохиолдогсон энэ сайн өдөрт

	Агуужим их өргөө гэрээн байгуулан барьж

	Аль сайн өлзийтэй үгээрээ ороон мялаахад

	Чадал ихтэй эрээн барсын нуруу мэтийн 

	Гүдгэр сайхан юмтай

	Цагаан өнгийн арслангийн хөмсөг мэтийн

	Төгрөг сайхан алхаатай

	Цахилгаантай алтан лууны соёо мэтийн

	Бэрх дөрвөн даагатай,

	Чийрэг хүчтэй амаг гардийн жигүүр мэтийн

	Жигдлэгсэн нуруутай

	Чандмань эрдэнийн юхрийг102 адилтган дуурайлгасан

	Тооно унь чамайг мялаая!

	Адистидын103 номуун хүрдийг орчуулсан бурхан багшийн

	Гэгээнтэнд тахил болгон өргөгсөн

	Алтан хоёр загасыг адилтган дуурайлгасан

	Хаалга чамайг мялаая!

	Өлзий утсыг үлгэрлэн дуурайлгасан

	Сүлжмэл эрдэнэ хана чамайг мялаая!

	Цагаан лавайг адилтган дуурайлгасан

	Дээвэр ба туурга чамайг мялаая!

	Балмад шумсын аймгийг104 номхотгосон

	Бурхан багшийн гэгээнтэнд тахил болгон өргөгсөн

	Найман хөлтэй гөлтрөх105 чамайг мялаая!

	Бадам лянхуаг адилтган дуурайлгасан

	Ачит дээд бурхан багшийн гэгээнтэнд

	Тахил болгон өргөсөн

	Алтан дуасыг адилтган дуурайлгасан

	Дөрвөлжин хэлбэртэй өрх чамайг мялаая

	Сайвар одогсон бурхан багшийн гэгээнтэнд

	Тахил болгон өргөсөн

	Сансрын алтан хүрдийг адилтган дуурайлгасан

	Оосор бүслүүр чамайг мялаая!

	Элбэрэл өршөөл төгөлдөр бурхан багшийн гэгээнтэнд

	Тахил болгон өргөсөн

	Эрдэнийн алтан хумхыг адилтган дуурайлгасан

	Өргөө гэр чамайг цөм бүхнийг мялаая!

	Улаан ногооноор алаглуулах

	Угалз хуараар чимэглэсэн

	Уулжир106 тааруулж тавьсан авдар ор дэрийг чинь мялаая!

	Уралдах морь, барилдах бөхийн хэрэглэл

	Сайн эрийн саадаг нум

	Алт, мөнгө, оюу, шүр, тана, сувд

	Таж магнаг тэргүүтэн

	Хамба торго, халиу булга

	Хамаг олон эд хогшлыг чинь мялаая! 

	Эргэнэг тавиур, шүүгээ ширээ

	Энэ гэрийн, элдэв хэрэглэлүүд

	Айраг хөрөнгийн суулга

	Агаруу хөнөг хувин данх дараалан

	Амбан ганжи, заазуур

	Аяга, халбага, шанага

	Аргалын авдар, аяган ширээ

	Амтат олон ундаан тэргүүтнийг

	Адил тэгш цөм бүрэн мялаая!

	Дээр байхаас дэнгийн данх

	Дэргэд нь байхаас шансар

	Дэвүүр, цоолуур, дэрсэн шүүр хүртэл мялаая!

	Ширмэл цагаан ширдэг

	Шивсэн олбог, мааюус

	Шинждэгээс тулга ширмэн тогоо гавхаастай

	Шинэ гэрийн эдлэлийг шилээвэр хайтлуур

	Ширхэг дараалан цөм бүрэн мялаая!

	Энэ гэрийг эзлэн суусан хүмүүс

	Тамсаг гурван чухлын аврал дор бахдаж

	Тарианы үрс мэт сүрэг мал нь дэгжиж

	Тараг мэт үр сад нь хамт найрлан

	Талыг бүрхэн нутаглан дэгжирч

	Эвдэршгүй орон мэт бөх буян тогтоон

	Эрдэмт найман тахил мэт

	Эдийн сайн нь цугларч байг

	Эгүүрдийн долоон эрдэнэ мэт

	Эргэж санасан нь бүтэж байг

	Эрдэм билэг нь нэмэгдэж байг

	Элэг түвшин жаргалыг эзэлсээр байхын

	Өлзийтэй сайн ерөөлийг дэвшүүлье

	Гэж мялаая!

	 

	Хүүгийн талд ийм явдал болж байхад охины талд түүнийг мордохоос нь хоёр хоногийн өмнө охиныг цай уулгах найр гэж хийнэ. Найрт охины толгой нүүр бүтээлэгтэй байж, төрийн гурван өмсгөл гэгчийг өмсгөнө. Энэ нь, мандах төрийн малгай, дээрдэх төрийн дээл, бүтэн төрийн бүс зэрэг болно. Энэ цайны найрт охиныг харийн газар хадамд өгөх жам журамтайн учир аав ээж чинь чамайг хүнд өгөх гэж байна гэсэн утгатай өрөөлийн үг хэлнэ.

	 

	Цайны үг

	Эрхэм өлзий бүрдсэн энэ сайн өдөр

	Энхрий нялзрай хоёр хүүхэд тандаан

	Эдийн тэргүүн залаат малгайг өмсүүлээд

	Үүрдийн зүүхэн сүйх зэргийг зүүлгэж

	Энэ тухай найртаа урин залж ирсэн аав ах нартаа

	Эрчимтэй тунгалаг сархад юугаан бэлэглээд

	Энх төрийн тогтсон журам ёсыг дурдан ярихад

	Ээ хөөрхий дүү минь чи

	Энэрэлт эцэг эхээсээ

	Эрдэнэт хүний биеийг олж

	Энэ дэлхийд төрсөн учраас

	Энгүй аясыг дурдвал

	Арван сар өргөсөн эхийн чинь ачирсуу

	Аав ээж хоёрын чинь хайрлан санасан зүйл

	Хөрст алтан дэлхийгээс зузаан гэдэг билээ

	Хүмүүжигчийг олон цогцлоод

	Хөнгөрөх цагийг нь хүртэл арван сар өргөн

	Хүмүүжиж төрснөөс хойтой107

	Хөвөн мэтийн зөөлгөөр зөөллөөд

	Хөнжил мэтийн хучлагад нь хучаад

	Хөл гараан чилээлгэж өсгөөд

	Хөхөн сүүгээ шимүүлэн бойжуулан аваад

	Хөгжиж тоглоод яваа

	Хөл нь газар хүрэх шалтгаан үед нь

	Хөөрхий ачраа гэж хайрлан халалцаж

	Хөл ба биед нь дээл гутал өмсүүлээд

	Хөөрхий үр тэрнээн нүдний цэцгий мэтээр санаж

	Уяатай моринд орчих вий

	Ууртай нохойнд хазуулах вий

	Хухал худагт ойчих вий

	Улсын хүүхдэд жанчигдах вий гэж

	Хайрлан санасан эцэг эх чинь

	Харах нүдний цэцгий мэт санаж

	Арван насыг нь хүртэл хайрлан өсгөөд

	Амны цагаан хөөснөөс нь салгаад

	Амьтны дайтай амьдарч явахын тухайд

	Алив зүйлийг захин сургаад

	 

	гэх мэтээр ерөөдөг байна.

	 

	ШУА-ийн ХЗХ-ийн архивд хадгалж буй материалаас авав. (Хэдэн онд, хэн ямар хүнээс бичиж тэмдэглэж авсан нь тодорхойгүй байна).


ХОТГОЙДЫН ХУРИМЛАХ ЁС

	Хүү талын настай, нэр хүндтэй хоёр хүн охины талд очоод хөөргөө гарган тамхилж

	 

	Алтан жолоог чинь түшин

	Мөнгөн хундага баръя

	 

	гэнэ. Охины тал хөөргийг авч тамхилаад «дууллаа» гээд буцаадаг. Хоёр дахь удаа дахин гуйж ирнэ. «Шийдвэрээ өгөөгүй байна» гээд мөн буцаана. Гурав дахь удаагийн гуйлтад «жил мэнгэ нь зохицсон байна, за» гэдэг. Энэ үед өндгөн сүй гэж бурхан, ээж аавд нь хадагтай лонх архи, таваг идээтэй ирнэ. Охины тал идээ бэлгийг хүлээж авбал охиноо өгөх нь гэж ойлгоно. Дараа нь 3 сарын хугацаанд (эсвэл нэг жил) хүүхний хувцас хунарын засал, худ худгуйн бэлэг зэргийг төхөөрөн харилцан тохирно. Авч өгөх малынхаа тоог тохирно. Энэ бүхнийг охины талаас 2—3 хүн очиж авна. Муу мал бол авахгүй:

	 

	Барьж мордох сойлгогүй

	Батгана үргээх сүүлгүй

	Туух нуруу байхгүй

	Турсан эцсэн мал авахгүй

	 

	гэнэ. Ингэж голоход өөр малаар сольж өгнө.

	 

	Шил нь сэтийсэн

	Шилбэ нь нарийдсан

	Хормой хийх нэхийгүй

	Хотонд гаргах хорголгүй

	Буурал амтай

	Буурцган сүүлтэй хонь авахгүй

	Төө эвэртэй

	Төгрөг сүүлтэй

	Халзан цагаан хонь авна

	Хар тэргүүт хүнээ өгсөн хүн

	 

	гэдэг. Мөн зөөлөн цагаан мөнгө авдаг. Ингээд хүүгийн тал гэрээ бүрж охины тал гоёл төхөөрч гэрийн доторхыг засна. Тухайлбал охины тал гэрийн доторх эд хэрэглэл бүхнийг өгнө. Хүү тал гэрээ бүрээд тохирсон сар өдрөө охины гадаа гэрээ авчирч хурим хийхээр барина. Хоёр талаас нэг нэг бэргэн гарна. Барьсан гэрийн дотор эд хогшил цөмийг оруулж тавьсны дараа бэр оруулж ирэх болно. Зууч хүмүүс охины эцгийн гэрийн үүдэнд ирээд сууна. Энэ үед:

	 

	— Хүн буудаггүй газар

	Юунд буув?

	Хүлэг уядаггүй газар

	Юунд морь уяв?

	 

	гэж асууна. Хариуд нь:

	 

	— Эрж яваа эрдэнэ

	Сурч яваа сувд

	Эндэхийн өргөөнд гэж бараалхан ирэв

	Хүний мөр байхаар буулаа

	Хүлгийн баас байхаар нь

	Морь уялаа

	 

	гэдэг.

	 

	— Нутаг хаагуур

	Нэр хэн бэ?

	 

	гэхэд нутаг усны нэр, алдар нэрээ хэлээд,

	 

	—Яаж мэдэж ирэв? 

	 

	гэхэд:

	 

	— Туурга нэвт

	Туяа тусч

	Гэр нэвт

	Гэгээ тусч

	Эндэхийн өргөөнд буй гэж мэдээд сүй хүргэж ирэв гэхэд гэр дотроос сүй шагайтын юм бүрэн эсэхийг үзэх хоёр хүн гарч ирнэ. Хүү тал хавтгай цагаан бяслаг, халзан цагаан хонины шүүс, цагаан лонх сүү, нэг морь (уяатай байна), мөн хадаг, цавуу, шүр сувд, зул хүж, хонины гэдсэнд буй хоторхойг хорголтой нь чанаж авчирсан байна. Эдгээрийг бүрэн хэмээн хүлээж аваад:

	— За гэрт орж хүлээлгэж өг гэдэг. Гэрт орж зул хүжээ барьж хонины махаа ширээн дээр тавиад (морио үүдэнд уясан байна), дугараа эхлэн ерөөл хэлнэ. Энэ нь сүй шагайтын ерөөл юм.

	 

	Үнэн ивээлтэй жилийн

	Өрнөн дэлгэрсэн сарын

	Өлзийтэй сайн өдөр

	Төрийн хууль цааз

	Түмэн олны журам ёсыг

	Хүндэтгэн дагаж

	Жавхлантай төрийн

	Жинхэнэ авьяастай

	Ном хуулийн ёсыг

	Сайжран дэлгэрүүлэхийн учирт

	Жил мэнгэ нь зохицсон

	Заяа буян нь нийлсэн

	Язгуур сайтай

	Эрхэм хоёр хүүхэд

	Дэр нэгтгэж

	Хослон барилдаж

	Өрх өсгөж

	Сум сунгаж буй тухай

	Айлтгаж буй бэлэг байна

	Төв дэлхий шим эд

	Төгс жаргалангуйн идээ

	Архи нэртэй

	Аригуун чанартай идээг

	Алтан амтай гангар нэртэй шаазанд

	Амсар тэгш дүүргээд

	Арван салаа лянхуа дээр

	Мянган нэхээст

	Түмэн ширхэгт

	Асар тэнгэрийн

	Ариун цагаан хадаг исэр

	Аав ээж ах дүү та нарт

	Алтан мутарт чинь дэвшүүлж

	Айлтгах бэлэг байна

	Үнэртийн зүйлээс

	Ухаа шар хүж

	Гэрэлтэнгийн зүйлээс

	Ангир шар зул

	Хавтгай цагаан бяслаг

	Халзан цагаан хонины шүүс

	Эвийг нийлүүлдэг цавуу

	Эрдэнийн дээд шүр сувд

	Сэвийг дардаг хуурай

	Чоно гүйцэх хүлэг

	Чулуу даах илд

	Хув цагаан лонхонд

	Хун цагаан сүү

	Эдгээр зүйлийг

	Эндэхийн өргөөнд

	Бүрэн гүйцэд

	Бараалхуулж ирсэнд

	Ийм болоход

	Унаагүй байхад

	Усан тэлмэн жороо болдог

	Тэнгэрийн унаа

	Учраагүй байхад

	Ураг элгэн болдог

	Урьдын өрөөл

	Ой мод олон их боловч

	Үндсэн холбоо нэгтэй

	Огторгуйн үүл их боловч

	Усан холбоо нэгтэй

	Орчлонгийн амьтан олон боловч

	Үрийн холбоо нэгтэй

	Тайд ургасан мод

	Дайд гөрөөсний эвэр

	Тахимд ургасан шандас

	Ойд ургасан мод

	Огторгуйд ниссэн тасын өд

	Ган төмрийг давтан хийсэн

	Галуун таваг мэт гилбэр

	Ганаа (гадаад) их далайн дундаас

	Загасан цавуу

	Энэ нийлж нэг сум болдог

	Энэ ерөөл

	Энэ ёсоор

	Ийм дэмбэрэлтэй сайхан боллоо

	 

	гээд сүйний ерөөл дуусна. Ингээд хүргэнийг оруулан ирж хадам эцэг бурханд мөргүүлээд сүй сэнжээ авна. Энэ нь бүтэн хонины мах чанаад эвэрт нь долоон хоргол хийгээд, есөн самбайг лонхны амнаас уясан байдаг. Үүнийг есөн сэнж гэнэ. Мөн шагайт гэж байна. Энэ нь хадаг уясан морь бэлэгт өгөхийг хэлнэ. Найрын үед хүү тал хэт цавуу нүхлээд уяж, түүнийгээ өгнө. Хэт нь голомт асаах, цавуу нь хоёр талын эвийн бэлгэдэл болдог. Шинэ гэр бариад гал түлэхэд охины эцэг гал асаан хэт цахина. Мөн эхийн сүү гэж хурим хийж дуусаад тэр айлаас салж нүүн хүүгийн эцгийн гадна ирж буухад эхийн сүй гэж унагатай гүү өгөн найр хийдэг. Таваг хөөнө гэж гэр салан нүүж очиход тавагтай идээ барьсан хоёр хүн ачааг гурав тойрон зугтана. Охины тал идээ цацаад хөөдөг. Бэрийг хот тойруулан дүүрч эсгий дээр буулган хүүгийнд оруулна. Үсийг буулган авгай болгоно. Хөшиг тайлах гэж хурим хийн орны урдуур хөшиг татан 3 хоноод тайлан найрлахыг хэлнэ. Хоёр бэргэнийг орж ирэхээс бүр өмнө хөнжлийг нь орны урд хойгуур хөдөрч суун найрлахыг хөнжил мялаах гэдэг байна. Хариу хурим гэж бас бий. Хариу хуримд хадаг архи барин ерөөл тавина.

	 

	Түгээмэл жилийн

	Түмэн өлзий бүрдсэн

	Төгс жавхлант

	Цогт дэлгэр төгссөн

	Төвшин сайн өдөр

	... ... нар

	Өрх өсгөж

	Сум сунгах гэж

	Айл гэр болж буй тухайд

	Айлтган буй бэлгэ байна

	Энэ ерөөлийг айлтгуулж буй

	Шинэ айлын маань

	Гал сан нь

	Гадаад далай шиг

	Оёороосоо ундарч

	Галбарбаасан мод шиг

	Үзүүрээсээ бадарч

	Үхэхгүй мөнхийн шидийг олж

	Үгүйрэхгүй баян шидийг олж

	Хүүгийн сайн нь гэрт нь хурцаж (цуглаж)

	Хүлгийн сайн нь гадаа нь хурцаж (цуглаж)

	Хад бараа нь гэрт нь хурцаж

	Харгана шиг мал нь гадна нь хурцаж

	Зээгээ танихгүй өнөр өтгөн

	Зээрдийгээ танихгүй баян

	Бий идээтэй

	Бэлэн сархадтай

	Сав дүүрэн идээтэй

	Санаа төвшин жаргалтай

	Бууршгүй буянтай

	Зайлшгүй заяатай

	Бийгээрээ бялхаж

	Буянтайгаараа булгилзаж

	Амь нас нь уртдаж

	Арвин цагаан буян нь дэлгэрч

	Аливаа санасан есөн хүсэл нь

	Ном хуулийн ёсоор

	Сайжран дэлгэрч байхыг

	Дээш дээш нь 

	Дэвшүүлэн айлтгая.

	 

	Хариу хуримын дараа:

	 

	Орсон бороо арилдаг

	Ирсэн гийчид буцдаг

	 

	гэж хөөнө. Хадмын гадна бэрийг орхиод явахдаа,

	 

	Хүүхэн очсон газраа мөнх бай

	Чулуу шидсэн газраа тогтдог

	 

	гээд морийг нь гэрийн зүүн талаас уяад хоёр давхар чөдрөөр чөдөрлөөд явна. Мөн:

	 

	Сүрэг рүү чинь уурга барихгүй

	Сүү рүү чинь хуруу дүрэхгүй тангарагтай явъя

	 

	гэдэг. Бэрийг хүргэний гэрт оруулахад эцэг нь орохгүй хурайлаад хоцордог. Бэр хадмуудад хадаг хантааз барин мөргөдөг. Мөн «нэр цээрлэ» гэж мөргөхөд тэр ахай, энэ ахай гэж авгайлан бэрийг «нар шиг мандаж яв, навч шиг дэлгэрч яв» гэж ерөөнө.

	 

	1971 онд X. Сампилдэндэв Засагт хаан аймгийн Цогтой вангийн хошуу одоогийн Завхан аймгийн Нөмрөг сумын 75 настай Бухын Тавхай (эрэгтэй, хотгойд)-аас бичиж тэмдэглэж авчээ.


ЦАХРЫН ХУРИМЛАХ ЁС

	Ам дурсах хадаг

	Цахар нутгийн монголчууд хүүгээ 18 нас охиноо 17 нас хүрсний дараа гэр бүл болгодог ердийн заншилтай билээ. Гэвч үүнийг нийтээр хууль мэт хатуу журам болгохгүй бөгөөд эцэг эх, өвгөд хөгшид нь өөрийн эрүүл саруул байхдаа хүүхэд ач нарынхаа сайн сайхныг үзнэ гэж арван гурван насны жил орсны дараа хүүгээ гэрлэх, охиноо мордуулах явдал хааяа тохиолддог юм. Өөрийн хүү арван хэд хүрэхийн хамт ламаас заяаны хань болох хүнийг олохын тулд мэрэг үзүүлж үе насны хэд хэдэн эмэгтэй хүүхдийн нэр ус жил насыг мэдэж тал, өнгийг нь үзүүлнэ. Хошуу нутгийн алс холыг үл хамааран аль нэг тал өгсөн охины гэр лүү хүү талын зууч хадаг самбай авч хүрэлцэн очно. Охины эцэг эхтэй нь уулзаж, охиныг нь хүнд дурсагдсан эсэхийг асуугаад хэрэв хүн дурсаагүй бол, — Охиноо зуун хүнээр гуйлгаж заяатай нэгэндээ очдог учир хүүдээ гуйхаар ирлээ гэж хэлээд хүүгийн нас жил, тал өнгө, таарсан тухай ярьж мөн хүүгийн удам угсаа, аж амьдралаас нь эхлэн сайн сайхан бүхнийг нь сэнхрүүлэн хэлж, эхлээд охины эхэд цагаан хадаг барьж босож гуйна. Хэрэв зөвшөөрвөл бурханд нь хөх хадаг тавьж, эцэгт нь цагаан хадаг барина. Үүнийг ам дурсах хадаг гэж нэрлэх явдал бий.

	 

	Бага хадаг

	Бага хадаг, бага архи, зүү утасны хэлэлцээ гэж хэлдэг нь хүү талаас зууч, хадаг архи тавагтай идээ авч охины талд хуримын учрыг хэлэлцэхээр очихыг хэлнэ. Бага архины өдрийг хүүгийн тал мэргэлүүлж тогтоогоод охины талд урьдаар мэдэгдсэн байх ба охины талын төрөл садны хүмүүс цугларан очсон байх ёстой. 3ууч эхлээд бурханд нь хөх торгон хадаг өргөж, зулыг нь сэргээгээд «Үр хүүхдийн өлзий бэлгийн учир» гэж хэлээд тавагтай идээгээ ширээн дээр гаргаж, охины талын бүх төрөл садны хүмүүст цагаан хадаг архитай барина. Энэ үед охиныг садны буюу үерхдэг найзынд нь явуулна. Охины талаас мөн архи идээ болж бага хадгийн найр эхэлнэ. Энэ найран дээр хүүгийн талаас авах бэлгээ охины тал илэн далангүй ярьж тогтоно. Зууч болж очсон хүн хүү талаа бүрэн төлөөлж, ес ес наян нэгэн бэлэг эсвэл таван ес дөчин таван бэлэг гэх мэтчилэн нарийн хэлэлцэж тогтоно. Охины толгойн чимгийг хүүгийн тал бэлдэх ёстой боловч заримдаа охины тал өөрөө төхөөрнө гэвэл түүний үнэ өртгийг энэ найран дээр хэлэлцэж тохирохоос гадна хүү охины мөргөлийн юм гэж олбог түшлэгийн хивс, дээлийн торго, хавтага, дайлаар, хадаг... зэргийг хэн нь хэчнээнийг гаргах тухай хэлэлцэн тохирно. Есөн ес наян нэгэн бэлэг гэж дээр үедээ бол хомтой тэмээнээс эхлэн адуу, үхэр, хонь цөм ес ес байдаг бөгөөд дээлийн торго, мөнгөн ембүү хүртэл ес есөөр тааруулдаг байсан гэдэг.

	Бага хадгийн найран дээр их хадгийн хугацааг тогтооно. Гэхдээ өдрөө ламаар үзүүлж ирээд хүүгийн талын зууч бусдадаа мэдэгддэг юм. Бага хадгийн найр төгсөж алтан ургийн ажил амжилттай бүтлээ гэж хэлээд хүүгийн талын зууч буцна.

	 

	Их хадаг

	Их хадаг (их архи ч гэж хэлдэг) дээр хүүгийн талаас өгөхөөр тогтсон бэлгээ тоо ёсоор авчирч тушаана. Энэ үед охины талаас бүх төрөл садан нь байх бөгөөд хүүгийн талаас түрүү худ, зууч, дагуул нэг хүнтэй (заавал сондгой тоотой байна) гурвуул ирдэг. Тэд бүхэл хонь, архитай хадагтай ирж бурханд хөх хадаг, төрөл төрөгсдөд нь цагаан хадаг архитай барина. Ингэж их хадгийн найр эхэлнэ. Хүүгийн талын бэлгийн чанар чансаа хэм хэмжээний тухай илэн далангүй хэлэлцэнэ. Энэ найран дээр шинэ хүргэн, хадам эцэг эх, бүх төрөл саданд нь биеэ харуулж танилцуулах зорилгоор ахлах, дүүлэх хэмээгдэх хоёр хүнтэй гурвуул түр орж ирээд буцна. Хүргэн тулганы баруун талаар гарч бурханд нь мөргөөд хадам эцэг эх төрөл садантай нь амар эрж мэндэлнэ. Энэ үед хадам эх нь хүргэндээ аяганд сүү хийж өгөөд хүргэнээ үнсэнэ. (Хүү аягатай сүү амсаад суулгүй тулганы зүүн талаар тойрч гарна. Хүргэн найрт оролцохгүй даруй буцдаг.) Охиныг энэ үед өөрт нь хуримын тухай огт мэдэгдэхгүй ойр төрлийнх нь холхон айлд аваачаад байна. Их хадгийн найран дээр хүүгийн талаас авчирсан бэлгийн зарим юмыг сольж нэмж хасах учир гарах боловч аль аль тал нь үр хүүхдийнхээ өлзий бэлгийг бодож элдэв маргаан гаргахгүй найраа сайхан болгохыг хичээдэг. Их хадгийн найран дээр хүүгийн тал хуримын өдрөө сонгож хэлэлцүүлээд найр тарна.

	 

	Хуримын ах түрүүг сонгож олох

	Ингэж олоход охины ба хүүгийн тал харилцан өөр байна. Охины талын бэлтгэл гэвэл:

	1. Өөрийн охиндоо ивээл бөгөөд тэгш (хань нөхрөөсөө салж хагацаагүй, үр хүүхэдтэй, удам угсаа сайтай, өөдөлж яваа хүмүүсийг тэгш гэнэ) нэг эрэгтэй хүнийг урьж хуримын түрүү худ болгоно.

	2. Охины дагуул гэж эцэг эх, ах дүү төрөл саднаар бүрэн өнөр гэр бүлтэй айлын хүүхдээс нас ойролцоо дөрвөн охин урина. Эдгээр охидыг цай уулгах найраас эхлэн мордох өдөр хүртэл охинтойгоо хамт байлгана. Бас суудлын охид гэж нэрлэх ч явдал бий.

	3. Ивээл бөгөөд тэгш дөрвөн эмэгтэйг олж төрийн дөрвөн бэргэн болгон урина. Энэ дөрвөн бэргэний хоёр нь хүүд ивээл байх ёстой. Төрийн дөрвөн бэргэн бол зүс царай гуалиг, сэргэлэн цовоо, үг яриа хурц, хурим найрын туршлага дадлагатай хүн байх бөгөөд охины талыг төлөөлөн хүүгийн талыг зочлох туршлагатай үйлчлэгч бөгөөд харьд гайхуулсан шилдэг дуучин байх ёстой.

	4. Хоёр хүүхдийг мөргүүлсэн эцэг буюу эх гэж томоотой хүнийг хоёр талын хэлэлцэн тохиролцсон үндсэн дээр санаа нийлж урина. Энэ нь хүү охины аль алинд нь ивээл бөгөөд тэгш хүн байхаар үл барам охин хүү хоёрт хоёрдугаар эцэг эх нь болж чадахуйц хүнийг сонгон олж урих ёстой. Мөргүүлсэн эцэг эх бол зөвхөн хурим найрын хэдэн өдрийн хүн төдий биш битүү үстэй охиныг анх үсийг нь хагалж, хүү охин хоёроо гал, тэнгэрт мөргүүлж эр эмийн анхны барилдлагыг холбож тэр хоёрыг халамжлан хүмүүжүүлдгийн хувьд үүрд эцэг эх мэт хүндлэгддэг. Ийм учраас ч мөргүүлсэн эцэг эхийг анх урихдаа хадаг архитай очиж хүндэтгэлийн ёс гүйцэтгэдэг юм.

	5. Хэлмэрч гэж нэг хүн урина. Хэлмэрч хүн уран хошин хэллэгээрээ нөгөө талын хэлмэрчийг ялан чадахуйц боловсорсон байх ёстой. Хэлмэрчийн уран чадвар нь саадаг угтах, үүд дарах үед илэрдэг.

	6. Сөн гуан гэж гаднаас бэлэгт ирсэн юмсыг тэмдэглэн авах буюу Сөнгийн ширээнд сууж зочдыг тусгайлан архиар зочилдог нэг хүн урина. Аж ахуй, ирсэн зочдыг үйлчлэх зэрэг нэлээд ажлыг хариуцна.

	7. Сангийн лам урина. Энэ нь сан тавьж ариутгах үүрэгтэй бөгөөд хуримд оролцохгүй.

	Эдгээр хүмүүсээс гадна өөрийн төрөл төрөгсөд танил талын бүх хүнийг урина. Гэхдээ хуримд уригдах хүмүүсийн тоог их хадгийн найран дээр хоёр тал хэлэлцэн тогтоох боловч тухайн байдлаас өөрчлөгдөж болно. Охиноо хүргэхэд хүүгийн талын ирсэн хүнээс заавал давуулж очихыг хичээнэ. Хуримд уригдсан хүмүүс хадгаас эхлэн халуун хошуут хонь, дээлийн торго, олбог түшлэгийн хивс зэрэг янз бүрийн бэлэг авчирна. Хуримд уригдсан хүмүүс хуримаас нэг өдрийн өмнө буюу цай уулгах найрыг завдан ирэх ёстой. Хүү талын бэлтгэл гэвэл:

	1. Өөрийн хүүдээ ивээл бөгөөд тэгш, төлөв томоотой эрэгтэй хүнийг хуримын ах түрүү (түрүү худ) болгож урина.

	2. Хүү талд хүргэний ахлах, дүүлэх гэж хоёр залуу олно. Ахлах хүн нь нэгэнт гэрлэсэн бөгөөд хуримд оролцож явсан хүн байх боловч нас хорин хэдээс төдий л холдоогүй хүн байдаг. Дүүлэх хүн бол хүргэнээс нас дүү хоёр гурван жилийн дараа гэрлэх болсон залуу байдаг. Энэ хоёр залуу төлөв хүргэнтэй хамт явалцах бөгөөд хүргэнээ охины талын бэргэдэд шоглуулахгүй байлгахын тулд ёс журам алдахгүй байхыг хичээнэ.

	3. Мөн охины талын адил дөрвөн бэргэн олно.

	4. Охины талаас дордохгүй сайн хэлмэрч олохыг хичээнэ.

	5. Сөн түших хүн, сангийн лам зэргийг урьж болно. Мөн хүргэн дагах хүн гэж хэсэг хүмүүс сонгон гаргах бөгөөд их айлын хурим бол хэдэн зуун хүн хүрэх явдал ч бий. Ингэхдээ хүргэний зүүх нум саадгийг нэг хүний тоонд оруулдаг. Очих хүний тоо заавал сондгой байна.

	 

	Хуримын эхлэлт

	Хүүгийн талд хуримын эхлэлт нэлээд ажил ихтэй байна. Хүү бэрдээ зориулан барьсан шинэ гэрээ мялаана. Энэ нь бэрээ авч ирэхийн урьд орой болдог. Бэргэдийн дотроос хэн нэг нь гэрийн тоононоос торгон хадагт есөн зоос хэлхэж уяна. Хүүгийн болон бэрийн орыг хоймор засаж том тавагт идээ засаж тулганы хойно тавиад хэлмэрч тэр идээнээс авч тооноор гадагш өргөж гэр мялаах ерөөлөө эхэлнэ. Ийм ерөөл олон байдаг учир онцлон тэмдэглэсэнгүй. Хэлмэрч гэрийг мялааж ерөөл хэлэхдээ гартаа аягатай сүү хадагтай барьсан байна. Хэлэх зуураа урд байгаа тавагтай идээнээс тооно зүг гадагш өргөн цацаж байдаг. Мялааж дууссаны дараа хөнгөн маягийн найр хийнэ.

	 

	Хүргэн мордох

	Хүргэн эхнэрээ авахаар явахын хэдэн мөчийн өмнө, түрүү худ ахлах дүүлэх хүмүүсийн хамт тусгай гэрт хөнгөн цайллага хийх ба ивээл хоёр бэргэн хүүгээ хувцаслана. Урьдаар дээлийг нь өмсүүлж хэт хутгыг нь зүүлгэнэ. Хүүгийн зүүн талын ташаанд дайлаар хөхүүр зүүлгэж түүний дээд талд нь хөөргө хийж нөгөө талд нь таван лангийн тойгон шунхаа буюу таван мөнгөн зоос хийнэ. Дараа нь хар торгон хамжаар, тав залаатай малгай өмсүүлнэ. Хүүгийн ахлах дүүлэх хүн хүргэнд саадгийг нь агсаж өгөөд сүүгээр саадаг мялаана. Үүнд саадаг мялаах үг хэлэх ч удаа бий. Хэлбэл энэ нь нум сумны магтаалтай төстэй байдаг. Хүү сүүнд хуруугаа дүрж дээш өргөөд дараа нь өөрөө амсана. Хүүгийн эцэг эх хүү мордохын өмнө «Сайн яваад ирээрэй» гэж баруун хацрыг нь үнсэнэ. Ирэхэд нь зүүн хацрыг нь үнсэх ёстой. Ингээд хүмүүс мориндоо мордоод түрүү худ, хүргэн хүү, түүнийг дагагсдын хамт бэрийн талд очихоор явна. Гэрийн ойролцоо ац модон дээр тавьсан санг нар зөв нэг эргээд цааш явдаг. Хүүгийн мордох цаг ихэвчлэн шөнө дундын үед тохиолддог. Бэрийн талд той хурим эхэлсэн байна.

	 

	Охиноо цай уулгах найр

	Хуримаас хэд хоногийн өмнө охиныг төрөл садныд нь аваачдаг заншилтай тул цай уулгах найр дээр сая охиноо авчирна. Цай уулгах найр охиноо мордуулахын урьд өдөр нь болно. Охиныг дагах охид нь авчирна. Төрийн дөрвөн бэргэн тосож гараад охиноо сугадан оруулаад хоймор суулгана. Дагах охид охины урдуур эгнэн сууна. Ивээл бэргэн охины бүсийг тайлж нүүрэн дээр нь алчуур тавина. Охиныг энэ цагаас эхлэн бүсгүй гэж нэрлэх болно. Охины урд өвчүү тавьж ивээл бэргэн нь: — За өнөөдрөөс хойш хүний хүн боллоо чи! Нялх биеийг чинь өсгөсөн. Одоо сайн сайхан амьдралыг чинь харах болно гэж хэлэхэд охин уйлдаг. Энэ үед тогтмол дуулдаг хэдэн дуу дуулна.

	 

	Алтан ар үр

	Алтан ар үрийн амт сайхан

	Ачит эхийн сургаал сайхан

	Одон дундаа саран сайхан

	Олны дундаас ээж минь сайхан

	Уралдаж ирэх морины

	Түрүүг харах сайхан

	Ургаж гарах нарны

	Гэрэл тусах нь сайхан

	Жаан мөрний цэцэг

	Завсар зайгүй ганхана

	Зай завсаргүй санагддаг

	Миний л ээж хөөрхий

	Шар хадны энгэр дээр 

	Шар оюун эрдэнэтэй

	Шар уургаа шимүүлсэн

	Ээжийнхээ ачийг яая даа

	Цагаан хадны энгэр дээр

	Цагаан оюун эрдэнэтэй

	Цагаан сүүгээ шимүүлсэн 

	Ээжийнхээ ачийг яая даа 

	Хөх хадны энгэр дээр

	Хөх номин эрдэнэтэй

	Хөхөн сүүгээ шимүүлсэн 

	Ээжийнхээ ачийг яая даа 

	Алтан дэлхийг гийлэгч

	Алтан нарны гэрэл 

	Ач үрээ өсгөсөн

	Ээжийн ачийг хариулна

	 

	гэж дуулаад ээжид нь аяганд сүү хийж өгнө. Ээж нь аягатай сүүгээ бариад:

	 

	Гарыг чинь ганзаганд хүргэж

	Хөлийг чинь дөрөөнд хүргээд

	Одоо хүний газар өгч

	Сайхан амьдралыг чинь харъя 

	 

	гээд охиндоо амсуулна. Дараа нь бас дуу дуулж охиноо ерөөнө.

	 

	Арц модны үнэр сайхан

	Ачит эхийн энэрэл сайхан

	Алтан шар нар нь агаартаа гэрэлтэй

	Аав ээж хоёр нь үр ач нартаа элбэрэлтэй

	 

	гэж дуулаад дараа нь охиндоо хандаж:

	 

	Манцуйтай байхдаа манай л үр

	Магнаг торгоор чимэхээр хүний үр

	Өлгийтэй байхдаа өөрийн минь үр

	Өөдөн торгоор108 чимэхээр хүний л үр

	Дамнуургатай усаа хүндэд бүү бод

	Дамын үгийг үгэнд бүү ав

	 

	гэх мэт сургаал хэлнэ. Ирсэн зочид авчирсан бэлгээ охины урд овоолон тавина. Цай уулгах найр энэ мэтээр хүргэнийг иртэл үргэлжилнэ.

	 

	Хүргэн ирэх

	Хүргэн ихэвчлэн өглөөний луу цагт ирэх нь олонтоо тохиолддог. Хэрэв луу цагаас эрт ирсэн байвал хээр бууж цагаа хүлээнэ. Хүргэн ирэхэд охины талын худ хонины толгой тавьсан тавагтай идээ гурван хундага архитай очиж гэрээс зайдуу угтана. Үүнийг угтуул гэнэ. Хүү талын түрүү худ идээг амсаж гурван хундага архины нэгийг нь тэнгэрт, нөгөөг нь газарт өргөөд үлдсэн хундага архийг өөрөө ууж тавгийг нь шиднэ. Дараа нь хүргэн хүү, дагагсад цөм охины талын тавьсан сангийн салхины доод талаар гарч ариутгал хийгээд мориноосоо бууна. Хүүгийн талаас охины талын бүх төрөл төрөгсдөд бэлэгтэй ирэхээс гадна тусгай бэлтгэсэн хонины махтай ирнэ. Энэ хонины махыг «Тэвшний хонь» гэнэ. Хүүд ивээл бэргэн сүү хадаг барьж очиж саадгийг авч гэрийн баруун өмнө талд авч тавина. Жирийн харц ардын саадгийг үүдний гол унинаас тоолж 3—6 унины хооронд тавина. Язгууртан хүний саадгийг 6—9 унины хооронд тавих ёстой гэдэг. Үүдийг төрийн дөрвөн бэргэд дарна. Үүд дарах үед худ нар үүдний баруун талаар эгнэн зогсоно. Тайж ноёд бол багана ташуу байх ёстой. Харц ардад бол баганаа ташуу хөндлөн болгон дарна. Хэлмэрчдээс үүд дарж хэлэх үг:

	 

	Ум сайн амгалан болтугай!

	Энх сайн жаргалан болтугай!

	Агаар тэнгэрийн үүл мэт үргэлжилсэн

	Алтан дэлхийн үндэс мэт жигдэлсэн

	Асрал ба журам хоёрыг ариун сайтар сахисан

	Алтан сайхан ураг таны

	Сүлд бие чинь амархан уу?

	Сүрэг мал чинь мэнд үү?

	Аав ээжийн чинь хуучин шар сайн уу?

	Амбас ноёдын чинь алтан лагшин тунгалаг уу?

	Гэр хотлоороо мэнд үү?

	Гэргий хүүхэд чинь амгалан уу?

	Их насны өвөгчүүл

	Идэр насны багачууд

	Ирсэн худ нарын

	Түмэн амгаланг айлтгая аа!

	 

	гэхэд хүүгийн талын хэлмэрч угтаж аваад өгүүлэх нь:

	 

	Урсгал голын усан мэт үргэлжилсэн

	Ургаа модны үндэс мэт хэлхэлдсэн

	Сүүлт цагаан ордны үүдэнд

	Сүлжилдэн байх ургийн

	Сүлд бие чинь амгалан уу?

	Сүрэг мал чинь мэнд үү?

	Өршөөлт та бүхний

	Алтан лагшин тунгалаг уу?

	Өвгөд настны чинь

	Хуучин шар сайн уу?

	Аймаг хотоороо мэнд үү?

	Ар өврөөрөө амгалан уу?...

	 

	гэхэд охины талын хэлмэрч цааш өгүүлэх нь:

	 

	Ба бүрэн сацарлангуй огторгуйн

	Цагаан үүднээс гадна

	Баатар түмэн сүр мянган жавхлан бүрэлдсэн

	Манай дээдэс өвгөд

	Өчүүхэн намайг гарган асуух нь болбол

	Суут богд Чингис хааны

	Алтан салаа хасын навч тасаршгүй

	Заяа буян төгөлдөр эзэд бидний байгуулсан

	Орд харшийн өмнө бол

	Тогос галбингаа шувуу боловч

	Тооно дээгүүр нисэж гардаггүй

	Туг хиураа барьсан жанжин түшмэд боловч

	Тулан ирж буудаггүй

	Аглаг үүлэнд хүнгэнэгч луу боловч

	Аслан дээгүүр нүүж гардаггүй

	Аугаа хүчит арслан барс боловч

	Алс зайлан гарахыг мэдэх байтал

	Ам хэлээ мэдэх хүн байгаад

	Аймшиггүй тулан буух ёсон үгүй билээ...

	 

	гэхэд хүргэн талын хэлмэрч угтан аваад өгүүлэх нь:

	 

	Огторгуй дахиныг гишгүүлэгч

	Наран саран хоёр

	Хэдий зайтай боловч

	Цаг мөчийн холбоотон билээ

	Хөвөлзөгч үүлний дунд

	Хүнгэнэн явагч луу хийгээд

	Хөвчин дэлхий дээр

	Донгодон нисэгч тогос хоёр

	Тэнгэр газрын хооронд

	Хүрэх хол боловч

	Хүслийн дуунаар холбоотой билээ

	Хүний эрхт богд хаан хийгээд

	Хөвчин олон бид нар хүртэл

	Яс язгуурын ялгаатай боловч

	Асрал журмын холбоотой билээ

	Аймаг садан улс

	Алс алс суувч

	Охин үрээ холбох

	Аман хишгийн холбоотой гэнэ билээ

	Уг ёсоо хүндэтгэн дагаж

	Охин үрийн сүйгээ нэхэж

	Урагтаа ирсэн чинь энэ билээ

	 

	гэх зэргээр үргэлжлэн хэлэлцэх бөгөөд үүнд их төлөв ахлах түрүү, хэлмэрчийн нэр ус, газар нутаг, авч ирсэн бэлэг зэргийг асуух, бэрх тайлуулах зэргээр бие биеэ сорин уран хошин үгээр хэлмэрч нар шүлэглэн тэмцэлддэг. Ингэж үүд дарсны дараа гэрт орж найрт сууцгаана.

	 

	Тэвшний найр

	Тэвшний найр болохоос өмнө хүү ахлах, дүүлэгчийн хамт хадмын бурханд нь мөргөөд дараа нь эцэг эхэд нь хадаг, олбог түшлэгийн хивсээ өгч архи барьж мөргөнө. Тэгээд бэргэд, хүргэнээ ахлах дүүлэх хүнтэй нь хамт дагуулж гараад охины талын бүх төрөл садныханд нэгд нэгэнгүй танилцуулж аваачсан бэлгийг нь тус бүрд нь гардуулан өгч, архи барьж мөргүүлнэ. Энэ үед хүргэн талын хүмүүс тусгай бэлтгэсэн өрөө тасалгаа буюу гэрт эсвэл майханд байна. Хүргэн мөргөж дуусмагц тэвшний найр эхэлнэ. Найрын ширээг гэрийн дотор засахдаа ахлах худ худгуйн ширээг голлуулж баруун зүүн талаар дараа худ худгуйн гэх мэтчилэн нийт гурван эгнээ ширээ зассан байна. Тулганы урд талд сөнгийн ширээ засна. Сөнгийн ширээний ард сөн гуан сууж зочдоо зочилно. Иймэрхүү бэлтгэл хангагдахын хамт охины талын бэргэд өрөө тасалгаа, гэр майхнаар явж хүргэний талын худ худгүй нараа найрт урьж суулгана. Гэхдээ хүүгийн талын хүмүүс урингуут орох ёсгүй, хэд дахин уриулж байж сая найртаа ордог заншилтай. Найр эхлэх үед охиноо дагуул охидын хамт авчирч гэрийн зүүн хойд буланд суулгасан байх ёстой. Тэвшний найр дээр гол ширээний хоёр талын түрүү худ худгүй нүүрлэн сууж, баруун талаар хүүгийн талынхан, зүүн талаар охины талынхан сууна. Тэвшний найран дээр хүүгийн талаас бэрдээ тав залаатай малгай өмсүүлж, сүйх зүүлгэнэ. Тэвшний найрыг ихэвчлэн 18 хэмээр дуусгана. Хэм гэж том аягаар архи барьж зочлохыг хэлнэ. Нэг хэмийн завсар жижиг хундагаар уухыг хэмд тооцохгүй бөгөөд хэм эргэнэ гэж түрүү худаас эхлэн толгой дараалан аягаар ууж дуусахыг хэлнэ. Хэмийн эргэлт бүрд нэг дуу дуулах ёстой. Гэхдээ хэмийн тухай асуудлыг урьд их хадгийн найран дээр хоёр талаас аль найр дээр хэдэн хэм байх ёстойг хэлэлцэн тохиролцсон байх ёстой. Гэвч зочлох тал нь зочлуулж байгаа талаа аль болохоор согтоохыг хичээдэг тул хоёр талын аль аль нь архи сайн даадаг, хэл ам хурцтай, ёс алдахгүй, хашир догьчуулаа сонгон ирүүлдэг байна. Үүнээс гадна зөөлөн хэм гэж бас бий. Энэ нь их төлөв гол худад зориулагддаг. Ийм ч учраас нэр сүр ихтэй том том хурим нэг нь нөгөөгөөсөө давахын тулд хэдэн шөнө хэдэн өдрөөр үргэлжилдэг удаа ч байжээ.

	Найрын эхний үед хүргэн өөр өргөөнд, гэрт байх бөгөөд найрт орохын өмнөхөн ивээл бэргэн хүргэнээ хувцаслана. Үүнд, хар торгон хүрэм, гутал өмсүүлж, хайлан бүс давхар бүслүүлнэ. Үүнийгээ хаяа тэлэх найран дээр хүү талын бэргэд тайлж чадахгүй болтол ар өвөрт нь олон зангидна. Найрын шувтаргын үеэр ахлах дүүлэх хүний хамт хүргэн орж ирж найрт суугаад, тусгай бэлтгэсэн аман хүзүү нугална. Хүргэн тэр аман хүзүүг хэчнээн гавшгай нугалж чадсан байна төчнөөн сайн бөгөөд нэг ёсны тэвшний найран дээрх хүү талын ялалт гэж үзнэ. Хэрэв аман хүзүүг нугалах гэж удаан оролдох буюу нугалж чадахгүйд хүрвэл, хүргэн, охины талын бэргэд хийгээд суудлын охидод шоолуулах шившигтэй хэрэг болно. Иймд охины талаас зарим үед хүргэний чадал самбааг үзэх гэж өвөл цагт нугалах хүзүүг нь хөлдүүвтэр тавих удаа ч дайралдаж болно. Хүргэн аман хүзүү мушгиж дуусмагц тавагтай идээнээс нэг шаант борви хоёр авч борвийг нь баруун түрийнд хийж, шаантыг нь охины зүүн талын хөлийн түрийнд хийнэ. Үүний дараа найр дуусаж, хүргэн охин хүргэний ахлах дүүлэх, бэргэд, суудлын охид үлдээд бусад хүмүүс гарна.

	 

	Эргүүлж буулгах буюу охин мордуулах

	Охины тал охиноо тэвшний найран дээр авч ирэхдээ суудлын охидын гэзэг үс, бүсийг охиныхоо гэзэг үс бүстэй нь хооронд нь цөмийг холбож уясан тул хүргэн ахлах дүүлэхтэйгээ хамтран охиныг зууралдан уйлалдсан бөөн охид бэргэдээс салгаж авч гарах гэж их зүдэрнэ. Энэ үед ивээл бэргэн самбаатайхан очиж хүргэн бэр хоёрын гэзэгний хоёр үзүүрийг нийлүүлж самнана. Ивээл бэргэн хүргэний саадгийг агсаж, хэлмэрч саадаг мялаана. Хүргэний ахлах хүн охиныг салган авч гарна. Охинд чавган улаан буюу чандган цагаан морь унуулж, хүргэнд үүлэн хөх морь унуулан сан эргэнэ. Энэ үед охины барааны тэрэг нэгэнт явсан байх ёстой. Санг эргэхэд охины морийг хүргэн хөтлөөд нар зөв гурав эргэнэ. Охин энэ үед хэдэн хүнээр түшүүлж уйлсаар явах бөгөөд түүний эцэг эх, ах дүү, төрөл төрөгсөд ч нүд хуурайгүй байдаг. Охиныг улаан эсгий дээр буулгаж сүйх тэргэнд суулгаад мордуулна. Суудлын охид хоцорч, бэргэд тэргэнд хамт сууж хүргэний гэр зүг явна. Охин гэрээс нэлээд холдтол уйлсаар явдаг.

	 

	Хүргэн, бэр ирэх

	Охиныг гэрээс мордуулан явах замд хоёр талын хүмүүс хоорондоо хамаагүй хольцолдон явахгүй, их төлөв зохих зайнд хойно урдаа орж явна. Охины талын түрүү худ хэсэг хүмүүсийн хамт нэг бүлэг болж дараа худ нэг хэсэг хүмүүстэйгээ охины барааны тэрэг дагаж нэг бүлэг болох мэтчилэн хоёр тасарч явна. Хүү охин хоёр талын хүмүүс үе үе дөрөө хавируулах гэж хоорондоо морины чадлыг сорьдог. Залуучууд нь хурдан морины чадал үзэж, настайчууд нь жороо морины явдал шалгаруулна. Хүүгийн гэр ойртмогц хүү тал охиныг бараа харагдах төдий газарт орхиод мориныхоо хар хурдаар давхин явцгаана.

	Хүү хашааны зүүн урд нэлээд захдуу тусгай бэлдсэн майхан буюу гэрт бууж, рашаанаар ариутгаж, сангийн салхин доогуур гарна. Энэ үед хүүгийн эцэг эх тосож ирээд хүүгээ үнсэнэ. Дараа нь удалгүй бэрийн барааны тэрэг ирнэ. Юуны урьд охины талын хоёр бэргэн түрүүлэн ирж хүүгийн талын бэргэнтэй хамтран тусгай бэлтгэсэн гэрт орж хүү охин хоёрын орыг засна. Хамгийн эхэнд тоононд нь чагтага уяж хоймор модон орон дээр гурван давхар ширдэг дэвсэнэ. Ширдгийн хоёрыг ногооноор өнгөлж нэгийг нь улаанаар өнгөлсөн байх ёстой. Охины хөнжлийг доор нь хүүгийнхийг дээр нь хураана. Мөн дөрвөн өнцөгт нь мөнгөн даруулгатай дөрвөлжин нүүртэй урт дэр хосоор тавина. Орны урдуур унжлага (хөшиг) гэж ногоон өнгөн дээр хар эмжээртэй хос даруулсан солонгын хээ бүхий унжлагын дээд талыг ширдэгт хавчуулж доош унжуулж тавина.

	Бэр ирээд мөн тусгай бэлтгэсэн майханд урьдаар бууж рашаанаар ариутгана. Ариутгалын дараа «Хадам эхийн хар шөл» гэж аяга хар шөл хүү талын бэргэн авчирч бэрд уулгах ёстой. Бэрийг майхнаас гэр хүртэл явах замд нь улаан эсгий дэвсэж өгнө. Үүнд бас үүд дарах явдал бий. Ингэхдээ зарим газар найман бэрх тайлах гэж хоёр талын хэлмэрч талцан ихээхэн тэмцэлдэх ч удаа бий.

	 

	Хүү талд үүд дарж хэлэх үг

	Охины талын хэлмэрч хэдэн хүнтэй гэрийн үүдэнд тулж ирээд өгүүлэх нь:

	 

	Агаруу зандан хаалгаа нээж хайрла!

	Алагчилж ширсэн үүдээ сөхөж хайрла!

	Таваг зандан хаалгаа нээж хайрла!

	Тагнайчилж ширсэн үүдээ сөхөж хайрла!

	Хар морийг чинь сэтэрлэе гэсэн

	Хаяандаа байхгүй

	Хайлсан баганыг чинь сэтэрлэе

	Улаан морийг чинь сэтэрлэе гэсэн

	Уяандаа байхгүй

	Улиасан баганыг чинь сэтэрлэе

	 

	гэхэд хүүгийн талын хэлмэрч хариулж өгүүлэх нь:

	 

	Эсэрваа хурмаст бадрангуй цагаан тэнгэрийн

	Хувилгаан баатар түмэн сүрт

	Суут богд Чингис хаан

	Эргүү догшныг номхотгон

	Энх төвшнийг дэлгэрүүлэн явах тэр цагт

	Эгүүдэгсэн ёс болбол

	Бор морины зүс үл танигдах газраас

	Булга торгыг дэвсээд

	Бүртгэлжин хатныг түүн дээр залан суулгасан гэдэг

	Боол маны ёс бол

	Бор тэргүүт хонин дэвсгэр дээр

	Буулгадаг ёс тодорхой билээ

	 

	гэхэд охины талын хэлмэрч хариу болгон өгүүлэх нь:

	 

	Эртний журмыг эрэхгүй

	Богдын журмыг бодохгүй

	Болгоомжтой хэлэхгүй

	Эрт дээдийн тогтсон тэр ёсыг дурдвал:

	Аргаашидий номуун хааны зохиосон

	Ацан салаат эрдэнийн багана бол

	Арван газрын алсаас анхилдаг

	Алс газрын үзүүрээс гэрэлтдэг

	 

	Таны энэ баганыг үзвэл:

	 

	Тал газрын бургас

	Тайрсан модны өөдөс

	Элсэн газрын хайлс

	Эрэг газрын шилдэс байна

	Эрхэм заяа буян ерөөлөөр учирсан

	Энхрий хайрт үрээ угтан авахгүй

	Эрт урьдын ёсыг хэлэлцэх дуртай юу?

	 

	гэхэд хүүгийн талын хэлмэрч угтаж аваад өгүүлэх нь:

	 

	Үзсэнгүй хүний нүд балай

	Сонссонгүй хүний чих дүлий гэж үнэн ажээ

	Манай энэ мод болбол

	Энэ орны мод биш

	Энэтхэг орны мод

	Үүрд дэлгэрэн урсагч

	Ганга мөрний далайн

	Өр дундаас үндэслэж

	Наян жил навчилж

	Мянган жил дэлгэрсэн

	Галбарбаасан мод гэгч энэ буй

	Ас дээш хандсан

	Хоёр салааны учир болбол

	Агаар тэнгэрийн орноос

	Урсах салхи ирвэл

	Салж зайлж оддог

	Алтан ордныг халдагч

	Атаат дайсан ирвэл

	Аяндаа сүрдэж буудаг

	Самуун улс ирвэл

	Салаагаар нь занчиж хөөдөг

	Садан ураг ирвэл

	Сая авч хэрэглэдэг

	Жинхэнэ хаадын ёс болбол

	Зээрд морины зүс танигдахгүй газраас

	Зэрэгцэн сууж бараалхахдаа

	Загалт морь тэргүүлэн

	Малын сүрэг ес ес

	Залаат малгай тэргүүлэн

	Хувцас гутал ес ес

	Цагаан сувд тэргүүлэн

	Эрдэнийн аймаг ес ес барьж

	Харилж бэрлэхийн ёсон

	Тодорхой байтал

	Эдгээр бэлгэ ёсыг

	Эс гүйцэтгэхийг үзэхүл

	Эд бэлгээ эс бэлтгэж ирсэндээ сандарч байна уу

	Эргүү мунхагдаа эс мэдэж ирсэндээ ичиж байна уу

	 

	гэхэд охины талын хэлмэрч хариу болгон өгүүлэх нь:

	 

	Үлгэрлэшгүй заяа буянт

	Мөнх дөрвөн тивийн

	Хүнд журам гүн суртлыг дагаж

	Таван өнгө дөрвөн харийн

	Хөх монгол улсын

	Үрээ харилцан барилдуулахын

	Тэр журмыг дагаж ирсэн билээ бид

	Ах дүү садан улсдаа

	Авч ирсэн бэлгийг хэлбэл

	Аливаа бэлгийн тэргүүн болсон

	Ариун цагаан хив

	Алимад идээний дээж болсон

	Ангиламал цагаан хурууд

	Алтан ширээний төвийг эзэлсэн

	Алаг хонины шүүс

	Ахмад настны цэнгээг бадраагч

	Алаг лонхтой сархад

	Шүр сувд тэргүүлэн эрдэнийн аймаг ес ес

	Адуу морьд тэргүүлэн сүргийн аймаг ес ес

	Залаат малгай тэргүүлэн эдийн аймаг ес ес

	Жороолж ирсэн адуу нь

	Зоо шилийг бүрхэж байна

	Түмний ёс нэг адил

	Төвлөн дагах нь нийтийн зан

	 

	гэхэд хүүгийн талын хэлмэрч цааш асуух нь: 

	 

	Суут богд Чингис хаан

	Арван найман насандаа

	Хонгироодын Дай сэцний охиныг

	Хатан буулган авахын цагт

	Урианхай Зэлмэ тэргүүлэн

	Улсад тогтсон есөн бэрхийг

	Учирлан тайлж хэлж байж

	Сая өргөн их үүдээ нээж

	Өндөр бат хатавчаа алхуулдаг

	Ёс тодорхой билээ... 

	 

	гэхэд хүүгийн талын хэлмэрч хариу болгож өгүүлэх нь:

	 

	Шувууг гүйцэх морь бол

	Хүйтэн шөнө төрсөн

	Хөлдөж эс үхсэн

	Сансар дахиныг өргөх чадалтай

	Сайн цагаан морь л гэнэ билээ

	Түүнийг Цамбагарав бурхан

	Хөлөглөж байдаг

	Үүнийг олох нэг бэрх...

	Буянтай үрээ буулгадаг нь

	Бүх нийтийн ёс оо

	Чи бидний ёс биш

	Чин гүрний ёс оо

	Галдаа мөргөдөг нь буруу юу?

	Гадаа зогсдог нь зөв үү?...

	Бурхандаа мөргөдөг нь буруу юу?

	Буцаад явдаг нь зөв үү? ...

	 

	гэх мэтчилэн маргалдаж байгаад үүдээ нээнэ.

	 

	Хүү, бэр галд мөргөх

	Үүд дарж дуусмагц хүү түрүүлж, бэр дараалан шинэ гэртээ орно. Бэр гэрт ороход хонины нойтон арьсыг үсийг нь дээш харуулан хатавчин дээр тавьсан байна. Бэр түүнийг яг гишгэхийн үед хүүгийн талын бэргэн гэнэт суга татан авахаар бэлтгэж байна. Гэвч охины талын бэргэн түүнээс амжиж хөлөөрөө түргэн зайлуулсан байх үүрэгтэй. Хэрэв эс зайлуулж чадвал шинэ бэр унаж, эвгүй байдалд хүрч болно. Хүү бэр хоёр орж ирмэгц галын мөргөлийн бүх юм бэлэн болсон байх ёстой. Хүүгийн тал галын мөргөлд бэлдсэн хонийг тулганы хойд талд тавьж охины талын авчирсан хонийг тулганы урд талд тавина. Мөргүүлсэн аав ээж хоёрын аль нэг нь хүүг баруун суганд, охиныг зүүн сугандаа авч, «гар хүүдий» хэмээх цагаан даавуу хүүдийд аав, хүү, охин гурав гараа хийж тэрхүү хүүдийн дээрээ тавагтай идээнээс гурав дахин тавиулж галд гурав дахин өргөөд, гурав дахин мөргөнө. Галын мөргөлийн идээнээс жаахан хэсэг авч хүү бэрийн унтдаг орны дэрэн доогуур хийж тавина. Дараа нь гадна гарч тэнгэрт мөргөнө. Үүний дараа хүүгийн талын бүх төрөл төрөгсөд «Бэр мөргүүлэх ба хамгийн түрүүнд хадам ээждээ мөргөнө. Бусад хүмүүст бол бэргэд төлөөлөн «бэр мөргөж байна» гээд архи барьж бэлгээ өгөх ба бэр нь мөргөх ёсоо гүйцэтгэж байдаг. Бэрийн мөргөх ёсыг хүнд мөргөл, хөнгөн мөргөл гэж хоёр янз болгодог. Хүнд мөргөл гэвэл хүүгийн маш ойрын төрөл саданд олбог түшлэгийн хивс, дээлийн торго, гутал хувцас өгч бэрээ мөргүүлэхийг хэлнэ. Хөнгөн мөргөл гэвэл холын төрөл буюу танил хүмүүст нь голдуу хавтага хүүдий, хадаг архи барьж мөргөхийг хэлнэ. Бэр энэ үед битүү үстэй хэвээр байна.

	 

	Бэрийн үс хагалах ёслол

	Бэр гал тэнгэрт мөргөж дуусмагц найзын (мөргүүлсэн эцэг эх) аль нэг нь охины битүү үсийг зааны ясан савхаар (хүүгийн хутганы савх байх ёстой) хоёр тийш оромдон салгаж өгнө. Үүнийг охины үс хагалах гэдэг. Дараа нь хүүгийн талын ивээл бэргэн бэрийнхээ үсийг жинхэнэ эхнэр хүний ёсоор боож эхнэр хувцас өмсүүлнэ. Энэ үед хадам эх нь үсний туйв (үсний гол) үсний шахалт зэргийг тавагтай идээн дээр тавьж авчирч өгнө. Үүнд: хоёр талын ивээл бэргэн хүү, мөргүүлсэн эцэг эхээс бусад хүмүүс цөм гадна гарсан байна. Үүнийг богтлох гэнэ. Ивээл бэргэдээс охиныг хувцаслана. Үүнд татуургыг урьдаар татаж, дараа нь сүйх зүүлгэнэ. Дараа нь төрийн хувцас дээл, ханжаар, ууж өмсүүлээд энгэрийн зүүдэл эрвээхэй хорол хийгээд хормойд тулсан шүр сувдан хэлхээгээр дүүрсэн гурван хөндөл бүхий ар орхиул зүүлгээд, тав залаатай малгайн оронд залаа сампинтай малгай өмсүүлнэ. Түүний дараа ташааны бэл, хутга, хавтага, зүүвч зүүлгэнэ. Бэр хувцаслаж дуусмагц ивээл хэдэн бэргэдийн хамт гэрийн зүүн өмнө очиж зогсоно. Энэ үед бэрийн нүүр нь ил биш алчуураар бүтээсэн байна. Бусад бэргэд хоёр талын хамтарсан их найрт хүмүүсээ оруулах гэж урина.

	 

	Их найр

	Хуримд охины тал охиноо харийн газар хүргэж ирээд, хүүгийн тал бэр буулгаж байгаа энэ найр бол хамгийн гол бөгөөд хамгийн хөл хөгжөөнтэй найр юм. Ялангуяа хошуу алс буюу хоёр хошуу хоорондоо харьцсан том найр бол хэд хоногоор үргэлжлэх ёс ч бий. Найрын суудалд хүмүүсээ урьж суулгасны дараа сөн гуан орж ирж их найрын хэмийн тоог зарлан, нийтийн саналыг авна. Хэмийн тоо ихэвчлэн 12, 16, 18, 24 байдаг бөгөөд зөөлөн хэм 6 байдаг. Хэм бүрийг нэг дуу дагах ёстой. Ийм ч учраас хэмийн тоо зарламагц зарим нь хэм илүү дуугаа цөөтгөе гэж, зарим нь дуу илүү, хэмийн тоог багасгая гэлцэж хоёр тал хэлэлцэн тогтоно.

	Найрт хоёр талын түрүү худ худгүй голлон, хүүгийн тал баруун талаар, охины тал зүүн талаар мөрлөн сууна. Найрт бүхэл хонь, зууш идээ зэргийг тавина. Найр жигдэрмэгц хүргэн бэр хоёр орж ирээд дэм саалын109 ах дүү нарт хадаг архи барьж мөргөнө. Хэсэг найрласны дараа хоёр талын худ худгүй нар тусгай өөр, өөр гэрт орж найр засна.

	 

	Хаяа тэлэх найр

	Зарим газар дэр нэгтгэх найр ч гэж хэлдэг. Хаяа тэлэх найр бол хүргэн бэр унтах үед болох төрөл төрөгсөд оролцдоггүй үеийн залуучуудын найр болно. Хоёр хүүхдийг шөнийн хулгана цагаас хэтрүүлэхгүй унтуулах ёстой. Энэ найрт оролцох хүмүүс гэвэл хүргэн бэр хоёр, хүүгийн ахлагч дүүлэгч нар мөн хүү талаас ахлагч дүүлэгч нар мөн хүүгийн талаас ахлагч дүүлэгч хоёрыг даргалж чадахуйц хурим найрын туршлага бүхий бөгөөд зөөлөн хэмийн гүйлгээг дааж чадах нэг залууг урьж суулгана. Охины талаас мөн адил туршлагатай гурван хүн суух ба хэл амандаа сайн, авхаалж самбаатай бэргэдээс бас суулцана. Цаг нь болмогц охины талаас уригдсан хүмүүс орж ирээд:

	 

	Намрын сарын урт таарчээ

	Навч ногооны өнгө зохицжээ

	Өндөр тэнгэрт од түглээ

	Одоо бидний, найр эхэллээ

	 

	гэж хэлээд ахлахын тэргүүн буцаж гараад:

	— Сэмжээр нь галаа тахиж, сэвсээр нь хаяагаа мана гэж чанга дуугаар хэлээд хотонд нь орж үхрийг нь хөтлөх гэж маяглана. Зарим газар үхэр уяж гаргах гэдэг. Үүнд бас тусгай хэлэх үг бий. Үүнийг халуун шавайд хэлэх үг гэнэ. Хүргэн талаас үхэр авч ирээд:

	 

	Сурсан бэргэн

	Суран татлага

	Морин ноолуу

	Мохдоггүй хутга аваад ир!

	 

	гэхэд хүргэн талынхаас нэг бэргэн, нэг хэлмэрчтэй хэвийн хурууд, хонины өвчүү, шаахуу архи барьж очоод үхрийнхээ улаан голыг нь үлдээж хайрла хэмээн гуйна. Хэлмэрч авч ирсэн цагаан идээ, архи өвчүүгээ магтаж үг хэлнэ.

	 

	Өнгийг нь үзвэл цагаан

	Өнцгийг нь үзвэл дөрвөлжин

	Мөнгөнөөс илүү үнэтэй

	Балаас илүү амттай 

	Аливаа идээний тэргүүн болсон

	Ариун цагаан хурууд

	Наран тивийн илчнээс халж

	Нарийн хурим чийгээр ургаж

	Навч ногооны шимээс дэлгэрсэн

	Ундармал булгийн рашаан мэт

	Тунгалаг сайхан өнгөтэй

	Ургамал лянхуа цэцэг мэт

	Анхилмал сайхан үнэртэй

	Унд идээний минь дээж болсон

	Үнээ малын минь шимээс үүссэн

	Дарс нэртэй дагшин чанарт идээ

	Хатирч хүршгүй бэлчээрийн

	Харваж хүршгүй жилтийн

	Төв цагаан хонин сүргээс...

	 

	гэх мэтчилэн авч ирсэн зүйлээ магтаж үхрийн улаан голыг гуйна. Энэ бол нэг ёс төдий өнгөрөх заншилтай бөгөөд үхэр уяхаас хэтэрдэггүй юм. Ингэсний дараа хүү талын бэргэн очиж уриад найр эхэлнэ. Найрт хоёр тал харилцан бэлэг өгч, хүү талаас архи сөгнөж, зөөлөн хэм барих ба гурван дуу дуулж найр дуусаж хүү талын ахлах, дүүлэх хүүгээ аргалан гаргаад нууж орхино. Охины талын бэргэд хүргэнээ эрэх гэж их явдал болно. Бэргэн хүүгээ олж чадахгүй бол хүүгийн ахлах, дүүлэх нарт бэлэг буюу архи барьж, хүүгээ олж өгөхийг гуйж сая олдог. Хүү бэр хоёроо унтуулах үед хоёр талаас тус бүр хоёр бэргэн үлдэж бусад хүмүүс цөм явна.

	 

	Найзын найрын өглөө

	Бэрийн талын бэргэн хамгийн түрүүнд эрт босож охиноо сэрээгээд тусгайд нь цай ундыг нь уулгана. Дараа нь хоёр талын бэргэн зочдын бусад гэр майхнаар орж:

	— Найр сайхан болов уу? Шар сайн уу? гэж амар эрж мэндлээд зочдоо найзын найрт урьж суулгана. Цай ууж дуусмагц охины талын бэргэн охиныг дагуулаад хадам эцэг эхэд нь шинэ бэрийн анхны цай барина. Үүнд хадам аав ээжид нь тусгайлан нэг цагаан идээ боов засаж оруулна. Дараа нь шинэ бэрээс хүүгийн талын бүх төрөл төрөгсөд ирсэн зочдод цөмд нь цай аягална.

	 

	Найзын найр

	Найзын найр бол гол худ худгүй, дараа худ худгүй, мөргүүлсэн эцэг эх зэрэг гурван худын хамтарсан найз найганы дотнын найр юм. Найр эхлэх үед гурван худ, худгүй нар гар хөтлөлцөн орж ирж байраа эзэлнэ. Үүнд найз голлон худ худгүй зэрэг хүндэт хүмүүс дэс дараагаар сууж түүний дунд сөнгийн ширээ гурвыг засаж сөн гуан тэд нарын урдаас харж сууна. Сөнгийн ширээнээс гадна гурван талд тус бүр бүхэл хонины шүүс тавина. Энэ найр дээр хүмүүс найзын найр дээр найргүй идээг гэж сайн идэж уух заншилтай бөгөөд найзын ес ес наян нэгэн бэлэг гэж есөн таваг идээ засаж архи хүртэл ч ес есөн хундагаар уулгах ёстой. Үүний зэрэгцээгээр найзын зөөлөн хэм гурав, хүүгийн эцэг эхийн гурав, хүү бэрийн гурван хэм гэж аяга аягаар есөлж архи барих ба есөн дуу дуулна. Энэ найран дээр хүү бэр хоёр орж ирж зогсож байх ёстой бөгөөд хадам эцэг эхээс шинэ бэрдээ нэр гуйна. Гэхдээ заавал нэрийг нь өөрчлөх биш. Хэрвээ шинэ бэрийн анхны нэр нь хүүгийн талын өвөг дээдэс, хадам эцэг эхийн төрөл төрөгсдийн аль нэгний нэртэй амьдай байвал сольж шинэ нэрийг улаан цаасан дээр бийрээр бичиж нэр өгнө. Тавагтай идээн дээр тавьж ивээл бэргэн барьж хүүгийн ахлахад өгнө. Дараа нь хүүгийн дүүлсэн залуу орж ирээд шинэ бэрийн нүүрнээс бүтээлгийн алчуурыг авч өвөртөлнө. Бэр тэр алчуураа дараа нь хайрцгийн боов өгч гуйж авах ёстой. Үүнээс хойш бэрийн нүүр ил байх болно. Хоёр талаас найзад бэлэг барина. Үүнд тусгай хэлэх үг байдаг.

	 

	Найзын бэлэг

	Хөлмөлжин ургагч огторгуйн цагаан үүл

	Хүрэлцэшгүй хол болсон боловч

	Хөдөөгийн гүн далайн дундаа

	Хөгжин гарнам гэдэг билээ

	Ургийн хэлхээг гүнээ хөгжүүлэн

	Хүний журмыг бат барилдуулсан

	Найз таныг

	Найрын манлай болгон саатуулж

	Бэлэглэж барих бэлэг нь болбол

	Ес ес наян нэгэн бэлэг ,

	Сааль идээний минь дээж болсон

	Сааж авсан цагаан сүү

	Сансар дахины хирийг арилгагч

	Ариун цагаан хив

	Суудал ордны чимэг болох

	Олбог түшлэг

	Аливаа баярын тэргүүн болох

	Зум болгон хийсэн

	Халзан хонины мах

	Шаатан чихрээр найруулан бүтээсэн

	Хайрцгийн боов

	Шаа мяндсаар нэхэж үйлдсэн

	Дээлийн торго

	Эдгээр бүхнийг өргөн бариад

	Хүсэн мэдүүлэх нь болбол

	Хоёр хүүхдийнхээ хойшдын ажлыг

	Дахин сургамжлах нь болбол

	Эрдмийн дээд номуун мөн боловч

	Зургаан эцэг эхээ бүү хард гэлээ

	Эрхмийн дээд зэрэг мөн боловч

	Эзний хуулийг бүү зөрч гэлээ

	Эдийн дээд алт мөн боловч

	Эевэргүй ховдгоор бүү шуна гэлээ

	Төр ёстой барилдсан

	Хоёр үрийн чинь

	Түмэн өлзий бат төгсгөөд

	Ганга мөрний ус шиг

	Ёроолоосоо оргилж

	Галбарбаасан зандан мод шиг

	Үзүүрээсээ бадарч

	Дайраад ирэхэд далай шиг

	Дээд өлөмж дэлгэрч

	Буцаад ирэхэд булаг шиг

	Буян хишиг нь арвижиж

	Настнаа марташгүй хүндлэн

	Ачтанаа уйдашгүй баясган

	Элгээрээ энх сайхан

	Төрлөөрөө төв сайхан

	Ач үрээрээ өнөр баян

	Адуу малаараа элбэг баян

	Түм мянган үед

	Тэгш цэнгэн жаргахын

	Дэлгэр сайн бэлгийг

	Та бүхний өмнө

	Дэвшүүлэн өргөе ээ!

	 

	Дараа нь хоёр тал бэлэг солилцоно. Үүнд ихэвчлэн найз, худ худгай нар олбог түшлэгийн хивс, гурван жингийн хайрцаг боов, торгон хадаг, бэргэд бол хоёр жингийн хайрцаг боов, торгон хадаг өгдөг заншилтай.

	 

	Хариугийн найр буюу хариу хурим

	(Найзаа үдэх)

	Сөн засаж зочид ширээнд сууна. Худ худгүй хоёр тал харилцан тамхилна. Хүү орж ирээд бүхэнтэй тамхилна. Энэ үед бэрийг гэрийн зүүн хойно буруу харуулж суулгаад хажууд нь бэргэд сууна. Тогтсон гурван дуу дуулна. Бэр чанга дуугаар уйлна. Хүмүүс:

	— Ирсэн шувуу явж, орсон бороо арилдаг ёстой гэж ам амандаа хашхиралдана. Хүүгийн талын бэргэн охины талын түрүү худын эмээлийн хонхыг нэгжиж бэлэг байвал аваад бэлэггүй бол моринд нь ханхай эмээл тохож тавина гэж оролдоно.

	 

	Худ аяарлах

	Хүүгийн талын худ охины талын түрүү худын морийг хөтлөн ирж мордуулна. Худ мордоход гадна ширээ тавиад хүүгийн талын бэргэн түрүү худад 3 хэм барина. Түрүү худ түүнийг нэгийг нь тэнгэрт өргөж нөгөөг нь газарт өргөөд үлдсэн нэгийг нь өөрөө уугаад хундагыг өвөртлөн зугтахыг завдана. Бэргэн самбаатай бол хундагаа өгөхгүй булаан авна. Хэрвээ зугтаавал бэргэн аргалаар шиднэ. Баасанд оногдвол муу гэж оногдохгүй зайлан зугтахыг хичээнэ.

	Ахлах, дүүлэхийнхээ хамт зургаан хүн зам дээр зогсож сөхрөн аяарлахыг худаа аяарлах гэнэ. Энэ үед хүүгийн талаас нэг хүн тавагт хонины толгой барьж худаа аяарлана. Түрүү худ түүнийг морины хурдаар давхин ирж ташуураараа цохин унагаах буюу шүүрэн авч тавгийг орхиж явна. Охины тал явж дуусмагц хүүгийн талын бэргэдийг тусгай хүн гэрт нь хүргэж өгнө. Мөргүүлсэн ээж ааваа, хүү ахлах дүүлэхтэйгээ хамт галын мөргөлийн хонио ганзагалан хүргэж өгнө. Мөргүүлсэн ээж аав нь хүүдээ алчуур дайлаар зүүлгэж явуулах заншилтай байдаг.

	 

	Тохмын найр

	Тохмын найрт хүүгийн талын хуримд үйлчилсэн бүх бүх хүмүүсээ суулган найрлана. Үүнд хүүгийн талын үйлчилсэн бүх хүмүүст талархлаа илэрхийлж хүү бэр архи хадаг барьж бүгдэд мөргөнө. Мөн хүн бүрд дайлаар хавтага, хадаг зэрэг гар бэлэг өгөх ёстой.

	 

	Бага эргэлт

	Охины тал охиноо харьд өгөөд гурав дахь өдөр дээр нь эцэг эх, төрөл төрөгсдөөс охиноо эргэхээр очихыг гурав хоногийн эргэлт буюу бага эргэлт гэнэ. Үүнд зориулсан найрыг бага эргэлтийн найр буюу зарим газар гурав хоногийн найр гэж нэрлэдэг. Их хурим дээр эцэг нь оролцсон бол бага эргэлтийн найран дээр эх нь заавал ирэх ёстой. Бага эргэлтийн найран дээр охины эцэг эхээс гадна охины төрөл төрөгсөд, мөргүүлсэн эцэг эх цөм ирцгээх ба мөн охиндоо өгье гэж бодсон эд хогшлоос эхлэн тус тусынхаа дотнын бэлгээ авчирцгаана. Зарим газар охины мөргүүлсэн эцэг эх бага эргэлтээр ирэхгүй, тусгай өдөр тогтоож биеэ дааж эргэдэг ёс бий. Охин өөрийн эцэг эхийг ирэхэд нөхөртэйгөө хол тосон очиж амар эрж мэндлээд охин эцэг эхээ тэвэрч уйлна.

	Хүүгийн тал худ ирэхэд бурхандаа зултай, тавагт идээ хийж бэлтгэсэн байна. Худ орж ирмэгц тавагтай идээнээс авч бурханд нь тавиад галд нь авч өргөнө. Дараа нь амсана. Охины тал хонины махтай ирж түүнийгээ тавагт гаргаж тавина. Энэ найран дээр зөвхөн ойр төрөл садны хүмүүс оролцоно. Бэрийн талынхан авчирсан бэлгээ хүргэн, охиндоо гардуулан өгнө. Ирсэн худ худгүйг цайлж дуусмагц найр эхэлнэ. Найран дээр 12 хэм, 12 дуу байна. Бага эргэлтийн найр онц сунжрахгүй, ирсэн хүмүүс өдөртөө буцах ёстой.

	 

	Их эргэлт

	Охиноо харьд өгөгсөд их хуримын дараа яг сар болоод охиноо эргэхийг их эргэлт буюу сарын эргэлт гэдэг. Их эргэлтээр бага эргэлтийн нэгэн адил цөм хувь хувьдаа бэлэгтэй ирэх ба халуун хошуут хонь, тавгийн идээ, дээл хувцас авчирч өгнө. Их эргэлтийн найрт арван хоёр дуу, арван хоёр хэмтэй их найр болно. Энэ найран дээр төрөл садны хүмүүс ирнэ. Охины эцэг эхээс энэ эргэлтээрээ охиноо сарын хугацаагаар төрхөмдөө харихыг гуйна. Бэрийн ингэж гэртээ харихыг үүд эргэх гэнэ.

	Их эргэлтээр ирсэн охины эцэг эх охиныхоо хадмын зан төрх, амьдралын байдалтай танилцаж авна. Охин харийн газар ирээд сар болсон тул харийн газрын бүхий л байдалтай нэлээд танилцаж цаашдын амьдралын чиг төлөв мэдэгдсэн учир аав ээждээ цөмийг ярьж эцэг эхээсээ цаашдынхаа амьдралын тухай зохих зөвлөмж сургаалыг хүртэнэ. Охины эцэг эх ийм байдлыг зөвхөн охины ярианаас мэдэх биш охиныг харийн газар сарын хугацаагаар зориуд дагаж суудаг садны авгайгаас ч дуулдаг байна. Цахар нутгийн ёсонд охиноо харьд өгөхөд заавал садан төрлийнх нь нэг эмэгтэй хүн зохих хугацаагаар охиноо дагаж суудаг нь олонтоо байдаг. Энэ хүн байх хугацаандаа охиныгоо сэтгэл санаагаар нь тогтворжуулах ба амьдралд нь дадлагажуулна.

	Их эргэлтийн найрт ирсэн хүмүүс тэр өдөртөө буцах ёстой. Гэвч хүүхний эцэг эх нь хонож өнжөөд явдаг удаа ч гардаг. Энэ нь газрын хол, охины байдал зэргээс шалтгаална. Их эргэлт ихэнхдээ сар дээр нь эргэдэг боловч 15 хоног дээр нь эргэдэг ёс бас бий.

	 

	Үүд эргэх

	Харьд мордсон охин төрхөмдөө анх удаа харихыг үүд эргэх гэнэ. Цахар нутагт харьд өгсөн охин өөрийн төрсөн гэртээ харихыг төрхөмлөх гээд хүргэн хадамдаа очихыг хадмуудлах гэдэг. Шинэ бэр хадамдаа сар болсон анхны харилтдаа буюу үүд эргэхдээ сар болоод буцна. Охин үүд эргэхээр явахдаа түрүү худ, нэг хүн, хүргэнтэйгээ хамт голдуу дөрвүүл явна. Үүнд өөр нэг хүн нь морь унааг нь асарч харж байдаг дагуул хүн хамт явна. Очсон хойноо охины талын төрөл төрөгсөд оролцсон найр болно. Охин хүргэн хоёр хонины мах, тавгийн цагаан идээ, хадаг архитай очих ба бүх төрөл төрөгсдөдөө толгой дараалан бэлэгтэй, бурхандаа зулын тостой очно. Найрт охины эцэг эх бас нэг хонь гаргаж найр эхэлнэ.

	Хүргэн хадмындаа хоёр гурав хоноод эхнэрээ орхиод буцна. Хүргэн буцахад хадам эцэг эх нь тус бүрдээ бэлэг өгнө. Үүнд, чинээлэг айл бол эмээл хазаартай морь бэлэглэж бас бус дээлийн торго зэргийг хадам эцэг нь өгнө. Хадам эх нь бодоор бэлэглэнэ. Амьдралаар тааруухан айл бол хүргэн охин хоёулын дунд нь бод бэлэглэнэ.

	Охин төрхөмдөө сар байх хугацаандаа хадмын талын бүх төрөл төрөгсдийн хүмүүст хувцас оёж аваачна. Жишээ нь: хадам эцэг эхдээ дээл гутал, нөхөртөө дээл гутал, мөн хадмын ах дүү нарт тус тусад нь гутал оёж аваачих ба эрэгтэй хүний гутал бол хээ угалз бүхий хавчаартай өөдөн гутал байна. Эмэгтэй хүнийх бол янз бүрийн өнгийн торгон утсаар хатгасан хатгамалтай гутал байна. Үүнээс гадна янз бүрийн наамал хатгамал бүхий хавтага, хүүдий, дайлаар, алчуур зэргийг нэхэж урлаж ирнэ. Үүгээрээ шинэ бэрийн уран чадвар ажилсаг байдал нь танигдах бөгөөд олонд алдарших ёстой. Мөн бэр хадамдаа буцах цаг үе нь намар байвал тэр өвлийн идшээ цөмийг бэлтгэж аваачна. Ер нь охин өмсөх хувцсаа гурван жил гэрээсээ авдаг ёстой. Охиныг буцахад эцэг эх нь төрөл төрөгсөд хэд хэдэн хүнтэй охиноо хүргэж бас л зохих хэмжээний найр хийнэ. Үүгээр хуримлах ёслол төгсдөг.

	 

	«Дагдан, эрэгтэй, үсэг бичиг мэдэхгүй. Хуримд хүргэний ахлагчаар олон удаа явсан. 1956 онд 46 настай хижээл насны хүн байв. Цахрын хуучин Шулуун цагаан хонин сүргийн хүн. Үүдэн дарлагын үг, найзын бэлэг... зэрэг яруу найргийн зүйлийг миний бие 1956 онд Шилийн гол Цахар аймгаар явж байхдаа тэмдэглэж авсан билээ. 

	Сэргэлэн, эмэгтэй, бичиг үсэг мэдэхгүй хуримд бэргэн болж олон удаа явсан Цахрын хуучин Ганжир гэгээн шавь нарын хүн. 1965 онд 58 настай байсан 1957 онд Улаанбаатарт ирсэн. Бидний нийтэлж байгаа зан үйлийн хэсгийн ихэнхийг хэлсэн бөгөөд үүнийг нөхөр Д. Батаа сурвалжлан тэмдэглэсэн билээ. Үүнээс гадна Норов, Насанбат зэрэг Цахар нутгийн хүмүүсээс зарим зүйлийг лавламж болгон сурвалжлав. Сэрээнэндорж» гэсэн тайлбар бүхий эл материал ШУА-ийн ХЗХ-ийн архивд хадгалагдан байна.

